
        
            
                
            
        

    
	Ж. ДАМДИН

	 

	БУУН ДУУН - 1

	(баримтат туужийн 1—2-р бүлэг)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1972 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Хатуу бэрхийг туулсан эх орныхоо түүхийн нэгэн жижиг үеийг хүүрнэн өгүүлж, нас ахисан хойноо чандлан туурвисан энэхүү туужаар нам засаг, эх орныхоо цаашдын хөгжлийг бэлгэдэж, нас залуу цус шингэн үр ач нартаа бэлэг болгон барья.

	 

	Зохиогч

	
НЭГДҮГЭЭР БҮЛЭГ : БОГДЫН ХҮРЭЭ

	«Богд өндөр ууланд нь 

	Борооны будан татна л 

	Бодоод эргэж харахаас 

	Богдын Хүрээ илхэн л...» 

	 

	(Хуучны дуунаас)

1. ҮЙМЭЭН

	Гай зовлон

	Газар дороос, 

	Галзуу нохой 

	Салхин дороос...

	 

	Өгүүлэх нь:

	Гэв гэнэт чих дөжрөм их чимээ гарч, газар дэлхий доргин оволзох шиг боллоо1.

	Богдын Хүрээний лам нарын босоо хатгасан сургааг хашаа, банзан байшингууд болон хятадын навтгар шавар пингээс эхлээд хөрөнгө чинээтэн, арилжаа панзчин, сул зэрэг жинстэн, ноёд сайд, хутагт хувилгаадын эрээн мяраан ордон харш, тугдам өргөөнд хүртэл дор дээр гэж ялгахгүй нэгэн агшнаа донслуулан цочоосон энэ их сүрт чимээ дор дороосоо улам улмаар үргэлжлэн нижигнэжээ.

	Тэр их дуунд, анхандаа инээж байсан хүн инээсэн чигтээ, цайлж суусан нь цайгаа балгасан чигтээ, ер хэн л хаана юу хийж байсан бол тэр чигтээ хөшөө чулуу мэт алмайран хөшицгөөснөө, гэнэт дуу алдах нь алдаж, уулга алдан үглэж хашхичих нь хашхичиж, сууж байсан нь босон харайж, зогсож байсан нь суун тусаж, нохой гаслан, хувин сав хангинан, хүүхэд уйлжээ.

	Газрын хүчтэй доргилтод эхнэрүүдийн үсээ самнадаг хятад хийцийн хугархай шүдтэй, хуучирсан хулсан шүүр сам шиг хуучин муусайн сургааг хашаанууд оочин цоочин нурлаа. Гэр дээр тавиастай байсан бөөм цөөм зүйлс өнхрөн унаж, хашааны хаалганд зүүлттэй байсан том, жижиг хонхнууд жингэнэлдэн, гэрт байсан тогооны таг дэржгэнэн чичирч, зулын цөгц бөмбөрөн унаж, гуулин бурхан дэнжгэнэн доргисон нь, гайхаж тэргүүнээ сэгсрэн суух мэт үзэгдэв. Нийслэл хүрээнээ хамгийн элбэг юмны нэгэн байсан улаан хошуут (жунгаа) шувууд цөм үргэн нисэж наран халхлам бужигнажээ.

	Гадаа явцгаасан хүмүүс аймшигт дуунд цочиж, сүртэй их доргионд сандарч үүлгэрдэн, ойрын хашаа байшин руу гүйлдэн орж, дотор байсан нь бие биеэ түлхцэлдэн гарч, юу болсны учрыг ам амандаа асууцгаан, Зүүн хүрээний орчмоос тэнгэрт олгойдон гарсан тэр өтгөн хар утааг гайхан ширтэцгээлээ. Тэр утаа хурын үүл шиг баглайн харагдана. Удалгүй сэтгэл зүрх шимшрээсэн муу ёрын мэдээ дор дорхноо дуулдсаар байлаа. Зарим айлын унь, яг хэрчсэн юм шиг дундуураа тас тас хугарсан бөгөөд Дондовлингийн цорж ламын гэрийн бүслүүр тас үсэрсэн ч гэлцэнэ. Гандангийн дэнжийн зарим айлын бурхны гүнгэрвааны шил хагарч, заримын нь бурхан тахил нурж унасан дуулдлаа. Бурхан шүтээн нурж унах гэгч тэр үед үнэхээрийн муу ёр гэлцэж байв. Гэтэл бүр Хүрээний гол сахиулсны нэг болох баруун өргөөний улаан сахиулсны нэгэн мутар мөрөөрөө мөлтрөн унахад дэргэд нь байсан тахилч лам нар үнхэлцгээ хагартал айсан гэнэ. Өвч зэвсэгтэй дээрэмчид орж ирсэн ч тэгж айхгүй сэн билээ. Гандан дээрх наян тохой өндөр Мигжид жанрайсэг бурхныг тойруулан хэд давхарлан залсан, тохой хэрийн хэмжээний алтан шармал буман Аюуш бурхад2 бие биеэ ёврон, толгой сэгсрэлцэх мэт доргин хөдөлцгөөж, сүсэгтэн олныг улам ч айлган бишрүүлэхэд хүрчээ.

	Богдын Хүрээний нэр цуутай «Өндөр хог» дээр өглөөний наранд биеэ ээгээд, тарайн хэвтэцгээж байсан золбин ноход их дуу, газрын доргион хоёрт цочин босож тэр дороо бие биедээ уурлалцан, хэрүүл хэмхэлдээн болцгоосон билээ.

	Залуу хүмүүс юмыг хүн хүнээс илүү шохоорхон сонирхох тул хамгийн түрүүнд шахам Өрлүүдийн аймгийн архаг хэмээх Гончиг гүйн гарч, Зүүн хүрээнээс зүүхэн чигт тэнгэр дуугарах мэт ничигнэн тэсрэх тоолон нь шувууны өдөн хэлбэртэй хар бараан тоос, утаа тэнгэр өөд хатган гозойхыг харж, гайхан сонирхжээ. Тэнгэрийн тэхий талыг эзэлсэн тэр их хар утаа тоос, хамаг амьтныг түйвүүлэн сандраасан их доргион нь урьд хожид тийм юм үзээгүй хүмүүст юу юунаас илүү содон сонин зүйл байсныг өгүүлэх юун.

	Ийнхүү Богдын Хүрээ хоёр зуу гаруй жилийнхээ түүхэнд ийм их дуу, дарийн үнэр анх удаа үзэв. Гэгээн цагаан өдөр гэнэт начигнан цочоосон учир битүүлэг энэ сүрт дуунаас Хүрээн дэх шороон түмэн гамин цэргийн эрхтнүүд нэн ч айн сүрдэж ямаан бүрээ татаж, буу тавин үймэлдээд, цагийн дараа Их хүрээг бүслэн жагсаж, зэр зэвсгээ агссан байлаа.

	
2. НЭГЭН ЧАВГАНЦЫН ҮГ

	Төвшин байдал алдагдаж 

	Чангарч догшрохын цаг дээр 

	Төр улсын төлөөнөө 

	Чавганц хүртэл зовном...

	 

	Өгүүлэх нь:

	Гэнэт эхэлсэн тэр сүртэй тэсрэлт гэв гэнэт зогсоход, Их хүрээ амьсгаа даран чагнах мэт нам гүм боллоо. Гагцхүү тэнгэрт багсайн тогтсон бөөн хар утаа, биеэ дааж ядах мэт аажим нэвсийн доошлох нь хүрээ хотыг дарж унах нь уу гэмээр харагдах бөгөөд хамар, нүдийг хорсгом хар дарийн өмхий үнэр Сэлбэ голын хөндийг дүүрэн ханхалж байлаа. Энэ тухай хожуу болтол Хүрээний өвгөд, эмгэд «нохой ханиалгам үнэр» гэж ярилцацгаадаг байв.

	Дэлбэрэлтийн дуу намдсаны дараахан нэгэн хэсэг хүлээж чагнан байсан хүмүүс дахин дуугарахгүй болмогц тэр зүг рүү яаран явцгаав. Газрын хөрс онги татагдаж, амсар хөвөө нь утаа тортогт харласан тэр аймшигт газар хамгийн түрүүнд нэгэн ядуу чавганц, архаг Гончиг хоёр хүрч очжээ. Тэр чавганц хөлс хир болсон хурган лоовууз өмсөж, уранхай хүрэн дээлээ цацаг болтол салбарсан муу бүсээр хөөргөсхийн бүслээд, гартаа модон таяг барьжээ.

	Жирийн цагт элэгдсэн модон таягаа бараг тахийтал тулж, ханзархай гутлаа дааж ядан хоёр хөлөө чирч аажимхан явдаг энэ чавганц эдүгээ айж сандарсандаа ч юм уу, таягаа ч тулахаа мартан, бамбалзуур дээгүүр яваа юм шиг хазганан гүймэр аядаж нүхний ирмэг дээр хүний түрүүнд хүрч очоод:

	— Гүндүү - үү! гэж уянгалуулан хашхирав.

	Гэвч хэн ч түүнд хариу дуугарсангүй. Гал дээр улайтган шатааж орхисон тогоо мэт тэр нүхний дотроос дарь хүхрийн үнэртэй цайвар ногоон утаа суунаглаж байлаа. 

	Тэр чавганц:

	— Гүндүү! гэж дахин дуудаад асгаруулан уйлав.

	Гончиг чухам хэнийг дуудан буйг лавлан завдтал тэнд ар өвөртөө үсэг бүхий алаг эрээн хантааз өмссөн «Арван тавны цагдаа3» нар сүр бадруулан цугларцгаав.

	Тэдний дараа цагаан хөх жинс, отгоны гуурс бүхий малгайтай яамдын хиа нараас эхлээд зах зээлээр сэлүүцэн явдаг танхай дүрсгүй лам банди нар, Хүрээний яахаас ч буцамгүй шинжийн дэгжин танхайчууд, хавийн юмыг хамгийн түрүүн сонсож амждаг «урт чихтэн», ам хэл ихтэй эхнэрүүдээс эхлээд хэрэг шийтгэх түшмэл, бичээч, мэргэч, төлгөчин, эмч домч, бариач, эмс охид, хөгшид зэрэг янз бүрийн хүн цугларахын зэрэгцээ олны газрыг бараадсан гуйлгачид хүртэл бас ирсэн байв. Олон хөлийн газраа хэзээний ялаа мэт үл салах дамнуургын худалдаачин хятадууд бас ирчихсэн нахис нахис гишгэлэн сониуч нүдээр дэлбэрэлтийн нүхийг өнгийн харах зуураа янжуур, боов чихэр, самар зэрэг аахар шаахар зүйлээ амжин зарах гэж зарлан хашхирч явав.

	Эл цугларсан олныг гамин цэргүүд нүд салгалгүй ажигдаж, ширүүхэн хөдөлсөн, чангахан дуугарсан бүхэн өөд сэрэмжлэн давхийж, бууны гох дарахад бэлэн байлаа.

	— Гүндүү! гэж нөгөө чавганц арга ядан цөхөрсөн байдалтай дуудах нь хааяа сонстоно.

	Гартаа бээлий хийж, цагаан хуйтай сэлмийнхээ шаргал бариул дээр зүүн гараараа тулж ихэмсгээр зогссон нэгэн гамин ноён хэдэн ширүүн үг шулганан хэлэхэд арван хоёр зангилаа товчтой хар хүрэмтэй, булган сүүл хадсан хар тоорцог өмссөн хижээл насны нимгэн шар царайтай хүн:

	— Чи ямар юмаа бархираад байгаа чавганц вэ? гэж хэлмэрчлэн өгүүлэв.

	— Би нэгэн ядуу хөөрхий бандийг дуудаж байна. Хүү минь энд булаастай байсан дарийг авахаар явсан юм. Одоо ч өнгөрч л дээ. Ум ма ни бадь ми хум! гэж чавганц тайвнаар хариу өчив.

	Гамингийн ноён хэдэн үг хэлж, хар хүрэмт хүн бөндгөнөн гүйж хэлмэрчлэн, чавганцыг нарийн чанд шалгаавч олигтой юм ярьсангүй. Зөвхөн Гүндүү гэдэг нэгэн хүн, хоёр гурван дотор хүнтэй хамжиж энд булаастай байсан дарийг авах гэж яваад энэ гай тохиолдлоо гэж өгүүлэв.

	— Юун яасан, дарь вэ? гэж асууваас:

	— Хэн чинь мэддэг юм бэ! Танайхны л шунхай4 цэргийн дарь байсан гэдэг гэж мөнөөх чавганц гамингийн ноён өөд хялайн харж чангаар өгүүлэв.

	Гамингийн ноён тэр даруй хэсэг бодолхийлээд, чимээгүй яваад өгч билээ. Харин хэсэг цэрэг үлдээд, зайдуу газар сууцгааж, цугларсан олныг харгалзан байв.

	Баргын аймгийн5 нэгэн ядуу банди нусгай хэмээх хочтой Гүндүү гэгч хүү энэ чавганцын гэрээр үргэлж ирж цавын будаа идэж, аагтай сайхан манз (цай) уух зэргээр бие амран, жаргал зовлон ярилцан дасжээ. Баргын аймгийнхан буюу Нийслэлийн нийт олноос тэр Гүндүүгийн хойноос зовох хүнгүйг бодвол угаас өнчин хүн байсан буюу.

	Тэр нусгай Гүндүүгийн очиж орогнодог энэ Лувсандулам чавганц угаас хоосон ядуу тул түүнд тус болох, бас өөртөө хэд гурван мөнгөний ашиг олох гэж Гүндүү, өөр гурван хятад хүнтэй хамтран тэр их дарийг олж малтан авч ан гөрөө хийдэг хүмүүст худалдахаар сэджээ. Эхэлж малтсаар газар дор булсан олон лүү хар дарийн захад хүрч нэгэн лүүг авч худалдацгаасанд овоо мөнгө олжээ. Угаас шинэ сайн лүүнд хийж, гадуур нь үхрийн нойтон ширээр битүү ширлэсэн тул сайн чанарын хятад хар дарь огт муудаагүй байжээ. Тэд дахин энэ нэгэн барцадтай өглөө ирж малтаад, гантай царилын үзүүр нь чулуу цохиж оч үсэргэснээс юм уу, тамхи татаж гал осолдсоноос юм уу ямар боловч осолдож, олон лүү дарь, дөрвөн хүн цөм нэгэн агшнаа үнсэн товрог болжээ.

	Арван тавны цагдаагийн хувцас өмссөндөө омогшсон ойворгон зантай нэгэн цагдаа, олны дотроос усан нүдэлж уруу царайлсан Лувсандулам чавганцыг нүдэн үзүүрлэж:

	― Гүндүү гэгч чинь лам хүн юм бол ямар учраас дарь авах гэж явсан бэ? Шунхай цэргийн дарь энд байдаг гэж чи яагаад мэдэх болсон бэ? Хэлж өг! Үгүй бол дэмий балай чалчилгүй зайлж холд! хэмээн загнан, хүн муудаан, ямаа эцсэндээ дээрэлхүү гэдэг хуучны үгийг санагдуулна. Гэтэл Лувсандулам чавганцын үргэлжлүүлэн өгүүлсэн нь:

	― Би угаас ядуу татуу, өнчин өрөөсөн, богино жолоотой төрсөн дорд заяаны бүсгүй хүн. Насны залууд нэгэн сайн нөхөр олж түшсэн хэр нь тээр цагаагчин могой жил хятадад хүрзээр цавчуулж бурхан болсон юм. Ум ма ни бадь ми хум! Тэрнээс минь үлдсэн ганц сайхан хүү байсан юм сан. Арван гуравны нь жил ороод хэцүү нэрт өвчин6 тусаж, эцгийнхээ хойноос явчихлаа. Ингээд гон бие, гозон толгой би бор гэрийнхээ мухарт үлдэж үсээ цайтал үйлээ эдлэх лайтай байжээ. Харин хөөрхий энэ муу ядуу амьтан Гүндүү манайхаар орж аяга цай уусаар овоо дасаж өөрийн хүү шиг болсон юм сан. Би ч муу хүүгээ эргээд ирсэн юм гэж бодоод голоосоо хайртай болсон сон. Ум ма ни бадь ми хум! Тэр минь энэ айхавтар галын дөлтэй хамт тэнгэр өөд нисэн одлоо. Бурхдын оронд саадгүй төрөх болтугай! Царай зүс муутай ч гэсэн цагаан санаатай, хорхойд хоргүй хүн юм сан даа! Одоо ч хүний сайн нь арилж, саар нь үлддэг цаг болж дээ! Би жаран зургаан настай хүн. Өдий болтол хүрээ олны хишиг буянаар л амьд явна даа хүүхэд минь! Урьд энэ Хүрээнд ингэж амьтан хүнийг цочоосон дарь хүхэр тэсэрч дэлбэрч байсан удаа байгаагүй шүү, хүүхэд минь. Харин одоо ямаршуу юм болж байна вэ? Зүгийн муу зүүн урд гэдэг! Богдын маань хүрээний зүүн урд захаас энэ дарь асаж, алтан нарыг халхалсан энэ хар утаа босон, хашаа байшин эвдэрч, бурхан сахиулс хүртэл доргиж, сэвтэж байна. Энэ тун их муу ёр доо хүүхэд минь! Та нарын орон хотыг тойроод хашаа байшингийн чинь хаалган дээр, гэр орон, гал голомтын чинь дэргэд, бурхан шүтээний чинь дэргэд, эхнэр хүүхдийн чинь дэргэд зэвхий саарал хувцастай цэргүүд бужигнаж байна. Эднүүс яах гэж ингэж бужигнаж байгаа гэж санана! Цөвүүн цаг гэдэг чинь ингэж ирлээ дээ, хүүхэд минь! «Жорын эмчээс зовлон үзсэн чавганц» гэж үг бий шүү! Нэг муу солиорсон чавганц дэмий бархирч байна гэж бодолгүй хүн бүхэн юм бодох цаг болжээ. Эцэг эхийн үеийн гал голомт, бурхан тахил, газар шороо байна! Энийгээ та нар мэдэх болжээ! гэж хэнээс ч илүү цэцэн цэлмэг өгүүлээд, хүзүүндээ байсан модон эрихийг авч маань уншсаар таягаа тулан одлоо.

	Чавганцын саяны хэлсэн сүрхий үгнээс ч юм уу, дарь хүхрийн үнэрээс ч юм уу, бүү мэд, хүмүүс удтал чимээ авиагүй зогсоцгоож билээ. Гагцхүү ихэд сэжиглэсэн гамин цэргүүд ирж, тэр гэртээ тарцгаа! гэж тушааснаар хүмүүс зүг зүгт тархан одоцгоов.

	Энэ ер бусын гэнэтийн явдал Богдын Хүрээнийхэнд ямар нэгэн түгшүүртэй бодол төрүүлжээ. Түүгээр ч барахгүй, энэ их чимээ тэртээ зүүн зүг Хэрлэн мөрнийг гатлан өнгөрч, одоогийн Жаргалтхан сумнаас зүүн тийш байдаг Өндөр хавчуу хүртэл цуурайтсан ажээ.

	Үүгээр үзвэл энэ тэсрэлт, зөвхөн хүрээнийхний чихний хэнгэргийг хагалчих дөхөөд зогсоогүй, хөдөө нутгийг хүртэл цочоожээ.

	
3. ЗЭЭЛИЙН ГАЗРААР СОНИН ЮУТАЙ ВЭ?

	Хөвчин орны өнгөтэй бүхэн

	Хөлтэй, шуугиантай зээлийн газар 

	Хөлбөрөн эргэх мөнгөн зоосоор 

	Хөтлөгдөж нэг тийш урссаар байдаг л...

	 

	Өгүүлэх нь:

	Улс орны хувь заяанд түгшүүрт өдрүүд тулж ирэхэд хүн бүхний сэтгэл гэрийн мухарт тогтохоо больдог. Тийм үед Гончиг зах зээлийн үймээн шуугианыг үзэж сонсох нь илүү тустай шиг санагдах болов. Гэрт байхаас, гадаа явах дуртай, дуугүй суухаас, дуутай гүйж явах илүү сайхан байдаг хориод насны үеийг ч хэлэх үү, завтай өдрөө хамгийн түрүүн мөнгөний булан дээр очно... Энд мөнгө төгрөгийг өөрөөр нь арилжих тул «Мөнгөний булан» гэдэг байв. Энд Оросын цагаан хааны сүлд тэмдэг бүхий цаасан мөнгийг гүйлгээнээс гаргасан гэлцэж, нэгийг нь далан мөнгөөр сольдог боллоо. Учир нь Олноо өргөгдсөний долоо, найм, есдүгээр оноос эхлэн «Орос орны дотор их санаат, бага санаат7 гэдэг хоёр нам гарч, эзэн хаанаа түлхэн унагаж, засгийн эрхийг тэр хоёр нам булаалдан тэмцсээр байна» гэсэн яриа нийтээр тархжээ. Иймээс Оросын цагаан хаантай цуг, хааны сүлдэт мөнгөн тэмдэгт, худалдаа гүйлгээний лангуун дээрээс шилжин буув. Түүний нэг дэвсгэрийг эхлээд хятад 70 мөнгөөр сольж байснаа сүүлдээ 50, 30, 20, 10 мөнгө болон буурсаар байгаад сүүл сүүлдээ бүр үнэ цэнгүй болов. Үүнийг сольдог газар нь баруун Сэлбийн хойд хөвөөн дээр (зээлийн гудамжны зүүн өнцөг буюу одоо таксины төв буудлын хойд цэцгийн мандал орчимд байсан орос дэлгүүр билээ) байв.

	Энэ дэлгүүр уг нь хаант засгийн харьяа, Хүрээн дэх төв дэлгүүр бөгөөд европ зүгийн элдэв бараагаар элбэг байдаг тул нийт хүмүүс орж гарах дуртай. Түүний дэргэд тусгай вандан засаж, мөнгө сольдог болсон тул зарим шунаг баячуул:

	— Баатар цагаан хааны сүлд тэмдэгтэй мөнгө хаанаас хэрэггүй болох вэ! Өнөө ингэж байвч маргааш үнэд орно гэж хэд хэдэн авдраар дүүрэн цаасан төгрөг цуглуулж аваад, хожим нь хэв хэрэггүй, хүүхдийн тоглоом болгож байсан ч удаа бий билээ.

	Арга заль ихтэй зарим баян панзчин, цаасан мөнгөнөөс ихээр авч, алс говийн хошуудаар очоод, цагийн байдал ямар болж байгааг сонсоогүй ардуудад аль олигтой малаар арилжиж, өдий төдий сүрэг мал туугаад ирдэг байлаа. Дэлгүүрүүд бүх бараагаа сугалаа болгосон тул удахгүй хаагдах нь ил ажээ. Гэвч сугалааг нь нийтэд гүйлгэхгүй гэж дорно зүгийн өрсөлдөгч нар нь элдэв цуу үг тараажээ. Орос дэлгүүрийн сугалаа татвал гай болж хөгшин эхнэр таараад тэр нь гарч ирэх мөртөө хүзүүдэж тэврээд, үнсэж наалдаад ер салдаггүй юм гэж Хүрээгээр нэг ярилцаж байлаа.

	Сугалаанд тийнхүү «хонжвор» таарч сүйдэж байгаа хүн үзэгдэж юу магад хэмээн Гончиг сониучирхан хэсэг зогсож билээ. Энэ үе Оросын целков (цаасан мөнгө) лангуунаас бууж, оронд нь хятад мөнгө, цалин цагаан мөнгө, бас гамингуудын гаргасан тэмээт, хоньт гэх мэтийн монгол үсэгтэй элдэв цаасан мөнгө гарсан нь хэдийгээр гадаад олон улсын валютаар батлагдаагүй боловч Монголын учир мэдэхгүй олны дунд шууд гүйлгээнд орсон үе байлаа.

	Баруун Сэлбийн тахир нарийхан эрэг дундуур булингартай ус хэзээ мөдгүй ширгэх гэсэн мэт алгуур урсах нь зуун задгай зээлийн газрын өлөн тоосонд залхсан мэт үзэгдэнэ. Түүний эргээс баруун тийш Гандангийн хүр чиглэн, худалдаа арилжааны эрээн цоохор гудамж үргэлжилнэ. Тэнд хойшоо харсан туйпуу барилгын өндөр модон довжоо бүхий хаалган дээр гадаад үсгээр бичсэн хаягтай, дотор нь урьд өмнө үнэртээгүй хачин сонин үнэр ханхлуулсан холын орны бараа, хойд зүгийн амтат идээ худалдаална. (Энэ байшинд сүүлд «Монгол улсын харилцан туслалцах хоршооны ерөнхий хороо» гэсэн монголоор бичсэн хаяг өлгөж, булан дээр нь орос, төвөд үсэг бүхий хаяг хаджээ8.)

	Түүний сүүдэрт мөнгөн хазаартай, дэлийг нь зассан цэмцгэр морьд уяастай гунхалзан зогсож байв. Тэдгээр морины нуруун дээр улаан хундан будагтай монгол хийцийн сайхан эмээл, хөдөөгийн уран гартны цоолборлон хийсэн мөнгөн хяр, мөнгөн даруулга, баавар юугаан гялалзуулан, хүрэн цэмбэн олонцор нь хиагт булигаар дэвсэн дээрээ яв цав зохиж, хүнд төмөр дөрөө нь хангинан хавиралдаж байх нь үзэмжтэй сайхан харагдана. Хоршоо дэлгүүрт орсон эзэд нь гарч ирэхүйеэ түрүүчийнхийг нь ажиглавал цэнхэр хамбан дотортой хөх даавуу дээл эвтэйхэн бүсэлж, мөнгөн утсаар сүлжин хээлсэн хэт бэл зүүж, ясан савхт хутга юугаан бүснээ хавчуулан, тууран хэлбэрт нударгаа хаялсхийн алхаж, шар ширэн ултай гурван ногоон сарьс бүхий булигаар монгол гутлын элбэгхэн түрийнээс цухуйсан оймсны хараа (түрийний дээд зах) дээрх зүү ороож шагласан хээ хуарыг ирэлзүүлэнхэн мориндоо мордож, Их хүрээнээс гаран цэнгэг агаарт хөдөө тал руугаа тоос татуулан давхиж одов.

	Тэр дэлгүүрийн хойхно мах худалддаг «Махны дов» нэртэй зах байна. Энд ханцуйгаа тохойдоо хүртэл шамласан янхирдуухан биелэг эрчүүл, энгэр заамаа ярсхийж, наранд түлэгдсэн хэнхдэгээ гарган, он оны наран салхийг сөрж гүн гүн үрчлээ суусан бараан царайд нь хөлс тос дааварлан, махныхаа үнийг дуудан магтаж алиалан зогсоцгооно. Түүнээс цаашилбал жигдхэн шавардсан дээврийн нь өнцөг монгол гутлын хоншоор мэт дээш сөлийсхийсэн, дорно зүгийн хийцтэй олон намхан байшин үргэлжлэх бөгөөд олны дуу шуугиан улам ихэснэ. Нарийхан савхан модоор сархинаг буюу хас маягийн хээ гаргаж хийсэн цонх шиллэсэн хаалгатай эдгээр байшинд янз бүрийн нарийн боов, ногоо, жан цуу, дүүфүү, чихэр жимс зэрэг элдэв зүйл төрөл төрлөөрөө үзэгдэнэ. Бас гадаа дэлгэсэн задгай лангуунуудын нэгэнд тулж очвоос, онигордуу нүдтэй, өргөн хацартай, шанаа дээгүүрээ хэдэн нугалаа гарч шалхайсан хар хүн:

	— Далай нуур, Дарьганга, Далай чойнхор ван, Даян дээрхийн зэрэг газар орны дархнуудын мөнгөөр урлаж мөшгөөр тавьсан, шижрээр шарж ширхгээр самнасан шинэхэн авгайн шилмэл зүүлтийн хэрэглэл, эхнэрийн толгойн оюу номин, одтой сондор боолт (оройвч), урт богино хавчаар, олон чимэгтэйгээ, бэлзэг, бугуйвч зэрэг цөм бүрээн! Аваад байгаарай! Аваад байгаарай! гэж хашхирч байна.

	Хүрээний зах зээлд худалдаа хийж байгаа хүн ч гэсэн, авч байгаа буюу сонирхон асууж байгаа хүн ч гэсэн цөм толгой холбосон уран хошин үгээр ярьдаг заншилтайг Гончиг их сонирхоно.

	Өнө эртнээс төрөлхийн яруу найрагч монгол үндэстний тэр онцлогтой бөгөөд, зах зээл, даалуу тоглоом, эрийн гурван наадам, найр хурим, нүүдэл суудал, эсгий хийх, гүү барих зэрэг зан үйл, аж төрлийн юм бүхэнд ардын аман зохиол үндэслэсэн уламжлалтай билээ. 

	Эдгээр худалдаачны өмнөх лангуун дээр үнэхээр ч Далай нуурын барга - үзэмчин аймгаас эхлээд Даян дээрхийн баруун хойд хязгаар хүртэл монголын уудам нутагт монгол урчуудын урлаж хийсэн мөнгөн гоёл янз бүрийн зүүлт дэлгээстэй ажээ. Энэ нь зөвхөн эхнэр хүний толгойн хэрэглэлийн худалдаа тул уг худалдаа тун нарийн төрөлжсөн болохоор эхнэр хүний мөнгөн гоёлын лангуунд өөр зүйл хольж тавих, цуг зарах ёсгүй. 

	Энэ лангуунаас цаашилтал дан малгай худалдагч, малгайгаа магтаж уянгалуулан хашхирч:

	— Улаан залаатай тэнзэн малгай, утас ороосон тоорцог, улаан бүчтэй хилэн малгай... ч гэх шиг түгдрэлгүй тоочин дуудаж байв.

	Цаашилбал хамба торгон хантааз, хүрэм, өвөл зуны өнгө бүрийн дээл, хөөргийн даалин, аяганы урт богино алчуур, хавтага, тамхины хавтага, гансны дугтуй зэрэг монгол бүсгүйн шаглан оёсон буюу утас ороож солонго татуулан урласан бүхий л хэрэгцээний тансаг сайхан бүтээл ярайн үзэгдэнэ. Бас эмээлийн модны худалдаа, гөлөм, дэвс, гутлынх, авдар савных, гэрийн модных, торх сав, модон тэрэг матмал бургасан араг, махир хулсан савар цөм бүрэн...

	Бүр цаашилбал, түлээний зах дээр үхэр хөллөсөн модон тэргэнд ачсан түлээ урт урт цуваагаар багшран зогсоно. Түлээ авах хүмүүсийн зэрэгцээ, араг үүрсэн ноорхой дээлтэй чавганц нар модны холтос хуулан авч хоногийнхоо түлээг олох гэж улайрна. Тэднийг ирэхэд хэн ч үл татгалзан модны холтсыг дуртайяа хуулуулна. Малын зах дээр монголын хөдөө атар бэлчээрээс тууж сая ирсэн, сүүлээ дааж ядсан бөгтгөр иргэн хонь, бас эргэж харж чадахгүй шахам таргалсан амбан шарууд олон харагдана.

	Мал худалдаалах хүмүүс цомцойн сууж бөөгнөрөн чулуун соруул бүхий урт урт гансанд дүнсэн тамхи нэрж яриа хөөрөө дэлгэн байцгаана. Хонь малын майлаан, хүмүүсийн дуу шуугиан холилдон дуурьсах нь, монголын нийслэлийн өнөр баян зээлийн нэгэн зүйлийн сонин хөгжим мэт санагдаж байв. Гэвч энэ бүхий элбэг дэлбэг, наргиантай амгалан сайхан байдлын ар талд америкийн пүүс, Хятадын мөнгө хүүлэгч, Германы Лютерн шашны нууц сум, хаант Оросын ангийн үсний пүүс, Туркийн ганзагын худалдаачны багаар халхавч хийсэн Английн гадаад худалдааны төлөөлөгч зэрэг харь орны тоноочид өөр өөрийнхөө ажлыг амжуулж байлаа. Зарим нь худалдааны болон бусад элдэв ажилдаа саадгүй нүүр тал олох гэж Нийслэл хүрээнээс умар Хүйн гол хүртэл, Даншиг наадамд Богдын залрах замыг хүч хөрөнгөөр засан тэгшилж, зарим нь гудамжаар яваа хүмүүсийг дуудан, Далайн цаад орны сайхан үнэрт гоёмсог янжуураа үнэ өртөггүй бэлэглэх зэрэг олон янзын арга хэрэглэн, Монгол орны амьдралд улам бүр гүн гүнзгий орсоор байлаа.

	Харин сүүлийн үед энэ бүх гадаад, дотоодын худалдааны лангуу бүхний дэргэд нэгэн гамин цэрэг заавал харагдаж байдаг болж билээ.

	Зах зээлийн газар хуран цугларсан олон ард, урьдынх шиг эд агуурсны өнгө чанар, үнэ ханш асуулцахаасаа өмнө гамингийн тухай шивэр авир ярилцах нь илүүтэй боллоо. Гэвч тэр цугларан ярилцах хүмүүсийг аль нэгэн газраас гамингийн нүд хэзээд ажиглан ширтэж, ямар нэгэн чих хэзээд чагнаж байдаг болсон нь цаг төрийн байдал түгшүүртэй болсныг гэрчилж байв.

	
4. ТОВХОН ХАНЫ ЖАВЗМАА

	Хурмаст тэнгэрийн дагина шиг 

	Сайхан төрсөн гэлээ ч

	Хувьд нь тохиолдсон зовлонгоос 

	Салж тойроход хэцүүхэн байв.

	 

	Өгүүлэх нь:

	— Хишиг хүртэх хүн байна уу? гэсэн намуухан байтлаа тодхон дуу сонстов. Энэ дуу Хүрээний хөл хөгжөөн ихтэй зээлийн газар, усны түрхрээн мэт битүү нүргэсэн олон зуун хүний их чимээн дунд ганцаараа содон дуулдаж, хүн бүхэн тийшээ эргэн харна. Байдлыг ажваас саяхны тэр хүн цагаан жинс бүхий малгайтай, хүрэн торгон хантаазтай өндөрдүү хүн байв.

	Түүний сайхан тэгш нуруу, амарлингуй ихэмсэг царай, цэнхэр хилэн нударгатай хөвөнтэй хөх чисчүү дээлийнхээ хормойг шавхийтэл хумин явааг үзэхэд хэзээний албан хаагчийн шинжтэй. Тэр, цэмцгэрхэн бэлхүүснээ улбар шар бажгир дурдан бүс захыг нь даран ороож, цахилуур хэт хутга зүүж, хятад жуушаан (мяндас) утсаар сүлжсэн, үзүүртээ цацаг бүхий ногоон ясан дамар - шахуургатай аяганы урт эрээн алчуур, хээгүй хөх торгон дээр шаглан оёсон хөөргөн сав зүүжээ. Тэр хөөргийн сав дотор алтан нуух бүхий шүрэн толгойтой давхар шаазан хөөрөг дотор нь хамрын шар тамхи байгаа буй заа. Энэ ихэмсэг намбатай хүн сайхан хүрэн моринд тохсон хэт ганган бус боловч тохилог дорвитой эмээл дээрээ төв жавхлантай сууж, мөнгөн товруу боолт бүхий хар суран хазаарынхаа жолоо цулбуурыг хэв нь эвдрээгүй гараараа атгажээ. Тэр хүн зээлийн газрын хөл хөдөлгөөнийг үзэж ханасан янзтай, хайхрамжгүй боловч нүдээ буландан ихэмсэглэн эргэлдүүлж гярхай харцаар хүмүүсийн зүс царай, ялангуяа хүүхнүүдийг ажигласхийн явна. Юунд тэгж ажиглана вэ гэвэл, хэлсэн үгийг нь хүмүүс ямраар хүлээн авч, юу гэж хариулах гэж байгааг ажигласан хэрэг болой. 

	Тэр дахин:

	— Хишиг хүртэх хүн байна уу? гэж урьд адил зугуухан хүнгэнүүлж дуудав. Хэдийгээр хүч гаргаж, царай чинэрүүлэн хашхираагүй боловч түүний дуу орчин тойрондоо содон дуулдаж, хүмүүс нүүрээ нааш хандуулан удтал харцгаавч хариу дуугарах хүн гарах байтугай, харин ч зарим нь зугтан нуугдах мэт бушуухан холдож, зээлийн түмэн олны дунд хутгалдан орно. Юунд тийнхүү зугтана вэ? «Хишиг хүртэх хүн, байна уу?» гэсэн үг тийм базаахгүй үг гэж үү? Бодвоос хамгийн сайхан юм байлтай. Гэтэл энэ үгийг сонссон хүмүүс инээж байсан нь инээхээ болиод нүүр нь барайсхийж, ярьж байсан нь яриагаа тасалж сэтгэл сэрхийж, тэрхүү ихэмсэг хиаг удтал ширтэнэ. Энэ нь голдуу хүрээнийхэн байлаа. 

	Харин хөдөөгөөс орж ирсэн хүмүүс бол тиймгүй, нэлээд шохоорхон харж учрыг үл мэдэн гайхна.

	— Хишиг хүртэх хүн байна уу? гэж дахин дуудаж явтал нь хөдөө нутгаас Богдын Хүрээнээ тун саяхан ирээд яваа болов уу гэмээр нэг залуу сайхан бүсгүй мөнөөх хиаг тосон ширтэв. Үүнийг ажсан хиа, энэ сайхан бүсгүй чинь юунд ингэж их ширтдэг сэн бил ээ! Арай ч «хишиг хүртэх» хүн биш байгаа даа? Үгүй биз дээ. Гэвч яаж мэдэх вэ хэмээн бодоод даруйхан:

	— Дээрхийн хишиг хүртэх бүсгүй хүн байна уу? гэж тайван цээл хоолойгоор нийт олноос асуув. 

	Гэтэл нөгөө бүсгүй:

	— Тэр хишиг нь юу байдаг юм бол оо? Би хүртэх сэн... гэж аяархан өгүүлэв. Түүний царайг харвал, итгэж горьдон догдолсон байдал илэрхий. Хэдий аяархан хэлсэн боловч, түүний дорой уяхан дуу нь хашир хиагийн чихэнд хэдийнээ хүрч амжжээ. 

	Тэгээд:

	— За, хүртэх бол намайг дагаад яв! гэж тэр хүүхэнд ялдамхнаар хэлэв. Хүүхэн ч дуртайяа даган одов. 

	Гончиг, тэрийг харж дотроо их л харамсавч арга, олсонгүй хоцров. Тэр хүүхний өмссөн зүүсэн нь тийм ч ганган хээнцэр бус боловч бас тийм ч муу биш ажээ. Түүний төлөвхөн болоод цэвэрхэн хувцас өмссөн нь яв цав зохижээ. Нүүр царайг үзвэл, төрөлхөөс гоо цэвэрхэн болоод сэргэлэн байдал илэрхий. Гагцхүү түргэн цавчлах торомгор хар нүдний нь хөлбөрөн мэлтгэнэсэн гэнэн хонгор харц нэлээд хөнгөмсөг танхил болов уу гэлтэй.

	Сайхан залуу бүсгүйн магнай руу өнгийн буусан хилэн хар санчгийн өргөнийг харж, ар хормой руу суналзан буусан бүдүүн хар гэзгийг нь үзээд «зовлон ихтийн зогдор их» гэдэг юм даа хөөрхий! гэж хиа дотроо өрөвдөсхийн бодно. Шинийн саран шиг хэлбэртэй уран хар хөмсөг, хятад үлгэрийн хуар бүхий тансаг торгон дэвүүр мэт өтгөн урт сормуус, шулуухан цэвэр хамар хийгээд тэгшхэн уруул, түүний цаанаас туяаран цухалзах лавайн өнгөт жигдхэн цагаан шүд тэргүүтэн бүсгүй хүний залуу чийрэг насны жаргалыг авчирч болмоор гоо үзэсгэлэнтэй заяажээ.

	Өндөр гоолиг нуруу, тэнхлүүн цэмцгэр цээж, гажиггүй шулуун сайхан гар хөлийг нь хараад «ус ихтэй, хөвч нутгийн хүн юм байна даа» гэж хашир хиа дотроо тааварласан нь алдсангүй. 

	Хишиг хүртэх гэж яваа энэ цэвэрхэн залуу хүүхэн бол үнэхээр ус ихтэй хөвч нутгийн хүн байжээ. Түүний нэр Жавзмаа. Тэртээ хойд зүгийн өргөн их Сэлэнгэ мөрний хөвөөнөө, уул хөвчийн өндөр модод навч юугаан шилгээж асан намрын урьхан хонгор цагт энэ бүсгүй эхээс төрсөн ажээ.

	Балчир бага наснаас арван зургаа хүртлээ Орхон гол, Хараагийн Дүрс нарсаар нутаглан байсан бөгөөд нас бие нь өсөөд айлын голомтод галыг нь асаах хувь заяаны замыг дагаж, Сэлэнгийн умард эрэг, Товхон хан уулын өвөрт очиж аж төржээ. Тэнд Жавзмаагийн залуухан зүрхний наран болсон хайртай амраг Дандар гэж нэгэн ядуухан лам байлаа. Тэрхүү Дандар Нинждолби хийдийн хурлын урлаг татах, цохих хэнгэрэгч бөгөөд угаас тэнхээтэй биерхэг боловч зан ааш даруу, хүлцэнгүй номхон тул түүнийг хүмүүс нэг их анзаардаггүй байжээ. Харин түүний эхнэр болж, тэр хавьд үзэсгэлэн гоо царай зүс, бие цогцсоо гайхууланхан очсон Жавзмаа бүсгүй, үзсэн харсан олон түмэнд дорхноо нэрд гарч, удсан ч үгүй «Товхон ханы Жавзмаа» гэж нэршсэн ажээ. Үнэхээр ч тэр хавьдаа онцгой содон бараа сүртэй, асар баялаг сайхан хангай - Товхон хан уулын төрсөн дагина нь ус - лусаас биелэн гарч ирвэл яг л ийм байх биз гэж санагдмаар байв.

	Жавзмаа, Дандар хоёр баян чинээлэг бус, хөрөнгө зөөр гэх юмгүй, өлмүү зэлмүүхэн амьдарч байсан боловч эв найртай, хөгжил цэнгэлтэй суудаг тул хэнээс ч илүү баян мэт байлаа. Ер нь үнэнч сэтгэлийг гүйцэх баялаг энэ ертөнцөд үгүй билээ. Аливаа үйлс явдалд саад тотгор заавал байдаг бөгөөд орчлонгийн юм бүхэнд сайн муу хоёр заавал зэрэгцэж байдаг жамтай тул тэр жамыг дагасан юм шиг нэгэн сайхан өглөө Дандарт бөөн хар гай тохиолджээ. Нинждолби хийдэд зуны сүүл сард их ганжуур хэмээх 120 ботийг гар дамжуулан гүйлгэж уншдаг долоо хоногийн хурал болдог байв. Нэгэн өглөөний цугларах уриа Дандар хэнгэрэгчийн ээлжид зохих цагаас ихээхэн хожимдсон тул хамба лам Дашнэрэнгийн хатуу шахалтаар тус хийдийн цогчин гэсгүй бээр Дандар хэнгэрэгчийг нэвширтэл торлогджээ. Торлогийг нэг буюу хоёр ширхгээр нь барин ар зоон дээр нь чадлаараа гуядан жанчихад, тэр мод сур мэт орооцолдон тусаж дор дороо хуга үсрэх тул жанчигч гэсгүй шинийг сэлгэн барьж үргэлжлүүлэн жанчсаар Дандарын ар нурууны арьс нь шалбараад улаан нялга болж, торлогийн хатуу өргөс түүний нялцгай маханд зай чөлөөгүй далд ортол нь шигсэн боловч Дандар угаас хүдэр зузаан биетэй, бяр тэнхээтэй, чийрэг залуу эр тул давгүй явна.

	Харин Дандарын уур нь маш их хүрч тэсэж ядан, тэр дороо босон харайж гараад хамба ламын ордон харшийн зүг түргэн алхлав. Их шавийн эзэнд мэдээтэй том хийдийн тэргүүн хамба лам, цорж багш, сэрүүн тугдамдаа хаалгаа түгжиж ихэмсгээр завилан, уншлагаа айлдан суутал хэтэрхий дарлагдсандаа уур нь цээжиндээ багтан ядсан Дандар хаалгыг нь цөм өшиглөн ороод нүцгэн шахам уншлагаа уншиж, залбиран суусан цорж ламыг шүүрэн авч:

	— Чи намайг үл ялих зүйлд хэтэрхий занчуулав. Би угаасаа хүний ганц хүү тул одоо чи чадал чинь хүрвэл надаар тугаа тахиулсугай хэмээн уурсан давшилж дэргэд нь байсан банзлыг хүзүүнд нь углаж, гуталд нь байсан шаглаастай оймсыг суга татан авч толгойд нь өмсгөөд,

	— За одоо та нар үүнээс хойш ингэж байгаад дорд хүмүүсийг дарлаж байгаарай гэх зэргийн элдэв үгээр доромжлоод шууд гарч оджээ. Гэтэл, тэр дор нь Дандарыг барьж ял тулган, төмрөөр бэхэлсэн мөглөнд хийж хадаад, тус хийдийн зүүн их хог дээр хаяжээ. Эзэнд мэдээтэй их хийдийн хамбыг аль муухайгаар доромжилсон хүнд хэргийн нүгэлт дорд банди Дандарт хоол өгөх, асрах явдлыг цээрлэвэл зохино гэж чангалан тушаасан тул хүмүүс түүнд ойртсонгүй.

	Харин нэгэн насны нь хань болсон Жавзмаа хүүхэн яахин зүгээр сууж байх билээ. Жавзмаа нэгэн шөнө, саран үүлний цаагуур нуугдан, намар цагийн азарган бороо үе үехэн орж байхад Дандарынхаа мод огтолдог хурц сүхийг барьж, түүн дээр очжээ. Ур дүйтэй хүний гараар ирлэсэн ир сайтай монгол хийцийн сүх, идэр чийрэг хүний гараар дуулгавартай хөдөлж, хэдий бат бэх боловч тэр мөглөнг дорхноо эвдээд, Дандарыг суллажээ. 

	Гэтэл, тэр сацуу дуу шуугиан гарч:

	— Мөглөн эвдэж байна. Дандар орголоо! гэж хашхирах дуун сонстон, олон хүн пид пад гүйлдэн, гал бамбар гялалзжээ.

	— За Жавзмаа минь, сайн суугаарай. Хоёул эргэж мөдхөн уулзана аа! гээд Дандар зүүн урд зүг рүү гүйв.

	Жавзмаа хойноос нь:

	— Чамайг минь тэнгэр бурхан өршөөж ивээх болтугай. Эргэж ирээрэй гэж арайхан хэлээд шөнийн харанхуйд зайлан одов.

	Тэр шөнөөс хойш Дандар эргэж ирсэнгүй. Сураг чимээ ч үгүй болжээ. Хөөрхий Жавзмаа хүлээн суувч, хүрээд ирэх шинжгүй, бүр сураг чимээ тасарсан тул хүн амьтан их цугладгаар нь Богдын Хүрээнээ дөнгөөд очвол эрхбиш сураг ажиг сонсох юун магад хэмээн шийдэж нутгаас шууд гарчээ. Ийнхүү Товхон ханы Жавзмаа гэдэг үзэсгэлэнт сайхан бүсгүй Богдын Хүрээнээ ирсэн ажээ. Жавзмаа угаас мөнгө бэлээр муу тул Хүрээний газар ирээд, юм бүхэн мөнгөөр тооцогддогийг үзэж, хэрхэн

	 

	
бэлжих билээ, морио худалддаг юм бил үү гэж гайхан явсаар энэ хиатай тааралдлаа. Одоо хишиг хүртэнэ гэж Жавзмаагийн сэтгэл их л сэргэж «Ямар буянтай сайхан орон бэ! Ядарч зүдэрсэн хүн байвал түүнд хишиг хүртээж тэтгэдэг юм байх даа. Хишигтээ юу юу өгдөг юм бол! Лав л алтан бөгж нэгийг өгөх байх...» гэх зэргээр бодож, хиагаас асуухад хиа хариуд нь: 

	— Одоо үзнэ гэж товч хариулжээ.

	
5. БАРАМ

	Сүртэй явдлын сүр нь хэцүү

	Сүрдэж байхад дүр нь хэцүү

	Сүслэн залбираад ч дуун хүрэхгүй

	Сүмбэрийн орой дахь тавилан хатуу...

	 

	Өгүүлэх нь:

	Албаны томоотой ихэмсэг хиа, Жавзмаа хүүхнийг дагуулан явсаар Хүрээний их сангийн газар иржээ. Тэнд тусгайлан зассан болов уу гэмээр нэгэн гэрт Жавзмааг оруулаад удалгүй унд хоол авчирчээ. Жавзмаа сайхан цай ууж, тарган махтай хурц хоол идэж, хэнтэй ч үл ярилцан, чив чимээгүй гэрт хүлээн сууж олон зүйлийг боджээ.

	Гадуур хүн амьтан хөл хөөр болон шивэр авир ярилцах бөгөөд гэрийн үүдэнд хоёр хүн харгалзан сахижээ. Байдал нэг л биш, зэвүүн сэжигтэй санагдаж эхлэхэд, юуны түрүүнд муу юм бодлоо. «Дандарыг маань анх оргоход түүний харьяа жасын аймгийн хэргэмтэн, отгийн даргын газраас олон хоног эрж давхилдаад ер олоогүй билээ. Харин одоо оронд нь намайг баривчилсан юм болов уу? Эсвэл Дандар маань энд баригдаад, намайг гэрчээр нүүрэлдүүлэх гэж бас барьж байгаа нь энэ юм болов уу? Арай үгүй байгаа даа, бурхан минь! Хэрэв тийм бол юунд "хишиг хүртэх хүн байна уу?" гэж явах бил ээ дээ? Шууд л «Жавзмаа гэдэг хүүхэн хаана байна?» гэж явмаар юм. Бас барьж хорьж байгаа юм бол ийм сайхан ор дэвсгэр, хоол унд өгч, ийм найрсаг зөөлөн баймааргүй юм даа. Үгүй байх аа! Төрийн минь сүлд өршөө!» гаж Жавзмаа элдэв зүйлийг эргэцүүлэн бодохын сацуу ирэх өдрийн хувь тавиланд хэт итгэх бүсгүй хүний цагаан цайлган бодол түүнийг эзэмдэнэ. Жавзмаагийн нойр шөнөжин эс хүрэн, аз жаргалын тухай элдэв сайхан зүйлийг бодон хэвтэж өнгөрөөхдөө «Над ямар хишиг өгөх бол доо? Торго дурдан өгөх бол уу? Эсвэл мөнгө өгөх бол уу? Зуун янчаан өгөөсэй... За, зуун янчаан л өгвөл их юм. Тэгээд унааны мэг морь 10 янчаанаар, ачлагын хоёр шар тэрэг 40 янчаанаар, саалийн үнээ гурвыг 30 янчаанаар аваад цаана нь үлдсэн 20 янчаанаар юу дуртайгаа авна шүү дээ. Дандартаа торгон дотортой даалимбан гадартай сайхан дээл хийж өгнө. Өөртөө чисчүү дээл, сайхан гутлууд авна. Бас овоо хэдэн хоньтой болж, намрын цагт эсгий хийж, зунд сааж байвал юутай сайхан билээ. Ингээд бодоод ирэхээр ч зуун янчаанд арай багтахгүй юм даа. Зуун тавин янчаан байвал ч мөн сайхан байна даа. Тэгвэл товхийсэн айл болж, хоёр шар, анжис худалдаж авна. Оргихын голд тариа тарьдаг сайхан газар авна. Бас тээрэм босгож авбал бүүр зүгээр юм. Тэгвэл зуун тавин янчаан ч бас арай багадах юм даа. Хэрэв мянган янчаантай болбол ямар байх бол? Ер нь их баян хүмүүс ямаршуу сайхан байдаг бол! Яах билээ гэж сэтгэл нь хэзээ ч өвдөхгүй, дутагдаж гачигдахын зовлон үзэхгүй амьдарна гэдэг ямаршуу байдаг бол! Тэгж амьдарч нэг үзэх сэн...» гэх зэргээр эх захгүй юм бодон мөрөөдөж байлаа.

	Хүний бодол ухаанд барих жолоо, багцаалах хэмжүүр гэж ер бий сэн бил үү?

	Маргааш өглөө нь боллоо. Барамд гарах бүсгүйг одоо авчрах цаг боллоо! гэсэн тушаал гармагц Их сангайн газраас Жавзмааг дагуулан баруун өргөөнөө9 тусгай чандлан бэлтгэсэн газар авчирлаа. Түүний босоо их хашааны ар талаас очмогц Жавзмаа баруун өргөөний човомбо (тахилч) Лувсанпэрэнлэйн хатуу захиргаанд амьдаараа барам болохоор шууд шилжиж орлоо. Хээр хөдөөгийн салхинд ядуу зүдүү амьдралтай боловч эрх дураараа өссөн үзэсгэлэнт залуухан бүсгүй ийнхүү торонд орсон шувуу шиг болж бурангуй ёсонд хайр гамгүй өртжээ.

	Хөөрхий Жавзмаа сая л бүх учрыг ойлгон, хүний амнаас дам сонссон аймшигт зан үйлэнд биеэр орох болсноо мэдээд уйлан хайлан гуйвч, түүний үгийг хэн ч эс сонсном. Дээр тэнгэр байвч тэр хол билээ. Дэргэд бурхан байвч тэд амьгүй билээ. Мөн бурхны шавь олон хувраг амьд тойрон байвч амьгүй бурхантай адил амарлингуйгаар ихэмсэг дүр үзүүлэн юу ч хэлсэн үл хэрэгсэнэ. Харин ч бурхан номын зарлигийг дагаж байгаа ариун үйлс хэмээн хүч түрэн барьж үзэсгэлэнт саран гоо тэр бүсгүйн гэрэл гэгээ татсан сайхан дүрийг хормын төдийд «номын ёсоор» гутаав.

	Жавзмаагийн урт сайхан хар гэзгийг задалж, тос давирхай түрхэн сэгсийлгэж, арван тавны саран шиг тунгалаг сайхан царайг нь зэгэл хар будгаар дарж, нүдийг нь ёнхойлгон, амыг нь дарвайлган будаад, дээш доош зөрсөн араатны соёо хийж тогтоон үзэшгүй муухай амьтан болгоод, арьсаар хийж мэдэгдэхгүйгээр будсан урт хөх мээмийг цээжинд нь углаж, арван хуруунд нь урт зэс хумс бүхий үстэй бээлий өмсгөж, цагийн өмнө хэн хүний зүрх сэтгэлийн соронз болон туяарч явсан цэвэрхэн тэр гоо бүсгүйг харсан хүн бүхэн жигшин аймаар аймшигт муухай барам болгон хувиргалаа.

	Айл амьтан, хот хүрээ, хошуу нутаг, улс гүрний бүх гай гамшиг, бузар булай бүхнийг энэ биедээ шингээн авч, эх болсон зургаан зүйл хамаг амьтны тусын тулд түүний золиосонд гарч, нийт бүхнээс үлдэн хөөх ёстой, үс нь арзайсан, шүд нь ярзайсан, гарын хуруу гадаа тийшээ гажсан, ган төмөр дэгээнээс ялгалгүй ургасан, дэлэн хөх нь өвдгөө шүргэсэн, дэрийсэн муу барам гэдэг энэ буюу!

	Барам болгон хувиргасан Жавзмааг Гэгээн сангийн харчуудын дотроос хамгийн хүч тэнхээ ихтэй хоёр том эр гарч хоёр талаас нь барьж хөдөлгөх ч үгүй, дуугаргах ч үгүй зад захиран, хурлын дунд авчирлаа. Баруун өргөөнөөс дааж үйлдсэн барам гаргах энэ хурлын сүр нь хэчнээн их байсан гэж санана. Тэнд бармыг авчирч том хар тогоон дээр сандайлуулан суулгамагц их биеийг шүр, сувд зэрэг үнэт эрдэнэс шигтгэсэн алтан шармал мөнгөөр чимэх зэргээр сүр оруулан маягласан хүний чөмгөн гандан чихэнд сонсголонгүй муухай яг яг хийн тагшиж, чухамхүү мангасын инээд гэдэгт тохиром орилуулан, түүний зэрэгцээгээр янз бүрийн бүрээ бишгүүр, аль буруу муухай өнгөөр багтран чарлан шуугьсан нь ёстой л муу зүгийн муухай юм гэгч энэ буюу хэмээн олон амьтан бачимдан бархиралдах мэт ажээ.

	Хурлын унших, довогдох догшин сүр ч улам ширүүсэн, элдэв муу юм тэсэж байхын аргагүй боллоо гэмээр нижигнэн сүр хүчийг гарган бармыг даасан цорж лам догшин сүрээ улам улам бадруулж, барам руу ёдрын хар хадгаар байн байн дохиж, тарнийн шидээр бурхан бүхний хүчийг хуралдуулан шингээсэн арвай дахин дахин цацна. Энэ нь тэрхүү бармыг догшин номын сахиулсны шидэт хүчээр шилбүүрдэн намнаж байгаа нь тэр ажээ.

	Нэгэнт тийнхүү хар хадгаар дохиж, арвайгаар цацан довогдсон тул хамаг гай барцад муу бүхнийг шингээсэн сэгсгэр хар бармыг эргэн тойрны лам, хар, эрэгтэй, эмэгтэй хүмүүс цөм жигшин зэвүүцэж эхэллээ. Бурангуй бүдүүлэг шашны итгүүлэн бишрүүлэх хүчин юутай их байсныг чухамхүү тэр цагт тэнд байж нүдээр үзсэн хүн л ойлгох билээ.

	Тэндээс бармыг гаргах их цуваа зүүн урд зүгийг чиглэн, Дэчингалавын шар сүмийн шөргөн хашааны баруунаар гарч, Өрлүүдийн аймгийн урдуур Хүрээний гол хүрдний баруун талаар явж өндөр хогийн зүүгээр гараад Чойжин ламын сүмийн зүүнтээгүүр замнан, Дүнжингарвын хүр лүү орлоо. Цувааны эхэнд яваа хоёр хүний нэг нь бармын эдэлж хэрэглэх зүйлийг авч, нөгөө нь «бармын идэш» хэмээх хоолны зүйлийн зунгааралдсан бантан шиг (буюу амьтны тархийг дуурайлган хийсэн) хоол авч явна. Хойноос нь үзлийн муухай тэр бармыг  сүрхий тэнхээтэй хоёр хүн хоёр талаас нь чандлан барьж, хөдлөх гэх бүрд нь гар мөчийг нь хугалж булгалах алдаж сэгсчин авч явна. Бас ард нь нэг хүн, бармыг эргэж харуулахгүй гэж толгойг нь урт эрээн модоор зангалайдан чичиж яваа харагдана. Энэ бүгдийг харахад хүн хүнээ хайрлах ёс энд огтгүй болдгийг нүдээр үзэж болох ажээ. Түүний хойно хоёр тахилч ламын дунд нөгөө барам даасан лам, нүүр нь хар цацган халхавчтай, олон шовх үзүүр бүхий хавтгай оройтой цорж малгай өмсөж, гартаа хар хадаг бүхий пүрэв (очир бариултай бяцхан жад) барьж, сүр бадруулан цамнах мэт дэвхцэн дүвчигнэж явах нь инээдэмтэй авч, зэвүүцэм харагдана. Сүүлд нь, бадарсан гал дөл дүрслэн урлаж үйлдсэн «сор» хэмээх том балинг гурвалжин төмөр тавагт байрлуулан барьсан хоёр лам, түүний дараа гэсгүй, унзад нарын зэрэг олон лам явцгаана.

	Тэдний араас жирийн лам нар бөөгнөрөн цуварч явах нь өргөн их шар улаан даавуу намирч байгаа мэт үзэгдэнэ. Цувааны толгойн хэсгийн хоёр талаар бүрээ бишгүүр, хэнгэрэг цан зэрэг зан үйлийн сүр хүчийг илтгэх хөгжимчид эгнэж явах бөгөөд бүр гадна талаар нь хагас дугариг хэлбэрээр даган тойрсон сүсэгтэн үй олон хүн явна. Энэ нь жирийн малчин гоо бүсгүйг шашны бурангуй ёсоор мунхруулан амьдаар нь оршуулж яваа юм гэж бодмоор байв.

	Түүнд оролцогчид, бармыг төлөөлсөн эрүүл энх эрхэмсэг залуу бүсгүйг өрөвдөн гашуудах байтугай, үзэн ядаж, харааж зүхэж явцгаах ажээ. Энэ нүсэр цуваа алгуурхан явсаар Дүнжингарвын хүр лүү ороход10, хүрийн зүүн урд этгээдэд хоёр хэсэг гал дүрэлзэн асаж, үнэхээрийн аймшиг сүртэй үзэгдэхийн хамт дэргэд нь хэдэн хүн буу агсан зогсож байгаа үзэгдлээ. Үүнийг хармагц хүчинд автагдан дарлагдсан бүрэг бараг ухаан бүхий явсан Жавзмаагийн зүрхний цохилт зогсох мэт боллоо. 

	Юутай хатуу орчлон, юутай гаслант хувь заяа, юутай их гай барцад вэ!

	Хэдхэн сарын өмнө ижил хоёр шувуу шиг эрх дураараа амьдран байсан амрагийн амьдрал ийнхүү алга урвах төдийхөнд өөрчлөгдөөд хоёрхон хоногийн өмнө амраг нөхрөө олж учрахын их итгэлийг өвөрлөж, бэл бэнчнээр дулимаг боловч сэтгэлээр бүрэн дүүрэн бялхан явсан Жавзмаа ийнхүү санамсаргүй энэ их барцдад өөрийгөө оосорлуулж амьдын хагацалд учрах нь энэ...

	Жавзмаа өглөөнөөс эхлэн энэ санамсаргүй урхинаас мултрах гэж ядаж цөхрөөд сүүлдээ гуньхран гутарч, сэтгэлээр бүрэн унаж гүйцжээ. Тэр ч байтугай, Жавзмаа өөрийгөө энгийн нэгэн монгол эмэгтэй мөн гэдэгт эргэлзэн элдэв зүйлийг санаашран «Ээ тэнгэр минь! Би ер нь угаасаа ариун цагаан хүн биш, нүгэлт хар шулам юм байлгүй дээ. Тийм болоод л тэр ариун хуврагт гай болж, хэрэг төвөгт түлхсэн юм байх. Бурхан номын хүч, намайг нь татаж авчраад одоо энэ галд амьдаар минь шарж, энэ олон хүн, шүүрэн шанага болтол минь буудах юм байлгүй! Буудаг! Шатааг! Хөөрхий хайртай Дандарыгаа хөнөөсөн энэ муу биеийг яаж л шийтгэнэ, дураараа болог!» гэж Жавзмаа боджээ. Түүний амыг тэвхдэн арзайсан соёо нь үг хэлж болохгүй, уруулаа хамхиж ч чадахгүй болгосон тул шүлс нь энгэр лүүгээ гоожиж явлаа. Гэтэл, нэгэн согтуу хүн, морин дээрээ хэлтгий сууж, сонирхон бүхий олны дундаас Жавзмаа руу ойртон ирж занаж зүхэн,

	— Ээ муу хар барам! Сэгсийсэн муу барам! Тэр галыг харав уу? Чи одоо хүн амьтныг хөнөөж, гайтуулж явахаа өнгөрсөн! гэж олны дотроос сугаран ойртож маш чанга дуугаар занаад Жавзмаа руу нулимж байгаа харагдав. Энэ үед Жавзмаа хэдийгээр хэв дүрсээ эвдүүлэн, хэл амаа тэвхдүүлэх зэргээр бусдын гарт нэгмөсөн орж, аль муугаар дарлагдан яваа боловч түүний үзэх, сонсох нь хэвээр тул орчимдоо юу болж бүхийг Жавзмаагийн сэргэлэн ухаан сэртхийн, тэр ганган хүний тийнхүү хорслын үгийг юу эс андах ажээ. Харин түүнийг сонсоод Жавзмаагийн сэтгэл гэнэт дүрэлзэн бадарч, залуу соргог насны нь уур омог, хор шар оволзлоо. Тэр ч байтугай, тэр ганган хүний онцлог тэмдэг зэргийг аль хэдийнээ нүдлэн авчээ. «Яасан муухай хүн бэ! Би хүн амьтан хөнөөж явсан гэж үү? Худлаа! Шал худлаа! Тэнгэр бурхан, лам хувраг, хаан төр цөм нүдтэй юм бол хараг! Би хорхойд хоргүй явсан эгэл жирийн бүсгүй хүн! Намайг буг чөтгөр, бурхан сахиулс аль нь ч төрүүлээгүй, гэмгүй нэгэн монгол эх төрүүлсэн юм! Би хүн болохоороо хүнийхээ хойноос л явж байсан юм. Ер нь эд чинь яагаад ариун цагаан хүнийг ингэж хуурамчаар будаж, элдэв муугаар гутааж, амьтны нүд хуурч байгаа бил ээ? Надаас өөр барам эдэнд олдсонгүй юү? Манай нутгийн Бүтэмжийн чөтгөр хэмээх Дагва буг чөтгөр, бурхан сахиулсанд итгэхээ больсон нь нэг учиртай байх. Хэрэв би шулам юм бол миний ижил хүн бүхэн шулам баймаар юм. Худлаа! Энэ бүх явдал худлаа!» гэж бодмогц Жавзмаа өндөр дуугаар хашхиран, энэ бүхнээ ярих гэтэл ам нь тэвхтэй тул үг хэлж болсонгүй, зөвхөн аягүй чанга орилжээ.

	Түүний орилохыг сонсоод хүмүүс чихээ бөглөж, пижигнэн холдож байв. Жавзмаа гараа суллан, тэвхэдсэн соёонуудыг авч хаяя гэтэл хоёр талд нь яваа бул хар чулуу шиг хоёр хүн гарыг нь маш чанга мушгин барьсан учир мөрөөр нь шархиран өвдөж, төдхөн мэдээ алдаж сул унжлаа. Гэвч Жавзмаа урьд адил сэтгэлээр унасангүй, уур хор нь цээжиндээ багтаж ядан оволзсоор явлаа. Одоо Жавзмаа юунаас ч айхгүй болж, эргэн тойрныг ч үл хайхран, гагцхүү «Саяын над руу нулимж байсан тэр ганган танхай эр хэн гэгч вэ? Зүүн хөмсөг нь тасархай сорвитой, ногоон нүдтэй шар хүн байсан. Чамайг даа! Би амьд гарвал, нэгэн цагт уулзана биз, ээ!» гэж бодож явлаа.

	Нэг мэдэхэд түүнийг хоёр их галын дундуур гаргаж, буун дуун нижигнэж, бүрээ бишгүүр, гандан, цан хэнгэргийн дунд чих дөжирч ухаан балартлаа. Жавзмааг ханхай морин тэргэн дээр гаргаж мөн л хоёр хүн хоёр талаас нь хавчин сууж зүүн урд зүгт давхиулан одлоо.

	Ийнхүү Богдын лүндэн дагаж, Богдын их сангаас эрхлэн, улс төрийн амар амгалан хийгээд орон цагийн байдлыг төвшитгөх, чанадын дайсныг доройтуулан, бүхэл зовлон гамшгийг арилгах зорилгоор гаргасан амьд барамд «Товхон ханы Жавзмаа» хүүхэн өртсөн нь энэ билээ.

	
6. СҮРЖИН ҮЙЛ ЯВДАЛ

	Дамар нэгэн дуугарваас 

	Нохой хуцах нь долоон зөв 

	Давхар бүрээ нэмэрлэвээс 

	Морь үргэх нь түмэн зөв.

	 

	Өгүүлэх нь:

	Амьд барам гаргах гэдэг тэрхүү сүрт үйл явдлыг Гончиг сонирхон үзэж, нөгөө сайхан хүүхэн ийм амьтан болов гэж үү? хэмээн санаа алдав. Тэр оройн хуйсганасан хүйтэн баргар үдэш, өдрийн болсон бүх явдал Гончигийн санаанд үймэлдэн, орилон чарлах бүрээ гандангийн аягүй дуу чихэнд нь сонстон, хөөрхий тэр Жавзмаа хүүхний хувь зохиолын төлөө сэтгэл түгшив.

	Тэр орой наран жигтэйхэн их улайран жаргаж, тэнгэрийн булингарт хаяа цус мэт хүрэнтэвч Богдын хүрээний тэнгэрт бараан үүл манан холилдон бүүдийж, Хүрээ нэлдээ бараан бараан, харанхуй нэвсгэр юм болсон байв. Тэр нэвсгэр харанхуй Хүрээнд олон түмэн хүний хувь зохиол, амь нас нь харийн дайсны саварт орж, гагцхүү бурхан сахиулс, лам багшийн авралд дулдуйдаж байсан цаг. Чухамхүү тэр цагт лам багш нар нь жирийн малчин бүсгүйг амьд барамд гаргаж «тус хүргэсэн» ажээ.

	Богдын зарлигаар өдөр бүр Хүрээний олон дацан, аймгаар ээлжлүүлэн, улаан сахиулсны «Лагварал - лайжил» хэмээх (том жижиг гурван) сор залуулах боллоо. Тийнхүү тэртэй тэргүй түгшүүртэй болсон Богдын Хүрээнд өдөр бүр гүрэм ном, бүрээ бишгүүр, хэнгэрэг цангийн чимээ сонстон, сорын буу пижигнэн, гамин цэргийг цочоон хилэгнүүлж байв. Тэндээс удсан ч үгүй Жалханз хутагт эрхлэн «Жагдаг - гүндэг» хэмээх сүрт их сор залах юм гэнэ гэж шуугилдав. Тэр сор бол нэгэн зэрэг залах гучин долоон сор байсан бөгөөд сорын тоогоор туламтай юмыг Сангайн хүүд чирч явах нь үзэгдэнэ. Тэдгээр тулам нь цулхганан хөдөлж байсан бөгөөд дотор нь чухам юу хийснийг Гончиг эс мэдэв. Хүмүүс тэдгээр тулмыг хараад:

	— Хүүе яадаг билээ, та минь! Амилж байна. Жалханз хутагт ч аргагүй л ид шидтэй хувилгаан даа, базарваань! гэлцэж байв. 

	Тэрхүү сор залах газарт Дашчойнбил дацангийн домын гэр дуганыг (18 ханатай монгол гэр шиг том эсгий гэр дуган) аваачиж бариад дотор нь «Жагдаг - гүндэг» хэмээх сорыг үйлдэн бүтээж залсан ажээ. Энэхүү сүржин үйлс, сор догчин, барам золиг нь цөм үнэн чанартаа гамингийн эсрэг тавьсан шашны ганц урдаа барих тэмцэл нь байв11.

	Сор залаад зогсоогүй, түүнээс ч өөр инээдтэй явдал гарч байв. Нэгэн өдөр Зүүн хүрээ, Гандан хоёрыг бүсэлсэн урьд өмнө үзэгдээгүй шар эрээн хашаа барьсан мэт сонин юм Гончигт харагдлаа. Нарийвчлан харвал хашаа биш, цөм орхимж бүхий лам хүмүүс ажээ. Тэд хоорондоо бараг зайгүй зэрэгцэн, гадагш харан жагссан бөгөөд тэр нүсэр урт жагсаал нь Гандан хүрээг алсаар битүү тойрон бүсэлжээ. Үүний учрыг асуувал, Богдын лүндэнгээр Хүрээний бүх (гучин) аймгийн лам нарыг зарлан цуглуулж ийнхүү жагсаагаад, Гандан хүрээгээ хамгаалан «Ширнэн» хэмээх ном уншиж байгаа нь тэр ажээ. Энэ нь мөн л гай зовлонг арилган, чанадын дайсны сүр сүлдийг доройтуулан дарах учиртай ном юм санж. Шар дээл өмссөн улаан орхимжтой энэ олон лам цөм эрих барьж «Ширнэн» уншиж, алга ташиж хэдэн цаг зогссон билээ. Гэтэл энэ нь гамингийн аюул заналхийллээс ард олныг аврах нь байтугай, түүний харгислалыг улам хурцатган, түргэнд нь оруулж, өөрсдийгөө ч аюулд хүргэх дөхсөн ажээ. Юу гэвэл, олон удаагийн сор залах дүвчин явдлыг цэрэг дайны талаар өдөөн хатгаж, буу талбиж байна гэж ойлгон зэвүүрхэж байсан гамингууд сүүлийн үед улам ч хар сэжиг авч омог дээрэнгүй болж байсан бөгөөд ийнхүү олон мянган лам зэрэгцэн зогссоныг үзээд, эсэргүүцлийн жагсаал хэмээн ойлгож тэдний занал туйлдаа хүрч, тэр лам нар луу буудсан боловч төдий л сүрхий явдал болсонгүй, зөвхөн тараахыг бодон дээгүүр нь хэдхэн буудаад зогссон бөгөөд түүнээс лам нарт мэдэгдэхүйц хөнөөл учраагүй тул сүжиг бишрэлтэй олны элдэв цуурхал дэгдээх улам аятайхан шалтаг болжээ. 

	Гэтэл «Богдын Хүрээний олон мянган лам хувраг Хүрээ - Ганданг тойрон жагсаж «Ширнэн» уншсан гэнэ лээ. Мөн л ид шидтэй юм байх аа, тэр хуврагууд руу гамингууд өчнөөн төчнөөн буудсан хэр нь тарни номын ид шидээр буу нь хоосон пис пүсхийлцэн, амнаас нь сум нь гарсангүй, харин салхинд зурагдсан чүдэнз шиг сул утаа гарч өнгөрсөн гэнэ. Сумыг нь номын хүчээр хий болгон хувиргаж зайлуулчихсан юм байх аа!» гэсэн цуу яриа Хүрээ, хөдөө ихэд тархсан байлаа.

	
7. ТАЙВАН БАЙДАЛ ЭЦЭС БОЛОВ

	Алтан тэргэл наран

	Үүлэн цаагуур шунгах шиг 

	Амар тайван амьдрал 

	Үзэхийн зуурд ариллаа. 

	Асгарсанхан нулимсандаа 

	Хүний сэтгэл багтарч 

	Алдарсанхан гасландаа 

	Хөвчин нутаг минь энэлэв.

	 

	Өгүүлэх нь:

	Хашлагатай модон орны наана хүүхдэрхүү бага биетэй бүсгүй хүний амьгүй болсон цогцос чармаа шалдан тэрийж хэвтэнэ. Түүний эмзэг газраас нь цус бяцхан горхи мэт урсаж, ширмэл цагаан тойруулга дээр махир хар судал татуулжээ. Хойд талын ширдэг дээгүүр мөн нэлээд их цус хэсэг хэсэг тунарч, юм юманд нялзсан нь амь дүйсэн ноцолдоон болсны шинж илэрхий бөгөөд тэрхүү цусан мөр яван явсаар тулганы баруунаар тойрсныг дагуулан харвал, тэрийн баруун урд хаяанд нэгэн хүн сунан хэвтэнэ. Тэр бол Гончигийн сайн танил Батжаргал хэмээх бичиг номын нэгэн залуу ажээ.

	Түүнтэй уулзахаар ирсэн Гончиг эл нүд далдирам муухай үйл явдлаас хирдхийн цочиж хэсэг алмайран зогслоо. Тэгснээ сэхээ авсан мэт ухасхийн очиж цээжийг нь түшвэл амьсгаатай байв. Нүүрэнд нь наалдсан цусыг арчиж цэвэрлэж байтал тэр саруулхан хоёр нүдээ алгуур нээж удтал харснаа дахин анив. 

	Гончиг:

	— Батжаргал минь, юу бол оо вэ? гэж сандран асуухад Батжаргал:

	— Ийм л юм болчихлоо доо... гэж сулхан өгүүлээд, хоёр нүднээс нь тунгалаг нулимс бөмбөрөн гарлаа. Тэгснээ тулганы зүүн тал руу харж:

	— Түүн дээр минь юм нөмөргөчих! Эвий дээ, бага амьтан юм сан... гээд нүдээ анив.

	Гончиг, Батжаргалын эхнэр Мядагмаагийн доромжлогдон нөгчсөн ариун цогцсыг тэрлэгээр бүтээв. Тэгээд Батжаргалын хэлснээр тэр хоёрыг зэрэгцүүлэн хэвтүүллээ.

	Батжаргал:

	— За нөхөр минь, гамингуудаас нөхрийнхөө өшөөг авахыг бодоорой. Тэд биднийг ийм болголоо... Тэд энэ Хүрээг, энэ Монгол улсыг бас ийм болгоно шүү... Гэвч... гэвч энэ муусайн гаминг үнсэн товрог болгох аавын хүү бий! Чи түүнтэй уулзаарай... гээд дуу тасалдав.

	Гончиг гашуудавч үг дуугарч чадсангүй.

	— Миний нөхөр яв даа! Бид хоёрын хойноос... одоо... ганцхан зэр зэвсэг, эр зориг хэрэгтэй шүү гээд чимээгүй болов...

	 

	...Хүслэн хяслан өрсөлдөх энэхэн хорвоод

	Хүний хүү болж, эрдэнэт хүмүүний биеийг олоод 

	Хүрье гэсэн чигтээ амьдралын үүдийг нээгээд 

	Хүдэнт намрын навч шиг тасран уналаа, хөөрхий минь!

	Жаахан шаргал дэлбээгээ тэнгэр өөд сарвайж 

	Жалга цавчмын амсарт ууган яргуй нүдлэвч 

	Жавар дунд нь чичирч, хаврын цасанд дарагдах мэт 

	Жаргал үзээгүй Батжаргал, хорин зургаатай нөгчлөө!

	 

	Гончиг нөгчсөн нөхрийнхөө дөнгөж соёолон ургаж байсан амьдралыг нь харамсан харамсан бодсоор гэрэл гэгээгүй Хүрээний давчуу нарийхан гудамжаар гэр өөдөө явлаа. Хаана л бол хэд хэдэн гамин, булан тохой бүхэнд учирч сэжиглэн ширтэх нь Богдын маань хүрээ биш, араатны үүрэнд яваа юм шиг санагдана. Гамин цэрэг Нийслэл хүрээний гудамж бүхэнд цагдан харгалзаж, хашаа бүхэнд хараа тавин тагнаж, яам тамга, албан газар бүхэнд байнгын харуул бий болжээ.

	Ингэж Хүрээг харийн гамин цэрэг атгадаа хийж аваад, гэнэт догшрон чангарч, хатуу ширүүн харгислал нь эхлээд энэ харгислалд Хүрээ даяараа хэлмэгдэв. Хүрээнээс гарах орох хүмүүсийг гамингууд нягтлан байцаах болж, энгийн номхон ард иргэдийг алах талах нь өдөр тутмын ерийн үзэгдэл боллоо. Залуухан гоо бүсгүй хүн гэдэг урьд нь аз жаргалыг дууддаг од байсан бол одоо аймшигт бузар үхлийг үзэх нь цөөнгүй болжээ. Өнөөдөр гэр дүүрэн инээж шуугьж байсан өнөр өтгөн айл өрх, маргааш нь болоход гал голомтоо сахих ганц ч хүн үлдээгүй, аймшигт үхлийн үүр болох нь олонтоо болж байсан билээ.

	Намрын сэрүү орчихсон тэр цагт мах шөл элбэгжиж байсан цаг тул хоол хүнсний зүйлийг гамингууд сэтгэл зовохгүй булаан авч харгисласаар байв.

	Монголчууд хэзээнээс шилдэг сайхан агт морио унаж Хүрээнээ орж ирэх нь заншил болсон бөгөөд унаа морьдыг булаан авах нь гамингийн гол ажлын нэг болжээ

	Гончиг тэр хатуу хар өдрүүдэд Нийслэл хүрээнд янз бүрээр алагдсан хүний аягүй зүсийг анх удаа үзэж айлын гэр орон, хашаа байшин шатаж байхыг байнга харах болов.

	Гамингууд гагцхүү энгийн ард иргэдийг алж талаад зогсоогүй, том лам нарыг ч нэгэн адил алах болов.

	Бурхан багшийн үед өөр өөрийн махан биеэр бурхны хутгийг илт олж, тэр чигтээ бүх мэдрэхүй ухаанаа дотроо хурааж, хөрөх, халах, өлсөх, чилэхийг үл мэдэн, гагцхүү самди бясалгалаар бүхнийг ялан туулж суусаар удаандаа гадарга бие нь чулуу, шороон дүрээр хувиргасан болох нь одоо ба хойшид ч тэр хэвээрээ хаана оршин байх нь үл мэдэгдэнэ хэмээлцдэг, арван зургаан ахуй Найдан хэмээх шидийг олсон бурхдыг энэ биеэрээ орлож цагаан цав (хоол), сүүтэй манз (цай)-аар хүнслэн амьдарч суудаг шар орхимжтой олон гэлэн байсан билээ. Шадублин хэмээх жижигхэн хийдэд12 тэд түмэн наст Богд эзэн хааны шавданг бататгах тухайд буюу эх болсон зургаан зүйл хамаг амьтны тусын тулд шашин төрд харшлах чанадын дайсны хийморийг доройтуулах түмэн өлзийн номыг цаг үргэлж албан ёсоор дуу тасралгүй уншиж суудаг, Бурхан багшийн жаяг дэглэмийг нарийн чандаар сахидаг, тухайн ном эрдэмдээ гарамгай сайн, чухамхүү ариун тангарагт Найдан лам хэмээх ламаар толгойлуулсан арван зургаан гэлэн байсан ажээ. Эдний дотроос аль нэг нь бие барвал Богд эзэн хааны зарлигаар Богдын Хүрээний түмэн ламын дотроос аль санваараа ариунаар сахиж чаддаг бөгөөд ном эрдмээр чадамгай нэгэн гэлэнг сонгон авч орлуулдаг байжээ.

	Гэтэл, тэр хүнд өвөл Гөнт ба Хожуултын даваанаас нааших газрыг харгалзан явдаг хэдэн гамин цэрэг нэгэн даргын хамтаар тэрхүү Шадублингийн хийд дээр очиж, тэднээс мөнгө төгрөг, эд агуурсаа түргэн гаргаж өгөхийг шаардан давшлахад тэд үнэндээ өгөх юмгүй учрыг хэлсэнд толгойлсон Найдан ламыг шууд буудан алж, нөгөө хэдэн гэлэнг шөнө дүлийн цагт шалдан нүцгэнээр буудан хөөж явуулаад, эзэнгүй болсон хойгуур нь тэдний бүх юмыг дээрэмдэж аваад алга болсон ажээ.

	Ийнхүү хатуу харгислал улам гаарч тайван байдал эцэс болов.

	
8. ТАЙВАН ЗАН ААШ Ч ХУВИРАВ

	Сэвхийх салхигүй бол

	Өнчин мөчир ч чичрэхгүй 

	Сэнгэнэн гарах шуурганд нь 

	Өтгөн ой ч найгалзнам уу, 

	Ган гэх чимээгүй бол 

	Хүмүүний сэтгэл цочрохгүй 

	Гаслан зовлон дэгдэх ахул 

	Хүүхэд хөгшид ч хорсном уу.

	 

	Өгүүлэх нь:

	Хятад Ши Юань зийн байшингийн үүдэнд өнгө өнгийн дэнлүү асжээ. Тэнд наасан муутуу цаасан дээр хятад сайхан үнэрт хар бэхээр, учир үл мэдэгдэм дүрс бичиг цэвэрхэн таталж бичсэнийг нэгэн залуу эр ажиглан харснаа «Цагаан лус» гэж амандаа аяархан хэлээд асарт хаалгаар нь орлоо.

	Асарт хаалгаар ормогц гэнэт хэнгэрэг цангийн дуу газар дороос гарах мэт сонстов. Ши юань зийн ший үзэх хүмүүс дүүрэн суужээ. Тэр үеийн Хүрээнээ барам, сор мэтийн шашны зан үйлийн элдэв зүйлийг эс оролцуулбал олон нийтийн үзэх үзмэр нь жилдээ ганц удаа болдог цам, майдар хоёрхон төдий бөгөөд монгол хүний эрт урьдаас нааш нүд хужирлан, сэтгэл тайлж ирсэн цорын ганц үзмэр бол эрийн гурван наадам билээ. Нэгэн жилд Даншиг долоон хошуу наадам, мөн Хан Хэнтий, Богдхан хайрхан уул хоёрыг тайх арван засгийн наадам гэж хоёр наадам болж байсан бол Манж дайчин улсын сүүлчийн жилүүдээс буюу ялангуяа Автономит улс байгуулснаас хойш Халхын долоон хошуу даншиг наадам зогссон байв. Үүнээс өөр уран сайхны үзвэр тэр цагт бараггүй шахам байсан юм. Гэтэл Хүрээнд Ши юань зи бий болсноос хойш, аажимдаа монголчууд тэрхүү Ши юань зинд очиж хятадын элдэв янзын сонин ший үздэгийн гадна монголын цагаан сарын үеэр луу - янгуу, ший - янгуу хэмээх өдөр шөнийн цагт гудамж зээлээр тоглодог нэгэн зүйлийн наадмыг үзэх болжээ. Ийнхүү Ши юань зинд үзвэр үзэх хүмүүс бараг хятад иргэд байдаг.

	Гэвч тэдний дунд Богдын Хүрээний завхай банди, нүүр хагарч цайрсан залуу авгай, завхай зайдан панзчин харчуул, юм юманд дуртай гангачуул, танхай лам нар суудаг байв. Тохитой томоотой хүмүүс хөгшид өвгөчүүл, ёсорхог санваартан хийгээд жирийн хүмүүс тэнд очих нь нэн ховор. Тэр ч байтугай зарим нь сэжиглэнэ.

	Тэр олон суудлын арын эгнээнд, зүүн талын булан хавьцаа хэдэн хүн сэтгэл их л догдолсон янзтай шивнэлдэн, хөдөлцгөөнө. Гэтэл тайзан дээр эрээн хувцастай, хоёр хуруу зузаан цагаан ултай гутал өмссөн нэгэн их сүртэй хятад гарч ирэв. Тэр, хавчиг дөрвөлжин эрээн малгай өмссөн нь хоёр тийшээ эвэр чих мэт урт бүч гозойлгожээ.

	Нүүрийн хоёр талыг ягаан өнгөөр цулцайтал будаж, хамрыг цагаанаар халзлан, хөмсгийг тас хараар будаж хоёр талын санчгийг өөд нь сөхөн эргүүлжээ. Мөн нүдийг хараар хөвөөлж, өнцгийг дээш хандуулан будсан нь их л сүр оруулжээ. Урт хар сахал хийсэн нь өвөр энгэрээ бүрхэн унжиж, үзүүртээ бөөрөнхий түүдэг бүхий урт улаан жад барьсан тэр баатрыг гарч ирэхэд цан, тогшуур балбасан нь сонсогчдын чихний хулхийг эрвэгэнэтэл хахир чанга дуугарлаа.

	Дараа нь бас нэг тийм хүн гарч ирээд, бүдүүн царгиа дуугаар дуулж, завсарт нь үг хэлж байна. Удалгүй тэр хоёр байлдах маяг үзүүлсэн боловч бие биедээ огт ойртсонгүй. Тэд бүгдээр хурц өнгийн эрээн хувцас, маш урт өргөн ханцуйтай, эрээн малгай эрээн нүүртэй тул харахад нүд эрээлжлэм ажээ.

	Гэтэл, арын эгнээний хэдэн хүн шивэр авир гэлцэж, их л хөлөрхүү байхыг үзвээс тэнд нэгэн залуу бүсгүй суужээ. Тэр бүсгүй баруун дамнуурчны нэгэн ганган охин бөгөөд их л шалиг байдалтай, тогтворгүй мэлтгэнэсэн хар нүдтэй, улаан уруултай, гоо сайхан царай зүстэй, эрх танхил амьтан ажээ.

	Минжин малгайн дороос хилэн хар үс цухуйж, хасын цагаан царайдаа гоёхноор хоршжээ. Гамингийн нэгэн бага дарга тэр бүсгүйн ард зогсон, үе үе тонгойж шивнэхэд хүүхний нүд сээмэлзэн гялтганаж, хариу үгийг хятадаар хэлж инээнэ. Тэр хоёрын цаана нэлээд олон гамин цэрэг буу зэвсэгтэйгээ ший үзэн зогсоно.

	Ар талаар хөлхөн зогссон хүмүүс дундаас идэрхэн нэгэн эр гарч ирээд тэр хүүхний дэргэд очлоо. Байдлыг үзвэл, маш хүдэр зузаан бөгөөд онигор нүдтэй, өргөн шанаатай, нарийхан дуутай, нэлээд танхайдуу, хүч ихтэй хүн бололтой. Тэр банди, гамингийн бага даргыг огт анзаарсан шинжгүй, нөгөө хүүхний ард очиж, хоёр мөр дээр нь гараа тавин, найрсаг байдлаар хэдэн үг хэлсэнд хүүхэн эргэн харж:

	— Аа Гончиг уу? Тийм байх аа гээд инээв.

	Хэнгэрэг, цан, тогшуурын дуу улам улмаар чангаран шивнэх байтугай дуугарч ярихад бэрх боллоо.

	Гэтэл, гамингийн бага дарга нөгөө Гончигийг мөрнөөс нь татаж эргүүлээд хүдэр, зузаан бор шанаа дунд нь тасхийтэл алгадав. Гончиг түүнийг нь юманд бодсонгүй, сайхан цагаан шүдээ яралзуулан инээчхээд, дахин нөгөө хүүхэнтэй хэнэг ч үгүй хэдэн үг солилоо. Үүнд гамингийн бага дарга уур нь шатаж, дахин мөрнөөс нь угзрахад Гончиг эргэсэнгүй, харин мөрнөөсөө барьсан гарыг нь нэг гараараа атгасанд тэр гамин үзлийн муухай дуугаар ориллоо. Хүмүүс цочин эргэж харцгаав. Гончиг огт анзаарсан шинжгүй инээмсэглэн эргэж хараад:

	— Зүгээр зүгээр! Танай хүн энд алгадсан. Манай хүн энд барьсан. Тэгээд болно оо! гэж тохуурхан хэлэв. Хүмүүс ам амандаа:

	— Мань архаг шив дээ.

	— Өө хөөрхий! Архаг Гончиг байна

	— Аргагүй дээ!

	— Аргагүй ч биш болно доо, энэ! гэх зэргээр ярилцлаа.

	Гамингийн бага дарга Гончиг хоёр хэрэлдэж, хэрүүл нь улам ширүүсээд Гончиг нь гамин даргыг ганц алгадахад цаадах нь цаасан шувуу шиг хийсэж, бөөн гамин дунд тэрийн уналаа.

	Гончиг сандарсан ч үгүй инээсээр зогсож байв. 

	Хэрэг биш боллоо. Гамин дарга босож ирэн, ам хамраасаа цус гоожуулан алчуураар дарж, хэдэн үг чарлан хэлсэнд буу зэвсэгтэй арван гамин Гончигийг баривчлан туугаад гарлаа.

	Ший үзэж байсан хүмүүсийн олонх нь тэдний хойноос дагаж, хаалгаар чихцэлдэн гарцгаав. Хойд Ши юань зийн нарийн чөлөө хэмээх баруун гудамж руу Гончигийг туусан арван гамин далд орлоо. Харанхуй нарийн гудамж, тэднийг залгих мэт далдлан, удалгүй хөлийн чимээ тасрав. Хойноос нь харж зогссон олон хүн харамлан хайрлаж, уурсан хорсож дэмий л гараа зангидан нударга дороо нуужээ.

	— Ай хөөрхий! Архаг Гончиг маань ингээд өнгөрдөг байжээ.

	— Сайхан эр юм сан даа... гэж сүүрс алдан өгүүлцгээв.

	Архаг Гончиг бол Богдын Хүрээний нэртэй сайн зодоонч билээ. Лам нарын их зодоон үе үе болдог нь тэр үеийн нэгэн хачин заншил бөгөөд тийм зодоон болоход зуу зуугаар буюу түүнээс ч олноороо талцан, зөвхөн гар хөлөөрөө зодолддог байлаа. Харин хутга мэс, шийдмийн зүйл хэрэглэх ёсгүй байсан юм. Ер нь «Муу эр мод чулуу» гэж монгол ардын цэцэн үг ч бий билээ. Ямар ч их зодоон болоход Гончигийг авчирсан тал нь дийлдэг байжээ. 

	Гэтэл, тэр алдарт сайхан эр одоо гаминд баригдан, зайлшгүй угтах үхэл рүүгээ одлоо...

	Ийнхүү харамсан зогссон хүмүүсийн дотроос хэдэн залуухан эр тэссэнгүй, Гончигийн хойноос тэр нарийн гудамж руу орлоо. Төдий л холдсонгүй, бөөн шахам хар юм байхыг очиж үзвэл нөгөө арван гамин арвуулаа цохиулчихсан13 хэвтэцгээж байжээ.

	Архаг Гончигийг тэр үед Богдын Хүрээний олон зодоончийн дотор хамгийн шилдгүүдийн нэг нь гэж ярьдаг байсан юм. Жишээ нь: Тэр үеийн лам нарын босоо модон хашааг ханаран унатал шаадаг хүн гэх зэргээр түүний нэр сүрийг ихэд бадруулан ярилцдаг асан. Ийнхүү зодоон хийх явдлыг анх сурахад даадар иргэн хонины арван том нойтон гүзээг туйлд нь хүртэл үлээж, амыг нь сайтар боож, өөрийн хүрэлцэх байдалд тохируулан өндрөөс тэнцүүлэн дүүжлээд, түүнээ алдахгүй ээлжлэн шааж, өшиглөн сурвал хэчнээн олон хүнтэй ч зодолдож чаддаг юм. Учир нь нэг хүнийг арваас илүү хүн тойрон багтдаггүй гэж архаг Гончиг сүүлийн үед өөрөө ярьдаг байв. Нийтэд илэрхий эхэлсэн энэ явдлаас хойш хүн ардын сэтгэл зориг өрнөн бадарч, харийн дайсны өлмий дор хүлцэнгүйгээр бөхийж, аз жаргал, амь насаа зөвхөн бурхан сахиулснаа даатган суудаг тийм тайван ааш зан эцэс боллоо.

	Гамин цэргийг энд тэнд, ганц нэгээр нь чимээгүй «төхөөрчихдөг» хүмүүс ч бий боллоо.

	Тэдэн дунд зүс хувцсаа хувиргасан архаг Гончиг явалцдагийг хэн мэдэх вэ.

	Тэдний зарим нь баригдаж, аль муугаар тамлуулан хороолговч, Гончиг зэрэг олонх нь огт мэдэгдэхгүй байжээ.

	Ийнхүү дайсагналын эсрэг тэмцэл өрнөж, тэмцлийн эсрэг харгислал улам чангарлаа.

	Хэд хоног өнгөрөв. Маймаа хотоос Богдын Хүрээ ордог замаар хоёр морин тэрэг дүүрэн ачаа арай ядан хөдөлж явна. 

	Оройн наран баруунаа тонгойжээ. Монгол хийцтэй морин тэрэгний болхидуухан хигээстэй дугуй залхуутай удаан эргэж, модон бул доторх ширмэн цөн ёолох мэт бүдэгхэн гингэнэн хяхнана. Угсраатай хоёр морин тэргийг бие бялдар, бяр чадал, цог золбоолог бөгөөд нүүр амаараа дүүрэн шархтай, битүү хууз хар сахалтай, дуу цөөнтэй, амгалан тайван байдалтай, өвгөжөөр янзын нэгэн ядуу эр хөтлөн алхана. Түүний ногоон сарьстай булигаар гутал зулгаа өнгөртөл зузаан саарал тоосонд дарагдан, замын халзыг даган, алгуур удаанаар алхаж яваа харагдана. Түүний хажууд нэгэн сүрлэг том гамин цэрэг, буугаа бэлхнээ барин алхах бөгөөд бүсэндээ даавуу дайзанд тав таваар, хавчаартай нь хийсэн тун олон сум зүүжээ.

	Гамин цэрэг нэгэн гартаа суран ташуур барьсан бөгөөд түүгээрээ нөгөө морь тэрэг хөтөлсөн хүний нуруун дундуур үе үе тасхийтэл ороолгоход, эзэндээ энэ мэт цохиулж үзээгүй морины чих сортосхийн, цочиж гайхах мэт харна.

	Наран шингээд холын бараа тасарч харанхуй үдэш болоход энэ хүн гурав дахь удаагаа Маймаа хотоос мантуу ачиж яваа нь энэ ажээ.

	Түүний нуруу өдрийн туж ташуураар гуядуулсаар яваад хөндүүр болжээ. Зөвхөн сүүлчийн энэ явалтдаа гамингийн ташуурдахыг тоолсоор, хорсол бухимдлаа цээжиндээ нуун, шазуур зууж Хүрээний зүүн дэнж өөд гарч ирлээ. Нэг ороолгов. «Ерэн найм!» гэж тэр аман дотроо тоолов. Дэнж дээр явахад гамин цэрэг муухайгаар хараан, хар тэнхээгээрээ бас нэг ороолгоход түүний нуруу халуу оргиж чимчигнэв. «Ерэн ес!» гэж амандаа тоолоод эргэн тойрныг сэм харвал, хоёр монгол хүн ойролцоо явж байгаагаас өөр хүн амьтан бараг үзэгдсэнгүй, гамин ч алга.

	Тэр хүн гэнэт эргэн дайрч, цочиж сандарсан гаминг эвэршсэн том гараараа нэгэн удаа дэлссэнд тэр үг дуугүй өнхрөн унав. Түүний барьж явсан бууг шүүрэн авч толгой дундуур нь тэнхээгээрээ нэг ёворсонд хамаг бие нь чичгэнээд тэр том биетэй гамин цэрэг амь тасрав.

	— Чамд би зуу ороолгуулахгүй..! гэж тэр амандаа хорсолтойгоор өгүүлээд, бүсэнд нь байсан даавуу дайзтай сумыг авч нэг морио суллан мордоод бууг нь үүрэн хойд зүг давхин арилжээ.

	Гамингийн харуулын буу харанхуй дунд пижигнэсэн боловч зориг шулуудсан монгол эрийг оносонгүй алдав. Хэтэрхий томоотой юм шиг байсан дүнсгэр энэ эр ингэж их зориг гарган хөдлөхийг тэнд явж байсан хоёр монгол хүн машид бахархаж, өөрийн эрхгүй хайр хүрчээ.

	— Энэ чинь хэн бэ, та минь..?

	— Зүс байдлаа ийнхүү чадамгай өөрчлөн яваа энэ сүрхий эр чухам хэн юм бол? хэмээн ярилцана.

	Тэр бол бидний хуучин танил Гончиг байлаа. Тэр оргон явсаар Жаргалант, Сүжигтийн уулс орчмоор гайхал гамингаас дүрвэн нүүж явсан Лачин даргын гэдэг айлд хүрэлцэн очиж, хоол ундтай золгон байтал хэдэн гамин цэрэг тэр айлыг олж очив. Гончиг угтан гарч, бээрч даарсан тэнхээ тамир муутай хэдэн гаминг яахын чөлөө зав өгөлгүй цөмийг цохиж орхисон ажээ. Тэндээс Гончиг чухам хаашаа одсоныг бүү мэд, ямар ч гэсэн тэр тайван хүний тайван зан ааш нь хувирчээ.

	
9. ТЭМЦЭГЧИД

	Тэмцэнэ тэмцэнэ гэдэг

	Олон янзын замтай

	Түүний замд хүний хүү 

	Олдог, осолддог жамтай

	Чин зоригийг баривал 

	Зэвсэгтэй зэвсэггүй ялна 

	Чиг замыг дагавал 

	Унаатай, унаагүй хүрнэ!

	 

	Өгүүлэх нь:

	Богдын Хүрээнээс зүүн урагш Туул голыг гатлан, Богд хан хайрхан уулын зүүн жигүүрийг ороогоод Хонхорын нуур гэж бий. Хонхорын нуурын тэнд хүрээд Жавзмааг суллаж, гурван жилийн дотор Хүрээний бараа ч харж болохгүй! Тиймийн тул нүдэнд үзэгдэхгүй, чихэнд сонсогдохгүй хол газар явбал амь насанд чинь өлзийтэй гэж ятган орхижээ. Гэвч үүнийг бишрэн үнэмших санаа Жавзмаад төрсөнгүй. Нөгөөтээгүүр цаг самуун тэр үед Жавзмааг харж хянах ухаан ч байсангүй.

	Тийнхүү Хонхорын нуур орчим үхрийн аргал шиг ганц жижиг хар гэр үзэгдэх болжээ. Түүний зүүн уулын хажуу дагаад жороо цоохор морьтой сэмбэлзүүлэн явсан нэгэн дэгжин эр, аргал түүж явсан царайлагхан бүсгүйтэй хэдэн үг солиод:

	— Энэ баруун жижиг хар гэр чинь хаанаас бий болчих оо вэ? гэвээс хүүхэн:

	— Бармынх! гэж товч хариулав. 

	Энэ үгийг дуулаад саяын хүн, сар гаруйхны өмнө Богдын Хүрээнд амьд барам гаргаж байсныг бодож, тэр барам өөр лүү нь аймшигт хурц нүдээр занан хорсон харж тэмүүлэн байсан нь санагдан, зүүн талын тасархай хөмсөг нь өөрийн эрхгүй татганажээ.

	Тэгээд, хүүхэнтэй цааш элдэв юм ярьсан ч үгүй, морио ташуурдан жороолуулсаар зүүн гүвгэрийн цаад дор байсан гурван гэрт буув. Баруун урд талын том гэрт орвоос хэдэн хүн, галуун хүзүүт дундаа тавиад наргиж байсан тэдэнтэй нийлжээ. Оройхон болж байхад тэд Хүрээ орохоор тохирцгоож гарахаар завдан байтал нэг бүсгүй орж ирлээ. Гэрийн авгай тэр бүсгүйг их л уриалгахан угтаж, зуухны баруун урд суумагц нь халуун цай, тос, ааруултай өгчээ. Энэ хүүхний өнгө үзэсгэлэн нь туйлын цэвэрхэн бөгөөд хувцас ч бас тийм муу биш. Гэвч ядуу хоосны шинж илхэн харагдана.

	— За явцгаая даа! гэлцэж, хэдэн харчуул суудлаас босоход, тэр нэгэн содон дууг сонссон нөгөө бүсгүй зуухны баруун урдаас цочсон мэт харвал, шар царайтай, ногоон нүдтэй хүн байв. Ахиулан ажиглатал зүүн хөмсөг нь тасархай ажээ.

	Үүнийг хараад нөгөө хүүхэн, гар нь салганаж, аягатай цайгаа алдав. Эрчүүл ч түүнийг нэг их анзаарсангүй гарцгаалаа. 

	— Яав хүү минь, юу болов? гэж тэр гэрийн эхнэр яаран асуухад, нөгөө хүүхэн:

	— Зүгээр ээ! Анзааргагүй байж цайгаа асгачихлаа гээд тэссэнгүй: — Саяын энэ шар хүн хаана байдаг, хэн гэгч хүн бол? гэж асуув.

	— Аа, энэ үү? Хүрээний ганган Жамбал гэдэг хүн дээ, их ч баян, их ч танхай, их ч уудаг, тоглодог хүн дээ гэжээ. 

	Удалгүй нөгөө бүсгүй тэндээс яаран гарч, жаахан хээр мориндоо мордон, түрүүчийн хэдэн эрчүүлийн хойноос давхижээ. Үүнийг гайхан ажигласаар тэр гэрийн авгай гаднаа зогсон байтал айлын нь авгай гүйн ирж?

	— Юу бол оо вэ? гэж асуув.

	— Юу ч болсон юмгүй ээ, зүгээр... гэв.

	— Саяны мордоод давхидаг хэн бэ?

	— Аа, энэ нөгөө хэн... Хэн сэн бил ээ дээ, энэ барамд гарсан жаал бүсгүй чинь...

	— Өө, Жавзмаа юу?

	— Тийм, тийм!

	— Тэр одоо яах нь вэ?

	— Бүү мэд дээ! Ганган Жамбалын хойноос л давхих шиг боллоо.

	— 3олиг чинь, сэтгэлтэй болсон юм биш байгаа даа?

	— Хай л даа!

	— Хөлд нь л үрэгдэнэ дээ.

	— Мэдэхгүй дээ, хэн нь хэнийхээ хөлд үрэгдэх бол доо? Энэ бүсгүй ч бас л яггүй хүн дэг шүү!

	— Магад ч үгүй... гэлцэн хөхрөлдсөөр хоёр авгай гэрт орлоо.

	 

	* * *

	 

	Түүнээс нэлээд удаан хугацаа өнгөрсөн хойно, Зүүн хүрээний нэгэн тохилог хашаанд хэдэн эрчүүл хүрэлцэн ирмэгц,

	— За манайх гэдэг айл энэ дээ, хө! гэж ганган Жамбал нөхдөдөө чанга өгүүлэхийг Хүрээнд сэмхэн ирээд ойролцоо явж байсан Жавзмаа санамсаргүй сонсжээ. «Аа, танайх энэ юм бий! Чиний нэг их нэрмээд, тавлаад байсан барам чинь одоо, гэрийг чинь мэдэж авлаа даа» гэж Жавзмаа дотроо эгдүүцэн өгүүлж, цааш хаана очихоо мэдэхгүй сажлан явтал гамингийн нэгэн дарга хоёр цэргийн хамт явж байснаа, шулганалдан хэлэлцэж Жавзмааг цулбуурдан авчээ.

	Хүрээ чигээс яваа янз бүрийн хүнээс сонссон аймшигт явдлууд агшин зуур Жавзмаагийн сэтгэлд орж, хамаг бие нь арзасхийн: «Явж явж гамингийн гарт орж үхэх үйлтэй байж дээ. Ийм юм сан бол барамд гарч явахдаа л үнхэлцэг хагарч үхэхгүй яав даа. Тэгвэл хэдий муу ч гэсэн, өөрийн монгол хүмүүсийн гарт цэвэр үхэх сэн биш үү?» гэж боджээ. Тэгтэл гурван гамин морийг нь хураан авч, Жавзмааг явган дагуулан зүүн Сэлбийн эрэг өгсөн явлаа.

	Хувь заяа нэгэнт хүнийг хөтлөн одсон тул түүнээс хэн хэзээ мултарч байлаа даа. Яв явсаар Жавзмаа айл хашаанаас зайдуу, хүн амьтан үл үзэгдэх зэлүүд бяцхан эрэг дээр хүрээлүүлэн туугдаж ирлээ. Гурван гамин их л сайхан ааштай, хөхрөлдөн шуугилдаж явцгаана. Тэдний чухам яах гэж явааг Жавзмаа сайн мэдэж байлаа. Яг эрэг дээр ирмэгц, дарга нь Жавзмааг ноцон барьж автал хүүхэн түүнийг амархан түлхэж орхиод, харсан зүг рүүгээ хөлийн хурдаар гүйлээ. Хойноос нь гамингууд шуугилдан гүйлдэх боловч айсан шунасан хоёрын айсан нь арай илүү хурдлах ажээ. Иймээс Жавзмааг гүйцэлгүй хөөсөөр яваад нэгэн бяцхан бор гэрт оруулжээ. Тэнд нэгэн чавганц, аргийн чинээ бор гэртээ цонотол нь гал өрдөн, тогоо дүүрэн тос буцалгаж боорцог чанаж байлаа. Жавзмааг гүйн орж ирэхэд чавганц уулга алдан цочсоноо:

	— Ээ заяа нь дэлгэр! Юу болов хүүхэн минь? гэж асуужээ.

	— Гамин! гэж Жавзмаа сандран хэлтэл, араас нь хөөн ирж яваа гамингуудын дуу шуугиан сонстов.

	— Еэ харла гэж! Тэр дээл дор ор! гэж чавганц уулга алдан хэлээд Жавзмааг яах ийхийн завгүй нууж, өөрөө галаа нэмж том төмөр шанагаар боорцгоо утган ажиг ч үгүй зогсоно. Гамингууд орж ирмэгц Жавзмааг шулганан асууж, уурлалдан давшилцгаана. Чавганц инээсээр, толгой сэгсрэн боорцгоо утгасаар байлаа. Гэтэл дарга нь Жавзмаагийн нуугдсан дээл рүү хараад тийшээ ухасхийв. Тэрхэн агшинд чавганц шанагаараа утгасан буцламгай халуун тосоо гамингийн даргын нүүрт тулган цацжээ. Тэр буцлам халуун тосонд шалз түлэгдсэн гамин дарга, хахир муухай дуугаар орь дуу тавин атиралдаж унахад, нүдээ бүлтийн гайхсан хоёр гаминг нэгэн адил халуун тосоороо нүүр нүдгүй яз түлжээ. Их хөөсрөн буцалж байгаа тосоор нүүр нүдээ түлүүлсэн хүн гэдэг яаж ч чаддаггүй, буу байвч түүгээрээ буудах сөгөө байдаггүй ажээ. Энэ хооронд нөгөө чавганц хөнгөн шингэн хөдөлж, дороо байсан хар сүхээ аван, тулганы баруун хойно тэлчгэнэж, ташаан дахь буугаа тэмтчиж ядан байгаа гамин даргын толгой дундуур нэг буулгаад урагш эргэж, учраа олохгүй орилолдон өнхөрч байгаа хоёр гаминг ганц ганц цохин төгсгөжээ. Тэгэх зуураа нөгөө чавганц:

	— Давс хийвэл уустал, ажил хийвэл дуустал гэсэн юм. Тарчилгаад яах вэ, ум ма ни бадь ми хум! гэж үглэсээр байв. Ийнхүү гурван гамин нэгэн дор нөгчсөн ажээ.

	Дараа нь тэр чавганц, нуугдан хэвтсэн Жавзмааг гаргаж монгол ёсоо баримтлан, мэнд усаа мэдэлцээд:

	— За хүүхээн, энэ хэдийг чирч аваачаад хүний нүднээс далд хийчихье дээ! гэж Жавзмаатай хамжилцан, шөнийн цагт ойрхон байсан Сэлбийн мөхөөлдсөн нэгэн цүнхэл тохойд аваачин хийж дуусаад, мөр улыг баллан Жавзмаагийн морийг авчирч гэр орноо цэвэрлэн эмхэлж дуусахад шөнө орой болжээ;

	— Эмгэн, та яасан айдаггүй хүн бэ? гэж Жавзмаа их л бишрэн асуухад:

	— Өө хүүхэн минь! Юунаасаа айх вэ дээ! Айвал бүү хий! Хийвэл бүү ай! гэсэн юм. Саяынхаас айвал амь алдана гэсэн хэрэг.

	Харцаганд хөөгдсөн болжмор бутанд шургахад бут түүнийг авардаг гэж эртний мэргэн үг байдаг. Одоо би өтөлсөн ч амьд хүн байна, хоёр биеэ аврахыг бодолгүй яах вэ. Бүү үзэгд! Энэ хэдэн гамин үхэл нь ирж л дээ.

	Жавзмаа тэр чавганцыг их л хүндэтгэн биширч: 

	— Таныг хэн гэдэг сэн бол? гэвээс,

	— Миний нэрийг Лувсандулам гэдэг юм аа, хүүхээ! гэж тэр хоёр танилцахын яриа үүсгэн, жаргал зовлонгоо хүүрнэлдсээр, эмгэний утаат бор гэрт тавтай дулаан хоножээ.

	Лувсандулам чавганц, Жавзмаад:

	— Хүү минь чи, юуны өмнө ухаан санаагаа уужуу тайвуу байлгаж сур! Тайван байсан хүн хэдий дорой боловч дийлдэг. Сандарсан хүн хэдий бяртай боловч дийлддэг жамтай юм!Бас бүсгүй хүнд уран ухаан хамгийн хэрэгтэй юм шүү! Эр хүн бол зэр зэвсэг хэрэглэн эрийн чадлаар дийлдэг. Эм хүн зэвсэг барих гэдэг нүгэл! Яаж байгаа нь тэр вэ гэвэл, бид чинь үр хүүхэд төрүүлдэг болохоор, ирт мэс барихаа цээрлэдэг жамтай. Тэгэхлээр, ямар ч мэснээс илүү хурц ухаантай, арга мэхтэй байвал чам шиг сайхан төрсөн хүн мөн ч олон дайсныг дарна даа! Одоо чи ийм л ухаан зарж байх цаг болж дээ, хүү минь! гэж сургамжлан ярьжээ.

	Маргааш өглөө нь Жавзмаа, Лувсандулам чавганцынхаас гарч Хүрээн дундуур одсон бөгөөд чухам хааш явж, юу болсон нь хожмын бүлэгт гарах буй заа. Үүний учрыг үл өгүүлэн, өгүүлэх нь:

	Богдын Хүрээний нарийхан харанхуй гудамжинд нэгэн шөнө, нэг өндөр хүн тайвуухан алхалж явна. Түүний өмссөн нь хөвөнтэй дээл, том нударгатай агаад өргөн бүстэй. Зүүсэн нь гэвэл тамхины хавтага сав төдийхөн бөгөөд хэт хутга ч үгүй ажээ. Гэтэл өмнөөс нь нэгэн гамин гарч ирэн, хэдэн үг шулганан уулзсанд, саяын хүн үг дуугүй тулан очсоноо, гар нь ганцхан гозосхийхэд цаад гамин нь шуудайтай гурил мэт нам унаж билээ.

	Нөгөө хүн ажиг ч үгүй цааш алхаж булан тойрчээ. Түүний хойноос булан тойрвол тэнд бас саяынх шиг цохиулан үхсэн гамин хэвтэх үзэгдэнэ. Харин өдөр нь бол тэр хүн сайхан борлог морь унаж, хотын хавь ойроор давхин явж тохиолдсон ганц хоёр гаминг өврөөсөө маузер буу гарган буудчихаад, үлгэрийн баатар мэт давхин одно. Тэр нь Ярин гэгч хүн ажээ.

	Энэ хүн, Богд эзэнт төрийн үед баатар цолоор шагнагдсан гарамгай дайчин эр тул улс олноороо «Ярин баатар» гэлцэнэ. Ярин баатар нэгэн жижиг гадас ханцуйлан явж, түүгээрээ Хүрээний гудамжинд маш олон гаминг дэлсэж алсан ажээ. Бас жижигхэн цул төмөр дөрөө барьж явсан нь хэнд ч сэжиг автахгүй, эмээлээ сэлбэх гэж яваа хүний дүртэй байсан бөгөөд тэр дөрөөгөөрөө нэлээд гаминг цохиж алсан14 гэдэг. Ийнхүү эзлэгдэн дарлагдсан Нийслэл хүрээний гэрэл гэгээгүй нарийхан гудамжнуудаас харчуул, борчуудын цоорхой бор гэрүүдээс улс олноо хамгаалан тэмцэгчид ингэж гарч ирцгээсэн билээ.

	
10. ХАТУУ ӨДРҮҮД

	Алсын тэр түүхт жилд

	Аюул зуд хоёр зэрэгцсэн юм

	Аймшигт тэр өдрүүдийн тухай 

	Ард түмэн шивнэн дуулсан юм.

	 

	Өгүүлэх нь:

	Амьд мэнд явах, аж төрөн суух гэдэг улам хэцүү хатуу болж ирэхэд албан ажил, улс төрийн үйл явдал улам улмаар сул дорой болж ирэв. Яам, албан газруудын албан хэрэг, аль дуртай зүгтээ урсаж байгаа мэт цалгар сул болж, Нийслэл хүрээ учир нь олдохгүй үймээн, айх эмээхийн орон болов. Гагцхүү хамгийн хатуу чанд, хамгийн шургуу их ажилтай газар гэвэл зүүн Сэлбийн зүүн эрэг дээрх Си Лин-бугийн яам15 билээ.

	Тэр яам анх Манж чин улсын засгийн газраас Гадаад монголын төрийг тохинуулан захирах явдалд өөрийн төлөөний (амбан) сайдыг Богдын Хүрээнээ үргэлжлэн суулгах зорилгын дор байгуулсан Манж чин улсын онц бүрэн эрхт яамны орон дээр овойж огт өөр хэрэг явуулж байв.

	Гаминд сэжиглэгдсэн хүн бүхэн тэр яам руу туугдан одож, усанд хаясан чулуу мэт чимээгүй болдог боллоо.

	Нэгэн өглөө эрт, хир тоос болсон хуучин муу шовгор оройтой шар өнгийн ширмэл малгайтай, уранхай хүрэн дээлтэй, элэгдсэн модон таягтай нэгэн чавганцыг буутай дөрвөн гамин туугаад тус яам руу орчихыг ойр хавьд нь байсан хүмүүс гайхан сандран харж билээ.

	— Хөөрхий! Энэ муу чавганцаар одоо яах нь вэ дээ.

	— Харин л дээ. Эдэнтэй эдэнгүй өөрөө үхэх гэж байгаа амьтныг...

	— Хэ, үхэх гэж байгаа гэнэ ээ. Энэ чинь тийм ойрын хүн биш.

	— За, яршиг даа.

	— Яршиг нь юу байх вэ! Цаадах чинь гурван гамин нидэрчихсэн юм гэнэ лээ.

	— Арай ч юу л бол...

	— Үнэн гэм! Саяхан, нэг орой...

	— За, амаа тат! Тэгсэн бол тэгсэн л байгаа биз.

	— Үгүй тэгээд, нэр нь хэн гэдэг юм бол доо?

	— Лувсандулам гэдэг гэнэ үү.

	— Хөөрхий дөө, ямар сайн байх вэ! гэлцэж, шивэр авир ярилцсаар, хүмүүс тэр чавганцыг гүнээ хайрлан өрөвдсөн нүдээр үдэн оруулж билээ.

	Лувсандулам чавганцыг туусаар нүүрэн талын хар шөргөн хашааны голоор оруулан, банз модоор хийсэн ямпайг өнгөрч, асарт том хаалгаар оруулав.

	Энэ хаалган дээр хар цагаан хоёр өнгийн догшин дүрт баатруудын зураг харагдана. Энэ бол хятадын эртний судар түүхнээ гардаг, Тан улсыг байгуулахад хосгүй гавьяа байгуулсан Ү-чи гүн хэмээх монгол угсааны хар баатар, Чин-чин хэмээх хятад угсааны цагаан баатар хоёр бүлгээ. Эл хоёр баатрын зураг байсан хаалгаар гадна дотнын аюул занал, үймээн самуун халдахгүй, түүнийг айлган бишрүүлж байх зорилгоор гол хаалган дээрээ мандуулан шүтсээр иржээ. Тэр хоёр баатрын зургийн наана атигархан биетэй хоёр гамин цэрэг буу барин зогссон нь чухам ямар «баатрууд» юм бол бүү мэд!

	Лувсандулам чавганцыг тэр хаалгаар туун ороход хар цагаан хоёр баатрын зурагтай хоёр том далавч нь алгуур хяхтнан нээгдэж, хоёр их баатар, өндөр наст эмгэнийг хүндлэн хоёр тийш зай тавих мэт агаад догшин сүрлэг зээбадын (матрын нэгэн төрлийн загас) амнаас нь зуулган хийсэн хоёр том гуулин цагариг нь харжигнан санжганав. Хаалганы дотор талд бас модон ямпай, түүний дэргэд хоёр гамин цэрэг буу барин зогсжээ. Хашааны доторх зай асар уудам биш боловч саруулхан, хойд этгээдэд хөндлөн урт байшин, хашааны баруун зүүн хажууд хойш урагш хандсан хоёр байшин үзэгдэнэ. Хашааны үүднээс гурван байшингийн үүд хүртэл дэвсэн зассан хөх туйпуу зам зурайна.

	Энэ яамны хашаанд орсон монгол хүмүүс, баруун талын байшинд ордог билээ. Хойд талын байшинд яамны гол захиргаа, гамин цэргийн ноёд түшмэд бий. Зүүн талын байшинд тус яамыг хамгаалах дотнын итгэмжит цэрэг байдаг бололтой.

	Лувсандулам чавганцыг баруун талын байшинд оруулж, голын бяцхан өрөөнөөс урагш орох хаалган дээр хүлээлгэв. Энэ бяцхан өрөөнд хэд хэдэн хүнийг тууж авчирсан байх бөгөөд, тэднийг ганц хоёроор нь урагш өрөөнд оруулж байгаа үзэгдэв. Тэнд асууж байцаах өндөр дуу, банздах, шаахайдах зэрэг эрүү шүүлтийн сүртэй чимээ дуулдана.

	Тэндээс гарч ирж байгаа хүн, усалж норгосон олсоор хүлүүлсэн, хацар нүүрээ шарх, гувруу болтол занчуулсан харагдана. Гэвч Лувсандулам чавганц айж эмээсэн шинжгүй зогсоно. Удалгүй чавганцыг дотогш түлхэн оруулав. Асар томгүй тэр өрөөнд урд ханын наана, хойш үүд рүү харан намхан вандан дээр нэгэн хүн суужээ. Түүний өмнө бичгийн намхан ширээ байна.

	Зүүн, баруун гар талд нь хоёр урт нарийхан вандан тавьж, хоёр буланд гамин цэрэг зогсжээ.

	— За чи!.. гэж нөгөө хүн, Лувсандулам чавганц руу өндөр дуугаар зандран хэлснээ гэнэт дуугүй болж, гамин цэргүүд рүү гарч бай! гэсэн дохио өгч, хятад хэлээр хэдэн үг хэлэв. Өрөөнд хоёулхан үлдмэгц Лувсандулам чавганц:

	— Чи чинь одоо Самбуу юу даа? гэж аяархан хэлэв. 

	Цаад хүн хариу хэлсэнгүй, хэсэг зуур чимээгүй суув.

	Намхан жижиг биетэй, бөв бөөрөнхий толгойтой, зальтай байрын онигор нүдтэй, тогтворгүй хөнгөмсөг маягийн бөгөөд дөчөөд насны энэ хүн үнэхээр Самбуу гэгч цахар хүн бөгөөд Си Лин-бу-гийн яамны монгол хэлмэрч, ерөнхий байцаан шүүгч ажээ.

	Хүрээнийхэн энэ хүнийг андахгүй «Самбуу цахар» гэлцэнэ.

	— Энд олон таван үг ярьж болохгүй гэж Самбуу цахар нам дуугаар хэлснээ хэсэг юм цаасан дээр бичээд өндөр дуугаар: — Тэнгэрийн их цэргийн эсрэг гар хөдөлсөн хүн бүхэн хатуу цээрлэл үзнэ. Чи үнэнээ хэл! гэж зандчив.

	— Надад хэлэх худал үг байхгүй! Үнэн гэвэл, зүв зүгээр амь зууж, хорхойд хоргүй суусан минь үнэн! гэж чавганц өндөр дуугаар хашхиран өчив.

	Энэ мэтээр өндөр дуугаар хэлэлцсэн үг нь хэдий сүртэй боловч дандаа худал тул мэдэх хүний хөх инээд хүрмээр ажээ. Гэвч Лувсандулам чавганц:

	— Самбуу, чи ухаантай шүү хүн бол учраа мэдэж яваарай, хө! Чи ийм хүн байсан юм вий! гэж хэлсэн нь Самбуу цахарт аймшигтай сүрдүүлэг болжээ.

	Ингээд Самбуу цахар, Лувсандулам чавганцын тууж ирсэн дөрвөн цэргийг дуудаж, хятад хэлээр нүүр нүдгүй загнан догширч, тэр дороо чавганцыг суллан явууллаа. Чавганц ч үүнд нь гайхсангүй. Харин үүнийг мэдсэн хүн бүхэн эвэртэй тэмээ үзсэн юм шиг гайхжээ. Юунд гайхав гэвэл, Самбуу цахрын өмнө туугдан очсон хүн амьд мэнд буюу ядаж арав хоногийн хүнд эрүү шүүлт, хатуу шоронгүйгээр эргэж гардаггүй байсан билээ. Гэтэл Лувсандулам чавганцыг ингэж гэнэт суллан явуулсан нь гайхалтай хэрэг. Үүний далд учрыг Самбуу цахар өөрөө мэднэ. Бас Лувсандулам чавганц мэднэ. Үүнээс өөр бас нэг мэдэх хүн нь одоохондоо чухам хаана яваа нь үл мэдэгдэнэ. Түүний нэр Раднаа гэлцэнэ. Раднааг таних хүн Богдын Хүрээнд бараггүй бөгөөд хүрээ хавийнханд ч үгүй биз ээ. 

	Раднаа өнгөрсөн зун Богдын Хүрээнд нэгэн удаа ирээд, зах зээл дээр явахдаа Самбуу цахартай мөрийцөж билээ. Тэнд Лувсандулам чавганц, модчидын модны холтос хуулж авах гэж очоод, нэгэн тэрэгтэй түлээний холтсыг хуулах гэтэл эзэн нь дургүйцэж билээ. Тэр модчин үхэрт хөнгөн гэж маш зузаан холтостой багахан мод ачиж ирсэн тул түүнээ нүцгэлүүлж улам бага болгох дургүй байжээ.

	Үүнийг сонирхон зогсож байсан гандуухан хувцастай нэгэн залуу сайхан эр:

	— Авгай минь, наад хүн чинь ганц тэвэр түлээ авчраад түүнээ бага болчих вий гэж айж байгаа юм! гэж чанга өгүүлж билээ.

	Тэгэхэд Лувсандулам чавганцын урьд таних Самбуу цахар тэнд байсан ажээ. 

	Модны эзэн модоо магтаж:

	— Таны тэвэр түлээ ийм байдаг уу? Та тэгвэл, үүнийг үүрээд явчих юм биш биз? гэсэнд нөгөө хүн:

	— Үүрье гэвэл ч үүрэх л байлгүй! гэжээ. 

	Чавганцын гэрийг аль хэр хол болохыг мэддэг Самбуу:

	— Та тэгвэл үүнийг үүрээд, энэ хөгшнийд хүргээд өгчих л дөө! гэж өджээ.

	— Яах вэ дээ, эр улс! Та унаж яваа морио эмээл хазаар, ташууртай нь өгөх юм бол би үүрээд үзье л дээ! гэж тэр хүн хэлжээ.

	— Тэг, хө! Хэрэв чи энэ хөгшний гэр хүртэл үүнийг үүрч эс чадвал надад арван таван янчаан л өгөөрэй! Илүү ч юм хэрэггүй, чамд байх ч үгүй биз гэж Самбуу хорыг нь малтжээ.

	Тэр хүн юм ч хэлсэнгүй. Сайн хар суран аргамжаар тэргэн дээрх модыг ягштал нь баглаж аваад түлээний тэргэн дээр дэвсэн сууж явсан зузаан арьсыг өөрийн ар бие ба хоёр мөрөн дээгүүрээ жийрэглэн тавимагц, тэрэгний ачааг сэгийтэл үүрэн тэнцүүлж:

	— За эмгэн минь, гэрээ заагаад алхаад бай даа! гэв.

	Ингээд олон хүнийг дагуулан алхсаар, зах зээлийн газраас зүүн Сэлбийн эрэг хүртэл алхжээ. Сүүл сүүлдээ мэдэгдэхүйц ядран, царай зүс нь хүрлийж харлаад, хөл нь сулран, удаахан алхахад нь модны эзэн урам орж:

	— Эр хүн хэлсэн үгэндээ хүрнэ шүү, хө! Чамайг, хөгшний гадаа энэ түлээг хүргээд хаячихвал би түлээний үнэ гэж юм авахаа байя! Зүгээр л өгчихье! гэж өдсөөр явлаа.

	Харин Самбуу цахар дув дуугүй явжээ. Гэтэл тэр хүн үүрсэн түлээгээ хүнээр ч өргүүлж засуулсангүй, өчүүхэн ч амарч зогссонгүй, шууд явсаар Лувсандулам чавганцын гэрийн гадаа хүрч түлээг газар хаяад Самбуугийн морийг цулбуурдан авчээ. 

	Самбуу  цулбуураа булаацалдан:

	— Хош! Яасан дураараа эр вэ! Ингээд нээрэн үнэнээсээ мөрийцсөн бол сүйд болох нь байна шүү! Би чамайг, энэ хөгшний гэр хүртэл түлээ үүрэг гэж зоригийг чинь чангалж л тэгж хэлснээс биш үнэнээсээ өгнө гээгүй юм. Хэрэв үнэнээсээ мөрийцсөн бол бичиг баримт үйлдэх ёстой байсан шүү дээ! Бас намайг тэгж хэлээгүй бол чи энэ түлээг хаа байгаа захаас энэ хүртэл үүрч ирж чадах ч үгүй байсан. Яах вэ, чи сүрхий тэнхээтэй хүн байна. Би чамайг жич урамшуулна! гэжээ. 

	Үүнд модны эзэн ч модоо үнэгүй алдсандаа хорсож:

	— Зөв зөв! Яалаа гэж эр хүн, эмээлтэй морио бууж өгөх вэ дээ! гэжээ. 

	Гэтэл нөгөө хүн их л амгалан байдлаар:

	— За тэгвэл яах вэ! Эр хүн ялгаа юу байх вэ, та миний үүрч ирсэн энэ түлээг үүрээд, буцааж зах дээр аваач л даа! Тэгвэл, эмээлтэй морь чинь эргээд таных болно гээд Самбууг сэгийтэл нь өргөөд түлээний дэргэд тавьж, түлээг өргөөд үүрүүлэх гэсэнд Самбуу зогсож чадалгүй сөхрөн унажээ.

	Нөгөө хүн, Самбуугийн хоёр тахимаар нь тохирсон хөндий том түлээгээр давхарлан дарж тавьчхаад морийг нь уяж, чавганцын гэрт орж цай амсжээ. 

	— Еэ буянаа дэлгэрсэн хүү байна даа, хүү минь! Алдар нэр хэн гэдэг вэ дээ? гэж Лувсандулам чавганц асуусанд:

	— Миний нэр Раднаа гэдэг дээ гэж тэр хүн хэлээд явахаар завджээ.

	Хүнд модны хөндийгөөр хоёр тахимаараа даруулж түрүүлгээ харан хэвтсэн Самбуу:

	— Энэ модоо авч өгөөч, хөл хугарах нь! Би хэлсэн ёсоороо эмээлтэй морио өгье гэж хашхирч, чавганц ч гэсэн бас гуйжээ. 

	Тэгэхэд Раднаа яаралгүй дэргэд нь очоод:

	— Таны алдар Самбуу гэв үү? Үүнээс хойш хүнийг битгий басаж байгаарай! Би хаана ч явж, хэзээ ч тантай уулзаж байж магадгүй. Энэ хөгшинд муу юм болсон байвал харж хандаж байгаарай. Энэ мэт ядуусыг хайрлаагүй байвал чинь, нэг л мэдэхэд би дэргэд чинь зогсож байна шүү! Тэгэхэд та бүтэн үлдэхгүй болно! гээд модыг нь өргөж зайлуулчхаад, сайхан эмээл хазаартай, жороо хар моринд нь мордон оджээ.

	Тэр нэгэн явдлаас хойш ингэж Лувсандулам чавганц, Си Лин-бугийн яаманд баригдаад ярвиг төвөггүй мултран гарчээ. Гэвч Богдын Хүрээнд хүнд хатуу өдрүүд эхэлснийг тэр хөгшин уулзсан бүхэндээ сэм сэмхэн ярьж явах боллоо.

	— Богдын зарлигаар жатга гүндэг гаргасны тэр орой харин манлай баатар ван Дамдинсүрэн, Хатанбаатар ван Магсаржав нарыг гамингууд барьж аваачсан гэнэ.

	— За хөөрхий, бүх цэргийн жанжныг маань барьж авч дээ, энэ муусайн гамингууд! гэж нэг хэсэг нь шивэр авир ярилцахад нөгөө хэсэг нь:

	— Нөгөөх Гомбо-Идшин хурцыг бас барьсан гэдэг шүү гэлцэнэ.

	Энэ хичээнгүй баатар бэйл Гомбо-Идшин бол хятадын хар цэрэгтэй олон удаа байлдаж явсан их бичгийн хүний нэг мөн! Одоо энэ муусайн гамингууд яах гэж эдгээр их гавьяат хүмүүсийг маань барив гэж дуулсан бүхэн ихэд хорсон зэвүүрхэв. Гэтэл, бас Жигмиддорж гүн баригдсан гэж дуулдав. Энэ чимээ түүний шавь нарын сэтгэлд өвлийн хүйтэн шуурга мэт зүрх жихүүцүүлэн орж ирлээ.

	Тэрхүү эрэмгий чийрэг атлаа эелдэг зөөлөн зантай тэр хүн, шавь нараа бичигт сургах гэж элдэв янзаар хэлж зааж өгөх бөгөөд түргэн бичихийг заахдаа өөрийнхөө чадмаг гараар онцгой содон бичгээ хэрхэн бичдэг байсан нь одоо түүний шавь нарт илхэн бодогдоно.

	Голтой бүдүүн хар бичигтэй хүн байсан тул үеийн нь бичгийн хүмүүс түүний бичгийг хараад анддаггүй ажээ. Жигмиддорж хятад - гамингуудад их л муу байдаг асан. Түүнээсээ болж баригдаа юм бол уу? гэх зэргээр шавь нар нь элдвийг бодовч ямар ч тус болох аргагүй дэмий л харамсаж байлаа. Удалгүй Сангийн Яамны Маньбадар зайсан, Жамъян гүн, Магсар хурц, Хараагийн Дар эх лам зэрэг нэр цуутай хүмүүс цөм баривчлагдсан дуулдлаа.

	— Муу хулгай Сүхбаатар нарын цөөн хүн улаан Орос руу ямар хэргээр явсан бэ? Одоо энд тэдний хамсаатнаас хэн хэн нь бий вэ? Та нар ямар учраас тэдэнтэй сүлбэлдэж явуулсан бэ? гэдэг асуулт тэдэнд тулгах ажээ.

	Гэвч үүнд хариулах хүнгүй. Ийнхүү эрүү шүүлт тачигнасан хатуу өдрүүд эхлэв.

	
11. ХААН ШИРЭЭ ДОНСОЛСОН НЬ

	Эзэн хааны суурь гэдэг, нүд харшгүй өндөр 

	Эсэргүү дайсны шорон гэгч, хөл алдам гүн! 

	Энэ хоёрын хооронд өгсөж гүйцэшгүй зайтай 

	Эндэж нэгэнт унавал тамын орон гэж мэдээрэй!

	 

	Өгүүлэх нь:

	Хатуу өдрүүд эхэлж, Их хүрээ чимээ чагнах мэт нам жим болжээ.

	Энд тэнд хааяа буун дуу сонстох бөгөөд тэр үеийн Хүрээний золбин ноход ам хамхилгүй хуцах нь нэг л ёозгүй цаг болсны шинжтэй. Цаг төрийн энэ хүнд хатуу өдрүүдэд Дархан вангийн Бавуу гэгч бичгийн нэгэн залуу эр, Зүүн дамнуурчны гудамжнаас гарч, өөрийн Дархан чин вангийн тамганд очих гэж үдэш оройхон явж байтал нь хэдэн гамин тааралдаж, түүнийг барин авчээ.

	Тэр үед, шөнө гадуур явахыг хориглож, Богдын Хүрээнд дайн самууны үеийн хатуу чанга байдал тогтоосон тул мөнөөхөн Ярин баатар шөнө гадуур явж байгаад баригдсан билээ. Гэтэл одоо Бавуу хэдэн гаминд гэнэт баригдсан тул Си Лин-бугийн яамнаа хүргэгдэн, эрүү шүүлт үзэж шоронд орох болж дээ гэж бодон тэдний аяыг дагажээ.

	Тэр гамингууд дотроос нэг цэрэг Бавуу руу улам ч их омог хорсолтойёо давшилж, ганцаараа Си Лин-бугийн яам руу Бавууг туугаад оджээ. Гэтэл замдаа тэр гамин цэрэг сайхан монгол хэлээр:

	— Чи юунд шөнийн цагаар явж байна? Одоо бушуухан тэр очих гэсэн газраа оч! Үүнээс хойш ийнхүү шөнийн цагт гадуур бүү яв! Толгойгүй болно шүү! Одоо хэцүү цаг болсон шүү! гээд явуулжээ.

	Гамингийн дотор бас ийм хүн байна гэж даанч бодоогүй явсан Бавуу ихэд гайхжээ.

	Гамингийн дунд хааяа тийм хүн байсан нь, гамин цэрэг Монголд орж ирэхийнхээ зэрэгцээгээр, монголд байсан ногоо тарианы болон худалдаа маймааны бүх хятад иргэдийн доторх зарим нэгэн залуусыг цэрэгт татаж авсан учраас, хааяа монгол хэлтэй, монгол хүнд элэгтэй тийм гамин цэрэг үзэгдэж байсан нь тэр бүлгээ.

	Тэр хятад цэргийн хэлсэн хэцүү цаг гэгч үнэхээр болжээ. Болох болохдоо энгийн ард олноор ч үл барам, эзэн хааны халдашгүй эрхт ордонд хүртэл хэцүү цагийн жавар салхи нэвтэрч билээ.

	Богд хааны ордонд, яг залран суудаг өрөөний нь үүдэнд нэгэн хятад хүн үргэлж сууж байх болсоор даруй хоёр жил болжээ. Юун хятад хаанаас ирээд, яах гэж ингэж суугааг хэн ч үл мэднэ. Харин ганц хоёрхон хүн энэ тухай бүдэгхэн мэдэх төдий боловч, хэнд ч үл хэлнэм.

	Богдын үүдэнд суугч тэр хятадын нэр халзан Далай гэнэ. Толгой нь халзан, тарган цагаан луухаан, гартаа эрих барьж, цаг үргэлж маани уншин бясалгах дүрийг үзүүлнэ. Богд хаанд бараалхах хүн бүрийг сонирхон, хэн гэгч, ямар хэргээр бараалхаж байгааг цаг үргэлж нарийн шалгаах ажээ.

	Халзан Далайн өөдөөс хариуцах хүн нэг ч байгаагүйг бодвол, Богд эзэн ч өөрөө түүнээс болгоомжлон зэвүүцдэг байсан бололтой. Хэрэв Богд хаанд бараалхах гаднын хүнийг халзан Далай эс зөвшөөрөх маяг гарвал, Богд хаан бас эс зөвшөөрч, хүлээн авахгүй болдог ажээ. Харин ордны дотоод явдал, наргиан цэнгэл зэрэг зүйлд халзан Далай огт анхаарал тавихгүй бөгөөд шүрэн бөөртэй хар эрихээ эргүүлэн санаа амар сууна.

	Бас гаднаас ирэх ба гадагш гарах бүх албан бичиг ч халзан Далайн нүдний соргог харцанд заавал өртөж өнгөрөх ёстой болжээ. Энэхүү халзан Далай бол Хүрээн дэх хятадын өргөн чөлөөнөө байсан баруун, зүүн ба хойд Сономын гэдэг пүүсүүдийн, хойд Сономын хэмээх пүүст олон жил данжаад байсан тул монгол хэл бичиг нэвтэрхий сайн мэддэг хүн байлаа.

	Богд хааны ордон ба харшийг тойрон харгалзаж байсан торгон цэргийг зайлуулж тусгай гэрт суулган, торгон цэргийг гамин цэргээр сольж, хааны ордны хашааг эргэн тойрон гамин цэрэг бүслэн манаж байх болжээ.

	Богд хааны торгон (шадар) цэрэг бол зөвхөн дотуур манаа хийх буюу залрахад хамт жагсан явахаас өөр үүрэггүй байв.

	Ийм байдлын дунд байгаа Богд хаан ордон дотроо залбиран сууж, ямба хэргэм эдлэн, цөөн хүнээр хүндлүүлэн өргүүлж сурсан болохоор, гаднах явдлын тухай төдий л их шаналсан зүйлгүй, ширээндээ суусаар ажээ. Гэтэл гэв гэнэт энэхүү эрх танхи хааныг балмагдуулан сандраасан нэгэн явдал боллоо.

	Си Лин-бу-гийн яам, гамин цэргийн дээд командлалаас Богд хаанд тулган, Гадаад монголыг тохинуулан засах Дундад иргэн улсын их цэрэгт унаа хөсөг, хоол хэрэглэл нийлүүлэх зэрэг хэрэгцээнд Богдын сангаас 15 мянган лан мөнгө гурван хоногийн дотор бүрэн гаргуулж, тус Си Лин-бугийн яамнаа тушаасугай! гэжээ.

	Ийнхүү найман үед төрөл бүрдээ монголын шашин амьтны оройн чимэг Очирдарь богд Жавзандамба лам хэмээн төрөл дараалан тахигдаж, монголын ард түмнээс алба авч ирсэн их эзэн хаан маань, одоо өөрөө хятадын цэрэгт ингэж алба барих болтлоо эрх мэдэлд нь оржээ. Үүнийг хүлээн зөвшөөрөхгүй байх байтугай, хоног хугацааг хойшлуулах эрх ч Богд хаанд байсангүй. Чухам тэр үед, юмны нарийн учрыг эргэцүүлэн боддог хүн бол шашин төр, улс гүрнээ алдсан эзэн хаан шиг хүчин мөхөс, өчүүхэн буурай амьтан байдаггүй юм байна гэдгийг бэлхнээ нүдээрээ харж байлаа. Гэвч сүжигтэн олны толгойд энэ тухайн бодол орох ч бүү хэл, энэ явдлыг мэдэх ч үгүй өнгөрсөн буй заа. Эл мөнгийг дан ембүүгээр төлөх ёстой гэсэн тул Богд хааны дотоод сан ба гэгээн сан зэрэг олон сан, жас хийгээд олон аймаг дацан, баячуудаас хүртэл бадар барин цуглуулж явсан билээ.

	Бас, тэр үеийн Дээд сүмийн16 «Ханзат» хэмээх дундах алтан ганжирт дуганы шалан доорх нууц зоориноос үлэмжхэн мөнгөн ембүү гаргаж гамингийн татварт өгчээ. Уг татварын 12 мянган ланд нь дан ембүү тоолж өгсөн бөгөөд тэр ембүүнүүд дотор «хув хар» гэдэг хулгар ембүү хоёрхон ширхэг ороход түүнийг гамингууд голоод авахгүй байсан гэдэг. Ийнхүү дан өндөр хараат хэмээх мөнгөн ембүү 12 мянган ланд таацуулан өгч, үлдэх 3 мянган ланд нь дан алт дэнсэлж өгсөн байна.

	Энэ мөнгийг шинэ эсгийд боогоод олон морин тэргэнд ачихад ачаалалцаж байсан Богдын шадар хаалгач соёо хэмээх Дэлгэр одоо 80 шахам наслаад амьд мэнд байна. Уул мөнгөн ачааг дотоод сангийн нярав, Жадрын аймгийн Дэмбэрэл гэгч хүн, Вангай аймгийн Маралжав гэгчийн хамт Си-Лин-бугийн яаманд аваачиж тушаасан ажээ.

	Буддын шашны номлол ёсон, зэлүүд бөглүү уул талд урт удаан зүүд мэт ноёлон тогтож, мухар сүжгийн хүлээсэнд нуруу бөхийсөн үй олон харц албатын хүлцэнгүй сэтгэлийн жолоог атган амарлингуй суусан Богд хаан, гамин цэрэгт алба татвар барих нь ч бага хэрэг байжээ. Түүнээс хэцүү, хүч түрсэн доромжлол ойртон байсныг хэн яахин мэдэх бил ээ!

	 

	* * *

	 

	Сэрүүхэн амьсгал сэнгэнэсэн нэгэн жихүүн орой билээ. Богд хаан, Цагаан сүм дээр тусгай зассан монгол гэрт Эх дагинын хамт заларч байлаа. Гэтэл орой болсон хойно, Си-Лин-бугийн яамнаас, Богд хааны залран байгаа тугдам гэрт олон гамин цэрэг бүхий гурван машин шууд хүрч иржээ. Гамин цэргүүд дугуйран жагсаж, машинаас гамингийн хоёр ноён, Самбуу цахар болон, Дашжав шанзудба зэрэг дөрвөн хүн гарч, Богд хааны тугдамд орлоо.

	Үнэт тансаг сайхан хөлтрөг хөшиг, хивсэн дэвсгэр тэргүүтэн алагласан, арц, зандан гүгэл бойжир анхилсан тэр сүрлэг ихэмсэг бөгөөд ариун гоёмсог өргөөнд хойд талын лавир, хөшиг бүхий есөн алтан луут орон дээр Богд хаан, баруун талын мөн адил орон дээр Эх дагина тус тус залран сууж байлаа.

	Дашжав шанзудба тэргүүтэй дөрвөн хүн тэнд орж очоод Богд хаанд, өөрийг нь аваачих гэж ирснээ эвтэйхэн мэдэгдэж, хувцсаа сольж өмсөхийг сануулжээ. Богд хаан ихэд цочин хэлмэгдэж, хувцсаа сольж өмсөхдөө ч гар хуруу нь чичрэн, туйлаас гутран доройтож, айн эмээсэн байдал илэрхий байв. Арга ч үгүй юм биз ээ! Ухаан орох цагаасаа өөрийгөө амьд бурхан хэмээн итгэж, сүжигтэн олноос ч дор сүжиглэн биширч, юу санасан бүхэн нь дураар бүтэж монгол нийтийн алган дээр бөмбөрөн, хөдлөх бүр олон түмнийг өвдөг сөхрүүлэн байсан хүн, гэнэт харийн зэвсэгт цэргийн хүчинд баривчлагдан очих болсон нь үлгэрлэвээс үүлнээс өндөрт нисэн дүүлж яваад, өмхий балчигт унах лугаа адил ажээ. Харин сүжигтэн олны хайр ивээлд эрхлэн тонгочиж байсан тэр хүн, гэнэтийн сүрт догшин дайчилгаанаас болж жанч халиагүй нь завшаан гэлтэй.

	Болж байгаа энэ явдлын учрыг нь олохгүй гайхан сандарсан, Богдын дэргэдэх хүмүүсийг тэр даруй цуглуулан гамингийн ноёдын өгүүлснийг Самбуу цахар сэм хэлмэрчилж, түүнийг Дашжав шанзудба ийн дамжуулжээ.

	― Та бүхэн сэтгэл зовсны хэрэггүй. Одоо бол цөвүүн муу цаг эхэлжээ. Хот хүрээ, хөдөө хээргүй цэрэг цуухын хөл хөдөлж, төрийн эсрэг муу хулгай нар олширчээ. Иймд Богд эзэн хаан, энэ мэт ил задгай заларч байх нь хараахан тохирохгүй, аюул осолд ойрхон байна. Бид шашин төрийн эзэн Богд хааныг их төрийн хүчит цэргийн ивээл хамгаалал дор аваачиж, айх аюулгүй амар төвшин байлгах ёстой боллоо.

	Улаантны муу хулгай нар бол манай Дундад иргэн улсын их цэргийн хүчинтэй тэнцүүлэн зүйрлэвээс хад чулууны дэргэд шувууны өндөг тавьсан лугаа адил билээ. Хад чулуу мэт тэнгэрийн их цэрэг (гамин) нэгэнт хөдөлбөөс, улаантны өндгийг даруй бяц дарах нь дамжиггүй. Хэдий тийм боловч Богд эзэн хааныг бид сэрэмжлэн хамгаалж, их цэргийн хүрээлэл дотор аваачиж залах боллоо. Эл учрыг та бүхэн цааш цааш дэлгэрүүлэн үнэн мөнөөр нь ярьж, учрыг мэдүүлэн, өөрснөө хуучин янзаар эндээ байцгаах хэрэгтэй. Богд хааны янз бүрийн бор, цагаан зоог тэргүүтэн бүх хэрэглэлийг хуучин ёсоор нь энд бэлтгэж байх хэрэгтэй.

	Тухай бүр тусгай хүн түүнийг хаанд хүргэж барьж байх болно гэх зэргээр ярьжээ. Ингээд явах болоход, халзан Далай маш их тэвдсэн байдалтай, мөргөж залбирч, сүйд болж байхад, дэргэдийн шадар хүмүүс түүнийг дотроо их л үзэн ядаж байжээ.

	Богд хаан хувцсаа сольж өмсөөд Эх дагинад хандаж;

	— За би ч явлаа даа. Чи сайн сууж байгаарай гэж арайхан хэлэв.

	Богдыг залдаг эрмаа жуузанд суулган, найман морьтой хүн дамнаж одлоо. Тэндээс Богдыг, Си-Лин бу-гийн яамны үүдэнд очиж жаахан байзнаад цааш явж Эрдэнэ вангийн өндөр хэмээх байшинд хүргэжээ. Тэнд Богд хааныг оруулан, үүдэнд нь гамин цэрэг зэвсэг агсан зогссон бөгөөд Богдыг хүргэж ирсэн хүмүүсийг тэндээс буцаажээ. Эрдэнэ вангийн өндөр хэмээх байшин, тэр үед Хүрээнд тун цөөхөн байсан гурван давхар байшингийн нэг бөгөөд Эрдэнэ ван, өөрийн хошуу, албат ардаас хөрөнгө мөнгө татаж энэ байшинг бариад равнайлуулахаар Богд хаанд айлтгасанд Богд хаанаас одоо би очих явдалгүй, сүүлд би өөрөө нэг очно, чингэх цагт заяандаа болно гэсэн ёгт зарлиг буй гэх зэргээр сүсэгтний цуурхдаг яриа байсан билээ.

	Тэр хэлсэн нь амныхаа бэлгээр болох шиг, Эзэн хаан өөрөө Эрдэнэ вангийн өндөр байшинд эрх мэдэлгүй хоригдол болон суувай. Урдаа барьдаг амьд бурхан Богд хааныгаа гамингийн гарт орхиод, ордны хэдэн хүн тэндээс буцахад, оройн жавар хөдөлж, наран уулын цаагуур орон, тэнгэр ч зэвүүн баргар мэт болсон нь бурхны шашин наран энэчлэн шингэсэн мэт санагдаж ихэд аягүй байсан гэдэг.

	Ингээд Эзэн хааны ордны бүхий л хэрэг явдлыг халзан Далай, Дураал сойвон, хичээнгүй сойвон гурав толгойлон, Эх дагинад долигонон байж нүүр олсон бинт Данигай бас мэдэлцэн байх болжээ. Хааны ордны байдал, өрхийн тэргүүлэгчээ алдсан эмх замбараагүй баян айл мэт тохьгүй болжээ. Ер нь ч Эзэн хаан нь баригдсан тэр улсын ард түмэн ч гэсэн нэг л хуншгүй болчих юм байна билээ.

	Тэндээс Богдын зоогийг хүргэхээр, багахан хэмжээний амтат зоог, жаахан нанчид базааж, дэргэдийн тахилч лам Дамриныг дагалдуулан Чин бишрэлт лам гэгч үргэлж явдаг болжээ. Гэтэл, Богдод оруулж барихын өмнө гамингууд, хүргэж ирсэн Чин бишрэлт ламд хоол ба архины бараг хагасыг харж байж идүүлж уулгадаг болжээ.

	Чин бишрэлт лам гэгч, угаас архи уудаггүй хүн тул архины хагасыг албаар уух гэж үйлээ үзэж, түүнээсээ болон огьж зогьсож буцдаг байсан нь харин сүүл сүүлдээ бүүр ч аятайхан юм шиг болж ахисаар архинд орсон гэдэг.

	Ийнхүү авралын дээд ачит багш, улсын эзэн хаанаас алба татвар татаж, эцэст нь барьж шоронд хорьсон явдал сүсэгтэн ард түмний хилэн хорслыг цаглашгүй дүрэлзүүлж гаминг үзэн ядах боллоо.

	
12. ОЛНЫ ШУУГИАН, УСНЫ ДОЛГИОН

	Түмэн олны яриа

	Түрхрэн гарах нь хэцүү 

	Түүнийг сонссон зүрх

	Булгилан шимшрэх ч янзтай л.

	 

	Өгүүлэх нь:

	Богд эзэн хааны төлөө энэ нэгэн насаа насалж, гагцхүү тэр амьд бурхны төлөө л жаргахдаа жаргаж, зовохдоо зовж явна гэж яс махандаа хадтал итгэн сүжиглэж байсан үй олон харц ард, энэ нэгэн явдалд сэтгэл ихэд гонсойн, бодол санаа нь дэнсэлжээ.

	Юманд итгэх нь амархан мухар сүжигт хүмүүс, нэг нэгнийхээ хий санааны зохиомол үгэнд нүд анин итгэж, цааш цааш нь дамжуулан цуурхсан тул Хүрээгээр дүүрэн эх үзүүргүй цуурхал дэгджээ. Энэ цуурхал дөрвөн зүг найман зовхист хаврын шар усны урсгал мэт уул талыг бүрхэн бялхаж хөдөө нутгаар хавтгайран тархав. Уг цуурхлыг сонсоход хачирхан гайхмаар, аюун сэжиглэмээр, инээд хүрмээр байж билээ.

	Нэг хүн нөгөөтэйгөө уулзаж, хуучин ёсны урт мэндчилгээ мэдэлцсэнийхээ дараа:

	— Хайрхан, Богд хааныг гамингууд аваад явахад нэгэн үе ид шидээ үзүүлэх гэж, бүх биеэсээ олон өнгийн солонго татуулан дээш хөөрч ирснээ болиод, «Бурхан багшийн сургаалыг дагаж, хэдийгээр дайсан боловч энэ олон амьтны хүслийг нь хангая» гэж айлдаад цуг явсан гэнэ ээ гэж сонирхуулан өгүүлнэ. 

	Гэтэл өөр нэг хүн:

	— Богд хааныг гамингууд аваад явсан тэр орой, Богд хаан уулын олон ан араатан цөм Хүрээний зүг бэлчин, модны хормойд бужигнан сандарч, Си Лин-бугийн яамны зүг ширтэн байцгаасан гэнэ. Тэндээс хоёр хэрээ нисэн ирж, Си Лин-бугийн яамны ямпай дээр суугаад нүднээс нь нулимс дуслан байсан гэнэ гэж арга ядсан цуурхал дамжуулан ярилаа.

	Бас нэгэн лам, энэ яриаг үргэлжлүүлэн:

	— Манай Богд хаан бол 120 сүүдэр зооглох (наслах) учиртай, бурхны номд заасан буй. Тэр 120 наснаасаа 45 хоногийг нь хүний гарт нямба хийж өнгөрөөх учиртай ажээ. Ингэхлээр Богд хаан, угийн давхар их ухаантай бурхан хүн юм болохоор нэгд, өөрийг нь барьж аваачих гэсэн олон амьтны сэтгэлийг хангах, хоёрт, 45 хоногийн нямбыг тэдний гарт хийх гэж очсон ажгуу. Тийм учраас ид шидээ үзүүлсэнгүй, хүлцэнгүй дүрээр дагасан юм гэж номчирхон өгүүлжээ.

	Бас асар их нэр зард гарч, эрх дураараа загнаж, сүсэгтэн олныг айлган бишрүүлж, хэрэв дураа хүрвэл, дургүй хүнээ алчих явдал ч үзэгддэг байсан Хараагийн Дар-Эх лам гэгч их дүвчин хүнийг гаминд баригдаж, шоронд орсон тухайд мөн л их цуурхал дэгджээ.

	— Хараагийн Дар-Эх ламтан тэнд очсон нь учиртай даа. Удахгүй шамбалын дайн гэгч болох юм гэнэ лээ. Тэр дайны тухай гаминд баригдах нэрийдлээр олон догшид нийлэн хурж байгаа юм. Шамбалын дайны бүх бэлтгэлийг ханган дуусгаад л тэр догшид нэг өдөр гараад ирнэ гэлцэж ярилцав. Жалханз хутагтын тухай ч бас тэр бүх цуурхал дээр нэмэр өгчээ. Жалханз хутагт Дамдинбазар тэр үед хөх бүстэй явдаг байсан юм. Үүнийг хэдийн ажигласан зарим нь:

	— Гамин сөнөх цаг нь хараахан болоогүй байгаа ажээ. Эдний юу юу хийж, ямар нүгэл үйлдэхийг нь Жалханз хутагт харж хүлээж байгаа юм. Одоо Жалханз хутагт хөх бүсээ тайлж, шар бүс бүслэх л юм бол гамингууд дороо үнсэн товрог болох учиртай юм гэнэлээ гэлцэнэ.

	Энэ бүх цуурхалд бас Хүүхэн хутагтын урт үс хүртэл зохих байр сууриа эзлэн хэлэлцэгдлээ.

	— Хэрэв Хүүхэн хутагт үсээ авбал гамингууд годронтсон ямаа шиг нэгэн дор цөм үхэж дуусах юм гэнэ гэж хүрээ, хөдөөгүй ярина. Үүнийг сонссон бүхэн:

	— Жалханз хутагт шар бүсээ түргэн бүслээсэй.

	— Хүүхэн хутагт үсээ авч хайрлаасай гэж өдөр шөнөгүй залбирах ажээ. Гэвч Жалханз хутагт нь хөх бүстэйгээ, Хүүхэн хутагт нь үстэйгээ, гамин цэрэг монголыг дарлаастайгаа л байлаа.

	Хүүхэн, хутагтад нэгэн сонин хайрцаг бий гэлцэнэ. Тэр хайрцаг үргэлж бат бэх түгжээтэй байдаг. Түүн дотор дүүрэн зүү байдаг. Хэрэв тэр хайрцгийг онгойлговол олон мянган зүү тус бүр нэг төмөр цэрэг болон босож гараад «Би хаашаа явж, юу хийх вэ?» гэлцэн давшлах юм гэнэлээ. 

	Цагаа ирэхлээр энэ олон догшид хувилгаад уулыг улайтгаж, усыг буцалгаж чадна гэх зэргээр ярилцана. Тэд, гаминг дуртай цагтаа үнсэн товрог болгох учиртай юм гэлцэнэ.

	Энэ бүх цуурхалд хэмжээ хязгаар гэж байсангүй. Олон зуун жил шүтэн биширсэн шашны ёс нь унах гэж, хаан төр нь ширээнээсээ шилжих гэж байхад мунхаг харанхуй ард түмэн аргаа барахдаа шашин шүтлэгийн үүднээс үүссэн цуурхал ярилцан суусан хэрэг биш билээ. Энэ цуурхлууд хэдийгээр инээдэмтэй бөгөөд өрөвдөлтэй боловч улс төр, ёс заншлынхаа төлөө санаа зовж, харийн дайсныг үзэн ядсан гүн их санаа, ёгт утга нь энэ үгсийн цаана нуугджээ. Бас энэ санааны цаана усны үер мэт түрхрэн босох занал хорсол, хутагт хувилгаадыг хошигнон шоолсон ёгт утга цухалзан байлаа.

	Богдын Хүрээнд болж байсан аль муу муухай явдлыг гаминтай буюу хятадын шунахай худалдаачид, тэдний болхи бүдүүлэг байдалтай уран цэцнээр холбож, ёгтлон цуурхаж байсан. Тэр өвөл (1920 он) Хүрээнд дэлгэрсэн их томуу ханиадны тухай их цуурхал тарав.

	Нэгэн орой Сонгинын булангийн тэндээс, асар том маш муухай хүн босож Хүрээ рүү алхжээ. Тэр хүн үлгэрийн мангас мэт биетэй, пүүсийн данжаад мэт царайтай, луугарын тэрэгний Хятад мэт малгайтай байлаа. Түүний өөдөөс, Жалханз хутагт тарнийн ном уншин довогдсонд нөгөө хүн тэндээ унаад, бүх бие нь багассаар багассаар алга болж, зөвхөн том хар малгай нь л үлджээ. Шөнө болж байхад түлээнд явсан нэгэн чавганц тэр малгайн сэжүүрийг арай ядан сөхсөнд үүрээ эвдүүлсэн үй олон шоргоолж мэт мөрөн дээрээ цагаан шуумаазтай юм тавьсан жижигхэн биетэй дамнуургын хятадууд бужигналдан гарч Хүрээ рүү хавтгайран ороод, айлын хашаа бүхэнд нэг нэгээр ороод үзэгдэхгүй болжээ. Тийм хятад орсон хашаа бүхэнд ханиад томуу туслаа гэж ярилцсан билээ. Энэ нь нэгэн талаар хятадын дамнуургын худалдааны идээ, боов тэргүүтнийг авсан айл бүхэнд түүгээр дамжин өвчин хүрлээ гэж олон жилийн ардын шинжилгээний үндэс бүхий тайлбар өгсөн боловч, нөгөө талаар хятадын шунахай худалдааг илэрхийгээр дургүйцэн жигшсэн санаа илэрхий байна.

	Монголчууд хятадын эзэрхэг түрэмгийчүүдэд хэчнээн дургүй байгаагаа энэ мэт цуу яриагаар илэрхийлж байлаа.

	
13. ҮХЭР БУУГААР ХЭН БУУДАВ

	Түмэн олныг хөнөөдөг

	Дуугүй гай бол өвчин билээ

	Түүхэн хөгжлийг хөнөөдөг

	Дуутай гай бол дайн билээ.

	 

	Өгүүлэх нь:

	Намрын сүүл үеийн нэгэн жихүүн харанхуй шөнө, Богдын Хүрээ нам жим бараалан зүүрмэглэнэ. Тоос шороо ихтэй нарийхан тахир харанхуй гудамжнууд эл хуль, уулын хадан хавцал мэт сүүдэртэн барайна. Түүн дунд хөлхөн зорчих хүн амьтан, хөсөг тэрэг үл үзэгднэм. Шургааг хашааны их бага хаалгыг яв цав хааж модон оньсоор дотроос нь бэхлэн түгжсэн бөгөөд тотгон дээрх төмөр хонхнууд ч үүрэглэх мэт анир чимээгүй унжина. 

	Хашааны дотор мөн л хөл хөдөлгөөнгүй аж. Янз бүрийн хашааны том жижиг дөрвөлжин зайд монгол гэрүүд торон дотор хоригдон зүүрмэглэж байгаа хун шувууд мэт мөн л чив чимээгүй. Гэр дотор хүмүүс хөгшин залуу алин боловч цөм чимээгүй тус тусдаа ямар нэгэн бодолд дарагдан хэвтэх нь хэвтэж, суух нь сууж, эрт цагийн тал хээр нутгийн эрэлхэг догшин аймгуудын хэвтээ босоо хүн чулуун хөшөө мэт ажгуу. Урьдын амар амгалан цагт үдшийн ийм нам гүм цагаар утаагүй улаан галаа дүрэлзүүлж, уургүй улаан цайгаа аягалан, айл хотоороо цугларч суугаад, элэнц хуланцын үеийн эрэлхэг дайчин буюу эзэрхэг догшин явдал, их говийн хүн гөрөөсний тухай, хоногийн газрыг цагаар товчилдог хурдан хүлгийнхээ тухай, уран цэцэн ухаант торомгор хар нүдэн бэрүүдийнхээ тухай морин хуурын эгшигт аялгуулан ярьж цэнгэдэг сэн. Гэтэл эдүгээ, ардын гайхамшигт уран цэцэн туульс нам гүм зогсжээ.

	Морин хуурын тэвхийг буулган, авдар түшүүлэн тавьжээ. Айл бүхэн галаа эрт бөхөөж, үүд хаалгаа бөхлөн хаана. Хоймрын бурхан - ширээн дээр гуулин цөгцтэй зул мөн л чив чимээгүй гийгүүлэн байх бөгөөд зулын гэрэл нэгэн бага хэмжээнд үл хөдлөн зогсох нь гэрэлт алтан эрдэнэсээр давтан хийсэн бяцхан шувууны өд мэт үзэгднэм. Түүний хөдөлгөөнгүй бүрэгхэн гэрэлд гүнгэрваатай бурхдын дүрс, нүдээ хагас анин, мутар юугаан чагжлан, гүн их бодолд автсан мэт харагдана.

	Ийнхүү бүх юм анир чимээгүй гүн бодолд дарагдан байсан тэр жихүүн шөнө гэв гэнэт тэртээ зүүн зүгт нэгэн их нүсэр дуун «пүн!» гэж хүнгэнэн дуугарав. Саяхан дарь тэсрэхэд уулгалан цочиж асан хүрээнийхэн, нүдээ томруулан бие биеэ чимээгүй ширтэв. Сайх дууг дахин нүргэлэхэд үхэр бууны дуу хэмээн таньсан хүн олон наманчлан залбирвай. Залбирсны учир гэвэл, Богд эзэн хаан их ёслолоор залрах үедээ үхэр буугаар гурвантаа буудаж ёсолдог заншилтай билээ.

	Хүн бүхэн Богд хаанаа ямар нэгэн их ёслолд залрав уу, гамингийн дэргэдээс ордон өөдөө их ёслолоор морилов уу гэж чин сэтгэлээр баясан бишрэн наманчилжээ. Үнэхээр ч үхэр бууны дуун гурав дахь удаагаа нүргэлэн дуугарлаа. Айл бүхэнд эрэгтэй эмэгтэй, өвгөчүүл эмгэчүүл сүсэг бишрэл төгс царай гарган:

	— Ай хайрхан! Богд эзэн минь! гэцгээв.

	Гэвч удалгүй үхэр бууны дуу дөрөв дэх удаад нүргэлэн алс холд олон жижиг буу пис пис гэж дуулдав. Түүнийг сонсоод ам ангайх завдалгүй тав дахь, зургаа дахь удаагаа үхэр буу нижигнэв.

	Саяхан «хайрхан!» хэмээн сүсэглэн залбирч байсан хүмүүс наманчилсан гараа алгуур буулгаж, айж гайхсан харцаар бие биеэ сая үзсэн мэт ширтэцгээв.

	— За одоо бас юу гэгч болж, ямар гай хаанаасаа босож ирэв дээ гэж хал үзэн хэлмэгдсэн хүрээнийхэн зориггүйхэн асууцгаавч хэн нь хэндээ ч хариулах үг байсангүй.

	Үүр гийхийн өмнөхөн зүүн уулын орой хавиас буудсан үхэр бууны нүсэр дуу наран мандмагц намжжээ. Дараа нь гамин цэргийн хуарангаас мөн л үхэр буу, бага буунууд нижигнэв. Энэ явдлын учрыг асууж сураглаж ирсэн хүмүүсийн өгүүлэх нь:

	— Урьд шөнө Барон гэгч орос ноёны цэрэг зүүн уулан дээрээс гамин руу үхэр буугаар буудсан гэнэ ээ гэдэг шинэ сонин юм дуулдав. 

	Бас их удалгүй:

	— Энэ Барон гэгч нь манай монголчуудыг ивээж, гамингуудыг дарах юм гэнэ ээ.

	Урьд тавдугаар Богдын Ман-Он лүндэнд заахдаа, цөвүүн цаг болж, монголын төр, шашин нэгэн удаа донслох цаг ирэхэд тавдугаар Богд, орос хүний дүрээр хувилан, зүүн зүгээс ирж Монголыг аврах юм гэж айлдсан байдаг юм гэнэ ээ. Одоо тэр тавдугаар Богд маань, энэ Барон гэгч орос болоод Монголыг аврахаар ирж байгаа юм гэнэ гэж ярилцлаа. Энэ цуурхал, урьдын бүх цуурхлаас асар хурдан тархаж, хот хөдөөгүй шуугилаа.

	Ийнхүү Барон гэдэг нэр анх удаа түүний үхэр бууны дуутай хамт дуулдсан билээ.

	Оросын цагаан хааны армид их бууны дарга, барон цолтой байсан Штернберг гэгч Унгерн герман угсааны хүн, Орос оронд Октябрийн хувьсгал мандах үед хувьсгалаас зугтаж, сибирь дамжин буруулж явсаар Монгол оронд болж байгаа цаг төрийн үймээнийг ашиглан, өөрийгөө тавдугаар Богд гэж тунхаглан, зүүн хойд хилээр ой хөвч даган сэм орж ирсэн ажээ. Тэр угаас цэргийн эрдэм боловсрол бүхий хашир насны хүн тул монголын хоцрогдонгуй ард олныг итгүүлэн бишрүүлэх олон арга олжээ.

	Барон Унгерн, орос, буриад, төвөд, барга, япон зэрэг янз бүрийн үндэс угсааны их цэргийг сүүлийн үеийн зэр зэвсгээр зэвсэглэж, Жамбалун гэгч буриад зөвлөхтэй зүүн хойд хилд ирж, зүүн гурван харуулын занги, Сэцэн хан аймгийн Жонон вангийн хошууны харьяат анивчуур Дамдингомбо гэгчээр газарчлуулан Монгол орны гүн рүү оржээ. Тийнхүү монгол нутагт ирмэгц нутгийн олноос хүнс хэрэглэл татаж, цэрэг дайчлан, Манжуураас асар их зэр зэвсэг татаж ирүүлнэ гэж хөсөг тэрэг, ачаа тэмээ гаргуулж байсан нь ард олны дунд гайхамшигт хүчит зэр зэвсэг ихтэй юм байна гэдэг ойлголт тараажээ.

	Гамингууд нутгийн олны өөдтэй сортой мал хөрөнгийг цөлмөн, эр чадалтай хүн бүхнийг баривчлан зарцалж, хүнд хатуугаар дарладаг байсан бол Барон Унгерн, айлаас хоёр бодын нэгийг авах, хоёр эр хүний нэгийг зөөлөн аргаар цэрэгтээ татах, нутгийн ардад даруу зөөлөн хандах зэргээр мэхлэн харьцсан нь нэр хүндийг амархан олох нэгэн арга байлаа.

	Гамин бол монгол хүнийг адгуус мал мэт үздэг байхад Барон бол монгол хүмүүсээр өөрийгөө аль болохоор хүрээлүүлэх гэж Түшээт хан аймгийн Дархан чин вангийн хошууны тэргүүн зэрэг тайж Цэвээнийг цэрэг захирсан монгол жанжин болгон өргөмжилсөн зэрэг нь үнэхээр түүний нэр төрийг гамингийн дэргэд өндөр өргөж өгчээ. Ийм учраас гамингууд өөрийн хамгийн аюулт дайсан Бароны эсрэг элдэв ухуулга тараав.

	Хүрээнээ байсан Дархан чин вангийн хошуу тамганд Баруун хойд хязгаарыг бодуулан шийтгэх сайдын яам (буюу Си Лин-бу-гийн яам)-наас ирүүлсэн нэгэн бичигт: 

	 

	«Барон гэгч бол оргодол муу хулгай бөгөөд хүчин мөхөс, цөөн тооны цэрэгтэй ирж, харин манай тэнгэрийн их цэргийн эсрэг аймшиггүй гар хөдлөв. Энэ нь арслангийн өөдөөс хав хуцсантай адил хэрэг даруй мөн бөгөөд иймд одоо энэхүү оргодол Бароны талд орсон хэн бөгөөс манай хатуу чанга хуулиар цээрлэл үзэх болно. Иймийн тулд түүнийг аялдан дагалдсан танай хошууны Цэвээн тэргүүний зэрэг ухвар мөчид этгээдүүдийг даруй олж, манай яамнаа шилжүүлэн хүргэж ирсүгэй. Эс олж ирэх аваас өөрийн албатаа захирч эс чадсан эзний хувиар та бүхэн ба танай тамгын эрх баригчдыг хамгийн хүндээр шийтгэх учрыг мэдэгдсүгэй» 

	 

	гэсэн байлаа.

	Барон Унгерн, тэр нэгэн шөнө зүүн уулын дээрээс гамин руу үхэр буугаар нэлээд буудаж гаминг цочоогоод, Хүрээнд байгаа гамин цэргийн тоо, буу зэвсгийн байдлыг тоймлож авмагц цааш эргэн аялсаар Туул голын хойд талаас цутгадаг зүүн Тэрэлжийн цутгаланд буудаллаж байрласан байна.

	Барон тэнд агт морь, цэрэг юүгээн амрааж, хүчээ сэлбэн цэрэг элсүүлж, хойчийн үйл явдлын хөтөлбөрийг боловсруулжээ.

	Бароныхны үхэр буугаар буудсан анхдугаар явдал ийм билээ.

	
14. ДҮРВЭГСЭД

	Харуй бүрийгээр нөмрөг хийж, 

	Харгуй замаар нөхөр хийж, 

	Аяа олон олон хүн та нар 

	Альхан газар юухандаа яарнам бэ?

	 

	Өгүүлэх нь:

	Үдэш тэнгэр бүрхэг, асар их сав ертөнц бухимдан давчдаж байх шиг битүү бараан үүлс дээгүүр хөөцөлдөн, хүйтэн салхи сүүрс алдан сэнгэнэнэ. Сүм дуганы дээвэрт дүүжилсэн том жижиг ширмэн ба гуулин хонхнууд хүйтэн салхины нөөлгөнд эмгэнэлтэй мэт аяархан жингэнэн дуугаралдана. Булан тохой, гудамжны уулзвар, хашааны хаалга зэрэг газраас хүмүүсийн шивнэлдэх дуу Хүрээний аль ч хэсэгт нэгэн адил сонстон, хэсэг бүлэг хүмүүс бүрэлзэн сүүмэлзэх нь энэ харанхуй бүрэнхийн эцэст чухамхүү гэгээн наран гийх эсэхэд итгэн ядах мэт... Өдийд хүйтнээс зугтаж, гамин цэргүүд гудамж зээлээр шөнө орой болтол сэлгүүцэн зугаалалгүй, дулаан байранд хошуугаа шургуулан нуугдана. Харин хүйтэн сэрүүнээс үл айгч монгол хүмүүс л энэ жихүүн бүрхэг үдэш гэрээс гарцгаажээ.

	Шивнэлдэн хэлэлцэх үгс салхин аясаар сонор дэлдэх нь:

	— Ай Богдын минь Хүрээ! Ер нь явахгүй байж болохгүй юм уу?

	— Яая гэх вэ дээ, хө! Хэвтэж үхсэнээс явж үхье дээ?

	— Зөв өө, зөв! Эр хүний сэтгэлд эмээл хазаартай морь багтана гэдэг юм!

	— За сайн суугаарай даа, миний хойноос битгий зовоорой.

	— Зовохгүй гээд ч яах юм бил ээ дээ! Амьд мэнд л байвал чамайгаа саналгүйгээр яаж ч суух юм билээ...

	— Сайн яваарай даа. Алтан шар зам чинь ивээх болтугай!

	— Намайг ямар ч хүн асуусан, мэдэхгүй гэдэг юм шүү. Зах орохоор гараад л алга гэж байгаарай.

	— За.

	— Юмыг яаж мэдэх вэ? Тун болохгүй л бол хөрөнгө хогшил, орон гэр хамаагүй, амиа л боддог юм шүү.

	— За.

	— Ирсэн шувуу буцдаг ч гэсэн, явсан хүн ирдэг юм хойно, нэг сайхан өдөр би чамдаа эргээд ирнэ. Сахиулсандаа залбиран хүлээж суугаарай даа!

	— За.

	— Маргааш тэнгэр муухай аашилна. Түлээ модоо сайтар базаагаарай. Гадуур их явсны хэрэггүй биз дээ.

	— За.

	— Хүүхэд багачуул гуйж юманд явуулж байгаарай.

	— За. Би тэгээд хэдий болтол ч гэртээ нуугдаж, хэзээ чамайгаа ирнэ, хаана яваа гэж бодож суух юм бил ээ дээ?

	— За яах вэ, зовлон гэдэг чинь хугацаатай байдаг юм! гэсэн энэ яриа энд тэндгүй сонстов.

	Морин хөнгөн алхаа Хүрээнээс зүг зүгт, голдуу хойд зүгт алхлан холдож, хазаарын амгай хааяа ганхийж, хэн хэн нь үл мэдэгдэх олон хүн Богдын Хүрээг орхилоо. Цагийн хатуу, дайн хөлийн хэцүү хямралаас хүн ард зугтаж амар амгалангаар түр амь хоргодох газар эрэн дүрвэж байгаа нь энэ ажээ. Хөсөг тэрэг, ачаа тэмээ ч Хүрээнээс сэмхэн цувран гарч эхэллээ. Оройн цагаан гэгээ тасрах үед ажигч үгүй байж байсан айл хоёрхон цагийн дараа гэв гэнэт алга болж, гэрийн нь дугариг буурин дээр элдэв муусайн цоорхой хувин, хэмхэрхий лүү, адасга, навтас, аяга шаазангийн хагархай, муусайн авдар сав хүртэл торойж хөглөрөн үлдсэн нь их л яаруу сандруу хөдөлсний шинж. Тэр айл цай чанах зуурд гэрээ ачаалан, аль хэрэгтэй юмаа аваад тэртээ уулсын цаадах уудам тал руу амар тайван хөдөө хээр нутаг руу оджээ.

	Хэзээний шавар хэрмэн дотор халуун ханзан дээр хэвтэж сурсан хятад - гамин цэрэг маш эртний чийрэг жавхаат нүүдэлчин олны ачаа хөсгийг гүйцэн барьж чадсангүй. Ийм нэгэн хөсөг нүүдэл, Туулын хойд биеийг даган баруун зүг алгуур бөгөөд чимээгүй нүүгэлтэн явна. Чинээлэг маягийн хувцастай, бөв бөөрөнхий болтлоо таргалсан биетэй, тааруухан царайтай боловч нүдний харц гайхалтай наалинхай нь аргагүй нэгэн эхнэр хөсөг хөтлөн явна. Хөсгийн сүүл хэрд, дэлийг нь зассан жороо цоохор морин дээр хэлтгийхэн суусан хээнцэр шар хүн явна. Түүний ногоон нүд шөнийн харанхуйд юмыг овоо харж байгаа бололтой, зүүн нүдний дээрх тасархай хөмсөг нь үргэлж чичгэнэн хөдөлсөөр явна.

	Ганган Жамбалынх Хүрээнээс дүрвэн нүүж яваа нь энэ ажээ. Үүр цайсны хойно нэгэн их бургас бүхий цавчим хадан хясааны өврийн ширэнгэд тэднийх гэрээ барьж өглөөний цайгаа чанажээ. Тэндээс Жамбал хэдэн тэмээгээ бэлчээж өөрөө ойрх гол руу мөс цоолохоор очлоо. Бүрхэж, улам зузаарсан үүлний чанадад өглөөний наран бүдэгдүү сүүмийнэ. Цасны ширхэг зай завсаргүй лавсан унах нь салхи жаврыг тогтоож, дулаан тогтуун болгожээ.

	Жамбалыг Туулын гол руу очтол жирэлзэх харзнаас морио услаад нэгэн бүсгүй хүн ташаа тулан зогсож байлаа. Цааш харан зогссон биеийн галбир ид залуу хүүхэн бололтой. Урт хар гэзэг нь бүсээ өнгөрч, нарийхан туяхан нуруу нь зулзаган бургас мэт уран гоолиг хотойж, тэгшхэн мөрөн дээр нь шинэхэн цас сэвсийн тогтжээ. Ойртон очмогц тэр бүсгүй эргэн харсан нь гэрэлт улаан хацар нь хээрийн энэ бүрсгэр байгалийн дунд улаагана жимс мэт тов тод, тув тунгалаг үзэгдэв. Цасны ширхэг тээглэн тогтсон өтгөн хар хөмсөгний доорх торомгор хар нүдний гал оч тодорсон харцаар Жамбалыг ширтэх нь эр хүний сэтгэлийн гүн дэх нэгэн эмзэг газрыг хатган гижигдэх мэт ажээ.

	Амар мэндээ мэдэлцвээс чихнээ ялдам хонгор дуугаар хариу мэнд мэдэж:

	— Танайх энд сая ирж буусан айл уу? гэж асуув. 

	Тийнхүү яриа үүссэнд Жамбал их л урамшин:

	— Ай даа тэгэлгүй яах вэ! Урьд шөнө л нэг юм саад мэнд ирж буулаа. Цаг төр ч мөн л хэцүүхэн болж байх шив дээ! гэв. 

	Хүүхэн сайхан хар нүдээ сэтгэл гижигдэм талимааруулж, тэгш цагаан шүдээ гарган өдсөн маягаар инээж:

	— Тан шиг ийм эр хүн юунаас нь айх вэ дээ! гэв. Жамбал ч бас өөртөө байгаагийн хэрээр хэдэн шар шүдээ цөмийг гарган инээж:

	— Айлгүй яах вэ! Амь үнэнч шүү дээ гэхэд нь хүүхэн өлгөж аваад:

	— Тийм дээ! Амь үнэнч, авгай худалч гэдэг биз дээ? гээд нүдээ сүүмийлгэн Жамбалыг харж жуумалзав. 

	Жамбал хэлэх үггүй болсноо мэдээд:

	— Танайх энд байдаг юм уу? гэв.

	— Манайх хол оо.

	— Та эрэл эрж яваа хүн үү, тэгээд?

	— Үгүй ээ! Эрэл ч эрсэн юмгүй, эрийгээ л эрж яваа ухаантай юм. Бас л амь үнэнч, авгай худалч гээд явчихсан юм сан гэхэд Жамбал тэр хүүхнийг сүрхий харснаа:

	— Та надаар л тоглох гээд байна уу даа гэв.

	— Хаанаас даа гээд тэр хүүхэн санаа алдаж царайд нь сүүдэр бууснаа дахин инээмсэглэж: — Тоглох завтай сан бол тоглох нь ээ ч буруутах юу байв гэж дээ гээд морио хазаарлан морджээ.

	— Та сайн яваарай! Яаж мэдэх вэ, дахин уулзвал танилын ёсоор золгоё. Ингэхлээр нэр чинь хэн сэн бол? гэж Жамбал асуув. 

	Гэтэл тэр хүүхэн мориныхоо амыг эргүүлэн Жамбал руу инээмсэглэн их л ялдамхан дотноор:

	— Би, танд нэрээ хэлэхгүй ээ! Өөрөө таагаарай! гээд яваад өгчээ.

	Энэ ер бишийн учрал, энэхүү жирийн биш гоо сайхан хүүхэн Жамбалыг туйлаас гайхахад хүргэжээ.

	«Ямар ялдамхан, яасан аятайхан бүсгүй гэгч вэ? Жир хүний үр юм уу, уул усны дагина юм уу?» гэж Жамбал боджээ.

	Тэр ганган танхай эр Жамбал нэгэн өдөр, Богдын хүрээнд барамд гарсан ямаршуу гоо сайхан хүүхнийг яаж занан зүхэн, сэтгэлийн даагдашгүй их зовлон дээр нь бас давхар зовлон нэмж байснаа эдүгээ яахин мэдэх аж. Аяганы хариу өдөртөө, агтын хариу жилдээ гэж үг бий. Хол ойрын бодолгүйгээр, зовж шаналж яваа хүний нэгэн бүсгүй үрийг мэдэлгүй тэгж эрэмшин танхайрч, нулиман дүвчигнэж явсныхаа хариуд одоо чухам ямар хувь, ямаршуу хатуу шийтгэл ойртон ирж байгааг Жамбал хэрхэн мэдэх билээ. Гагцхүү тэр бүсгүйн гоо сайхан дүрс, уран хоёр нүдний нь учиртайхан ширтэлт нүдэнд нь үргэлж үзэгдэн, яруу сайхан дуу нь чихнээ сонсогдсоор, хоол нойрыг умартахад хүргэж, дахин учрахын сайн ерөөл бий болов уу хэмээн хий л горилон харжээ.

	
15. ӨДРИЙН БОДОЛ, ШӨНИЙН ЗҮҮД

	Сэргэлэн залуу насны 

	Хүсэл гэдэг хэцүү 

	Сэтгэл догдлуулсан хүний 

	Бодол гэдэг сүрхий 

	Нарантай өдрийн бодлыг 

	Найдаж хэндээ хэлэх вэ?

	Сарантай шөнийн зүүдийг 

	Сайрхаж хэндээ ярих вэ!

	 

	Өгүүлэх нь:

	Дарийн утаа харанхуйлж, тэсрэлтийн хүчит дуун нүргэлэн донсолсон Богдын Хүрээ тэр нэгэн өдрөөс хойш амар тайван байдал нь алдагдаж хатуу ширүүн намрыг үзэв.

	Тэр нэгэн өдөр Гүнтүүгийн осолдон дэлбэлсэн дарийн тэсрэлт Хүрээний зүүн дээр баглайн тогтсон гашуун хар утаа нь түгшүүртэй цагийн эхэн хэмээсэн тэмдэг мэт ажгуу. Үүнээс хойших элдэв үйл явдал Хүрээний үй олон түмний сэтгэлийг үймүүлэн хөдөлгөж, харгис догшин гамингийн хатуу чанга дарлалд гартаа зэвсэггүй олон арван хүн эрсдэн зовж, эцсийн эцэст идээшин дассан энэ Хүрээ, гэр орон, эхнэр хүүхдээ ч орхин дүрвэж, эзэнгүй хашаа, хүнгүй гэр улам олшров.

	Хүний сэтгэлийн амсхийх чөлөө өгөлгүй даран даран байдаг хүнд хэцүү ачаа бол мөрөөдөл, гиюүрэл ажээ.

	Ийм нэгэн хэцүү мөрөөдөл ганган Жамбалын сэтгэлийг тас атган захирчээ.

	Өдрийн цагт нэр үл мэдэх тэр хүүхний тухай бодол, шөнийн цагт уулзаж учран зүүдлэх сайхан зүүд энэ бүхэн Жамбалыг ядраажээ.

	Сайхан зүүднээс сэрэхэд өөрийн нь бүдүүн шар эхнэр л тогоо шанагатайгаа ноцолдон хангир жингэр хийлгэж, өөхөлсөн бэлцгэр нүүрэн дээгүүр нь хөлс бурзайн харагдаж дургүй нь хүрэх шиг болно. Хэдийгээр энэ эхнэр Манж дайчин улсын Хэвт ёсны хоёрдугаар оны цагаан нохой жил, эвлэгхэн уран биетэй жаахан цагаан бүсгүй байхдаа Жамбалтай нийлэн сууж, амьдралын олон үйл явдлыг хамт туулж, арван хоёр жилийн нүүр үзэж яваа боловч одоо нэг л өөдгүй үзэгдэх болжээ. Энэ тарган шар хүүхэнд хийсэн гэм, буруу байхгүй боловч нэг л буруутай юм шиг Жамбалд санагдана. Юм л бол түүнд уурлаж загнамаар, суран чөдрөөр тэг дөрвөлжин ууцан дундуур нь нэг сайн ороолгоод авмаар санагдана. Юунд тэр вэ? гэвэл, эртээр харз усан дээр морио усалж байгаад уулзсан тэр гоо сайхан хүүхний дэргэд энэ тарган эхнэр өчүүхэн төдий ч гоо сайхан, уран тэгш дүрс байхгүй, яг л тарвага шиг санагднам. Тэр анх эхээс үзэсгэлэн гоо царай, өндөр гоолиг бие нурууг олж төрөөгүй нь түмэн буруутай ажээ.

	Ийнхүү мухар муйхар бодол хүслэнд автсаар Жамбалын нөгөөх Хүрээний ганган танхай эр явсны ул мөр ч үлдсэнгүй, хоёр хацар нь ёрдойж, нүд нь өнгөгүй дээрээ бүр ч өнгөгүй болж, инээдэм наргианд дуртай, сайн тоглоомч, сүрхий архичин явсан нь одоо харин дэмий л уур уцаар болсон туранхай шар өвгөн болжээ. Хориодхон хоногийн дотор ийм болсон нь хоёрдсон сэтгэлийн далд зовлон гэгч юутай хүчтэй бөгөөд хортойг үзүүлнэм. Энэ завсар нөгөө сайхан бүсгүйтэй гурван удаа уулзжээ. Гэвч гурвуулд нь эхний л адил аар саархныг ярьж, сэтгэл догдлон үлдсэн ажээ. Тэр хүүхэн, Жамбалын зам дээр болзоотой юм шиг учирдаг, Жамбал ч түүнийг учрах болов уу гэж урьдаас тааж мөрөөдөх тул тулгамдаад үг ч олигтой ярьж чадахгүй, хачин үхээнц дорой хүн болж хувирнам.

	Өнөөдөр Жамбал бас л тэр хүүхнийг хаа нэгтээ тохиолдох байх гэж бодсоор хэдэн тэмээгээ буцаагаад, өтгөн бургасан дундуур гүн бодолд дарагдан явтал санасанчлан тэр хүүхэн өмнө нь морьтойгоо зогсож байлаа. 

	«За өнөөдөр чинь л нэг сайхан ярьж эр хүн шиг байя!» гэж бодсоор Жамбал түүнтэй уулзан мэндлэв. Хариуд нь хүүхэн ган төмрийг боловч уяруулмаар зөөлхөн ялдам дуугаар мэндлээд ид шидийн сайхан инээдээр инээмсэглэн угтжээ.

	Тэр хоёр аар саарыг ярьсаар бургасны нөмөрт зэрэгцэн суув. Хоёр морь нь ч бас бие биеийнхээ хамрыг үнэрлэн ямар нэгэн юм шивнэлдэх мэт зогсоно.

	— Би чамайг анх үзсэнээс хойш сэтгэл санаа нэг л өөр болж, орон гэртээ ч байхад бэрх боллоо. Чамайг л дандаа харж байх сан гэх болжээ гэж Жамбал зориг гарган хэлбэл:

	— Юунд тэр бил ээ! Анх үзээд та тэгээгүй байлгүй дээ. Худлаа байх гэж хүүхэн мөн л инээмсэглэн өгүүлэв.

	— Нээрэн шүү, бурхан минь! Анх үзээд л... Яагаад тэр вэ гэвэл, чи хүн бүхнээс сайхан төрсөн болохоор...

	— Та арай худлаа хэлэх шиг байна. Би хүн бүхнээс муухай төрсөн амьтан биш үү!

	— Хаанаас! Яалаа гэж тэгж хэлж болох вэ. Би тан шиг сайхан бүсгүй хүн, Раднаа шиг сайхан эр хүн хоёрыг үзээгүй.

	— Раднаа гэдэг чинь хаанахын ямар хүн юм бэ?

	— Раднаа юу? Чухам хаанахын хүн юм бэ, бүү мэд. Би Хүрээнд уулзаж танилцсан юм. Бодвол хойд чигийн л хүн байх даа гэснээ Жамбал дуугүй болов.

	«Сайхан эр хүний тухай энэ хүүхэнд хэрэггүй ч хэлэв үү дээ. Аягүй бол үзэх сэн гэж хүсэж магадгүй шүү» гэж Жамбал дотроо жаахан жөтөөрхөн бодов. 

	Гэтэл хүүхэн:

	— Раднаа гэж өндөр зузаан биетэй, хянган хамартай залуухан хар хүн байна уу? гэж асуусанд, Жамбал

	— Тийм, тийм! гэжээ.

	— Тэр чинь бас баруун нүднийхээ доохно жаахан хар мэнгэтэй биз гэхэд Жамбал гайхан, 

	— 3а мөн, мөн! Яг тийм. Чи таньдаг юм уу? гэв.

	— Танина аа! гээд хүүхэн дуугүй болж царайд нь их л бодлогоширсон байдал тодров.

	Жамбал, Раднааг магтах маяг гаргаж үзтэл хүүхэн:

	— Та надад Раднаагийн тухай хэлсэн чинь сайн боллоо. Би түүнтэй уулзаж, эхнэрийн нь үгийг дамжуулан хэлэх ёстой юм. Эхнэр нь миний нагац эгч юм л даа. Би түүнийг нь хэлэхээс нааш санаа амрахгүй, тантай ч олон уулзаж чадахгүй учиртай юм гэсэнд Жамбал яаран:

	— Би чамд Раднааг хаана байгааг зааж өгье. Тэгвэл чи надад баярлах уу? гэв.

	— Баярлалгүй яах вэ. Бас тэгээд, Раднаатай яаж танилцсан, түүний хаагуур яаж явсныг надад ярьж өгвөл их сайн сан. Би тэгвэл таны юу хүссэнийг биелүүлэхэд бэлэн байна! гэж хүүхэн сэтгэл хөдлөн өгүүллээ.

	Жамбал ярьж эхэллээ. Раднааг анх зах дээрээс түлээ мөрийцөн үүрч, Самбуу цахар нарын хамт Лувсандулам чавганцынд очиход нь хамт сонирхон дагаж яваад, хэмжээгүй их бахархан биширснээ ярив.

	— Лувсандулам гэнэ ээ? гэж хүүхэн дуу алдан асуув.

	— Тийм ээ! Зүүн Сэлбийн тэнд хэзээний байдаг нэг муу ядуу чавганц гээд Жамбал цааш нь Раднаагийн тухай, түүнтэй зах дээр уулзан танилцаж сүрхий дотно болсон тухай, өөртэй нь хамт гэрт нь Раднаа ирж хоёр хоноод, гэрт суудаг цаг биш боллоо гэж нэг орой ууланд гарсан. Сүүлд нь хэдэн гамингийн харуултай тааралдаж, бүгдийг нь цохиж алаад хойд зүг нутаг руугаа, эхнэртэйгээ уулзахаар явсан, очоод эхнэрээ ололгүй эргэж ирээд арваадхан хоногийн өмнө энэ бургасанд надтай уулзаад явсан. Одоо Хиагтад яваа гэж ярив.

	Хүүхэн үүнийг их л сэтгэл догдлон чагнаад, юу ч хэлэлгүй юм бодон сууснаа:

	— За, Жамбал минь, сайн сууж байгаарай даа. Хожмын өдөр уулзана гайгүй гээд босоход нь Жамбал тэсгэлгүй сандарч:

	— Чи тэгээд явах нь уу? Миний нэрийг хаанаас мэдсэн юм бэ? Чи ер нь ямар учиртай хүн бэ? Жир хүн үү, уул усны охин уу? гэсэнд хүүхэн:

	— Би жир хүн, хамгийн ядуу нэгэн бүсгүй шүү гэв.

	— Тэгэх тусмаа намайг орхиж бүү яваач. Би өөрөөс чинь холдож чадахгүй боллоо. Миний сэтгэлийг бодооч! Хэрэв Хиагт руу явах гэж байгаа бол чинь хоёул хамт явъя. Би чиний гэрэлт зүсийг харахгүйгээр нэг өдөр ч амьд явж чадахгүй нь! гэж Жамбал амьсгаадан өгүүлж, хацар дээгүүрээ хоёр дусал нулимс унагаав. 

	Гэтэл хүүхэн:

	— Үгүй ер! Хаанаас чинь гарч байгаа нулимс бол. Та надгүй өдий болтлоо явсан хүн одоо надгүй явж чадахаа байлаа гэж үү? Тэгээд надтай хамт Хиагт руу явах гэв үү? Та эхнэрээ яах бил ээ! Би ч Хиагт ороход танаар яах юм билээ. Надад өөрийн гэсэн хүн байдаг юм. Раднаа гэдэг нэрийг та араас нь уншиж үзсэн биз? Тэгвэл Дандарын нэрийн тойм гарна. Үүнийг танд тэр өөрөө хэлсэн ч байж магадгүй! гэсэнд Жамбал асар их гайхаж, амаа ангайн гөлөрчээ.

	Түүнд Раднаа өөрийн жинхэнэ нэрийг Дандар гэдэг. Би Товхон хан уулын өвөрт, Жавзмаа хэмээх гэргийтэй амьдарч байгаад лам багшийг доромжилсон хэргээр нутгаас оргосон гэх зэргээр үнэнээ ярьсан удаатай билээ. Хүүхэн үргэлжлүүлэн өгүүлрүүн:

	— Би Дандартай уулзах гэж яваа хүн. Түүнээс наана тантай уулзъя гэж ирсэн юм. Та намайг анх хараад л сэтгэл санаа өөр болж хайр хүрсэн гэв үү? Анх та намайг хараад нулимж байснаа мартсан уу? гэсэнд Жамбал:

	— Еэ бурхан минь! Битгий худал хэлээч! Би тан руу нулимах нь байтугай, ширүүн ч хараагүй шүү! гэж сандран хэлэв.

	— Та Богдын хүрээнд барам гаргах үеэр, зүүн жигүүрийн эхэнд морьтой, жаахан халамцуу явсан байх аа? гэсэнд Жамбал:

	— За тийм! гэв.

	— Тэгэхдээ та «Еэ муу дэрийсэн хар барам! Чи хүн амьтанд гай чирдэг чинь өнгөрлөө!» гээд тэр барам болж, өөрийн эрхгүй ядаж зүдэж яваа хөөрхий нэг бүсгүйг зүхэн нулимж байснаа санана уу? Тэр бүсгүй чинь би байна! гэхэд Жамбал цочин гайхав.

	— Би ус нутгаасаа гарч, эр нөхөр Дандарыгаа эрсээр энэ Хүрээнд ирж, учир мэдэхгүйн гайгаар барамд гарах болж баригдаад, үйл тамаа эдэлж явсан юм. Тэгэхэд энэ ертөнц дээр намайг хүний бүсгүй үр юм даа гэж өрөвдөн хайрлах амьтан байгаагүй! Харин ч та намайг занан зүхэж, нулимж байсан чинь миний уур хорыг хөдөлгөн, хэзээ нэгэн цагт амьд яваад уулзвал хариугаа авна даа гэж дотроо би тангарагласан юм. Тэгээд ч би тэр аюулт тохиолдлыг үнхэлцэг хагаралгүй тэсвэрлэн давж өнгөрсөн юм. Би таныг хэзээ ч мартахгүй!

	Залуу бүсгүй хүний шазуур зуусан занал хорсол хэчнээн хатуу байдгийг танд үзүүлье гэж бодож, мөрдөн дагасаар энд ирсэн юм.

	Гэтэл, та миний нөхрийг таньдаг болж, түүнд минь тус хүргэн үерхэж явжээ. Энэ чинь намайг нүглээс, таныг сэтгэлийн зовлонгоос гэтэлгэж аварлаа. Одоо та бидний хооронд бодох санах юмгүй боллоо. Миний нэр «Товхон ханы Жавзмаа» гэхэд энэ нэрийг олонтоо сонсож, тэнгэрийн дагина мэт бүсгүй гэж олны түрхрэн хэлэлцэхэд нь нүдээр үзэх сэн гэж бодож явснаа санаад Жамбал бас л гайхан мэлмэрчээ.

	— За, би эр нөхрийнхөө хойноос энэ өвлийн хатуу цагаар гамингийн аюул хорлол дундуур ганцаараа явах боллоо. Эртний монгол ёс бодож намайг ахын ёсоор духан дээр минь үнсээд мордуул даа! Хүнээр үнсүүлэн, аян замд гарсан хүн саад барцадгүй явдаг гэдэг юм! гээд саруул сайхан магнайгаа тонгойв. 

	Жамбал өөрийн эрхгүй үнсэв. Түүнээс цэл залуу насны аз хийморь, атар хээрийн онгон хээнцэр цэцгийн үнэр, эх хүний чин ариун сэтгэлийн үнэр үнэртлээ.

	Ийнхүү «Товхон ханы Жавзмаа» бүсгүй тэр дороо умрыг зорин галгиулж одмогц, ганган Жамбал бургасны нөмөрт суун тусаж, бараг эрийн цээнд хүрсээр анх удаа хүүхэд шиг уйллаа.

	Эр хүн хатуу догшин байдал ба бяр тэнхээгээр бусдыг дийлдэг бол эмэгтэй хүн уян зөөлөн зан, усгал нүдний харцаар бусдыг дийлдэг ажээ.

	Хамгийн хүчтэй юм нь өнгө, түүний дараах нь мөнгө, гурав дахь нь архи дарс, дөрөв дэх нь уур хилэн гэж эртний нэгэн их бичгийн хүний хэлсэн үг тэр үедээ тун үнэн үг байжээ. Жамбал хамгийн хүчтэй зэвсэгт өртсөн тул уруу дорой царайлан үдэш оройхон харихад түүний хойноос сэтгэл нь зовсон тарган шар эхнэр нь гаднаа уйлан зогсож байв.

	«Миний хойноос чин сэтгэлээсээ уйлах хүн энэ минь л юм даа» гэж бодоход  Жамбалын нүдэнд тарган шар эхнэр нь арван хоёр жилийн өмнөх шигээ алиахан цагаан охин хэвээр сайхнаас сайхан харагдлаа.

	 

	
ХОЁРДУГААР БҮЛЭГ : УУР ХИЛЭН

	«Сайрын чулуу хатуу бүүвэй 

	Сажилж явбал хүрнэ шүү, бүүвэй 

	Санаа муутан хортой шүү, бүүвэй 

	Санаж яваарай, үр минь бүүвэй...»

	 

	(Монгол ардын бүүвэйн дуунаас)

	
1. АМЬД БУРХАН

	Хурал номыг үзэх нь

	Эрдэм билгийн хэрэг

	Хурдан моринд мордох нь 

	Эр чадлын хэрэг.

	 

	Өгүүлэх нь:

	Цагаан бичин жилийн өвлийн сүүл сарын хорин тавны өдөр билээ. Өглөөний наран тэнгэрийн хаяанаас салж ядан зүүн урдуур хөшиглөн ханарагч цасан дах нөмөрсөн том хөвч сардгуудын орой дахь манан хүүрэг дунд зэс шанага мэт улайж гарлаа.

	— Наран нэг л аягүй гарлаа даа. Тэнгэр гайгүй л өдөр шиг байх юм. Тэгсэн мөртөө нэг л базаахгүй өдөр болох шинжтэй байна гэж тарган шар эхнэр гаднаас орж ирэхдээ сонин болгож өгүүлэхэд зүүн хойд орон дээр амаа тамшааж хэвтсэн Жамбал:

	— Үгүй ер өө! Эндээс чинь нэг гайгүй шинжээч гарч ирэх нь, одоо мөдхөн зурхай зурах байх аа, энэ чинь! гэж тарган шар эхнэрээ нүдний булангаар харж хошигнон өгүүлэв.

	— Зурхай ч зурах нь ээ яах вэ дээ! Тэр хэдэн тоог чинь хүн л зурдаг юм байгаа биз, ямар адуу мал л зурав гэж хэмээн эхнэр нь мөчөөгөө өгөхгүй өгүүлэв.

	— За чи зураад орхи! Өнөөдөр Хүрээ орвол Гамин замин нь гай барцад тарих нь уу, үгүй юү? гэж Жамбал, үнэнээсээ юм шиг хэллээ.

	— За байз, хө! гээд эхнэр нь махлаг бяцхан гарынхаа гүйцэд үл тэнийх атигар алгыг дэлгэсхийж нэгэн гарынхаа өөхөлсөн богино хуруугаар алган дээрээ ямар нэгэн юм бичиж байгаа дүр үзүүлэн хөдөлгөөд,

	— Яваад дэмий байх аа, Жамбал минь! Хүний тал хүчтэй гэж байна. Арсландаа хөллөсөн цагаан бумбадаа буусан юм байна! гэхэд Жамбал элэг хөштөл инээж,

	— Бүр шувтарсан цагаан бумбадаа бууж уу? Ха ха. Чи ч ёстой элэг хатаах нь байна. За нөгөөдөх арслан, бумба энээ тэрээ гэдэг чинь есөн зоосны мэргэ! Зурхай чинь тийм юм байдаггүй юм! гэсээр орноосоо бослоо.

	— Ай харла, хэн мэдэх вэ! Мэргэ гэж худлаа юм чинь, юү нь ч байсан яадаг юм бэ! гэж эхнэр нь огт инээхгүй өгүүлэх бөгөөд царайд нь ямар нэгэн далд уйтгарын сүүдэр буужээ.

	Чухам юунд сэтгэл нь түгшин уйтгарлаж байгааг хэн ч үл мэднэ. Аягүй бол өөрөө ч мэдэхгүй биз ээ. Тийнхүү Жамбал морио эмээллэж, хийц сайтай хар булигаар богц доогуураа тавьж, Хүрээ чиглэж мордоход эхнэр нь гэрийнхээ хажууд инээд хүргэм бөв бөөрөнхий хэлбэртэй амьтан зогсож,

	— Хүнийг хэлсээр байхад нэг ч удаа үгэнд орж явсангүй дээ чи! Юу л болох бол доо! гэж чин үнэнээсээ хэллээ.

	— За, за гэж Жамбал ширүүхэн өгүүлээд Богдын Хүрээг чиглэж, бургасан дундуур Туул голын мөсөөр сүлжин өгсөн давхиж одлоо.

	«Эр хүн гэдэг сайхан ч юм даа. Намайг анх авахдаа л морин дээрээ ингэж зулын гол шиг шовойж явдаг хүн байж билээ. Одоо ч бас л тэр хэвээрээ байх юм. Би тэгэхэд ширмэн тунхуу шиг амьтан болчхоод хүнд тоогдох байтугай айлгахаар болжээ. Хөөрхий дөө, муу хар хүн минь, амьд мэнд ирээсэй» гэж бодоод тэр эхнэр гаднаа удтал зогсжээ.

	Хүрээ чиглэн давхиж яваа ганган хэмээх Жамбал бургасан дундуур гялайн байгаа голын мөс, түүний тохойд байгаа уур манан савссан харз усыг хараад өвлийн дунд үе юм сан, энд Жавзмаа бид хоёр уулзаж бил ээ! гэж бодоод сүүрс алдлаа. Тэгснээ гэнэт нүүр, нүд нь сэргэж, зүүн талын тасархай хөмсөг нь чацавхийж «Өнөөдөр ч Богдын Хүрээнд уулзаж юу магад вэ!» гэж бодоод мориндоо ташуур өгч давхиж гарлаа.

	Жамбалыг Хүрээнд орж ирэх үед Хүрээний зүүн зах тийш буу дуугарах нь олонтоо сонстож, үд өнгөрч байлаа. Гамингууд урьд адил хоргоож шалгааж сүйд болсонгүй. Том пүүсүүд ба янз бүрийн мухлаг байдгаараа л байж хүмүүс голдуу идэх уух зүйл, ялангуяа нарийн гурил хэдэн жинг аваад явж харагдана. Энэ нь цагаан сар дөхөж, айл амьтан бүхэн, амьд үлдсэн хүн бүхэн ёстой юмыг ёсоор нь өнгөрөөх гэж мэрийжээ. Жамбал ч бас цагаан сарын боовны гурил, бага сага чихэр жимсний зэрэг ойр зуурын юм авах санаатай ажээ.

	Өвлийн сүүл сарын хорин тавны өдөр хуучин ном адислахын урьдын урьд өдөр болох тул хүн бүхэн цагаан сард хэрэглэх зүйлээ хэр хэрдээ базааж авах гэж гэр гэрээсээ гарцгаажээ. Гамин ч тэднийг хориглосонгүй, цөм зүүн зүг рүү жагсан явцгааж байв. Бодвол бас буу буудах зэрэг хөл гарын сургууль хийдэг юм байлгүй.

	— Ёох ёх, за түмэн ах дүү нар минь амархан сайн л байцгаана уу? Алив Далай минь, надад гурван жин нарийн гурил өгч үзээрэй! Өнөөх их мөнгө минь хаана байна даа, энэ чинь, гэж өвөр лүүгээ ухах зуур нэгэн чавганц үгээ ер таслалгүй урсган үглэсээр байв.

	— Сая би Пэрэнлэйгээс сайхан шүү мах авлаа. Одоо жаахан сонгино, таван халуун авбал миний цагаан сарын хамаг юм болох нь тэр дээ! Тэгээд амьд мэнд байвал ирэх зуныг үзэж, сүү цагаан дээр хөдөө гардаг ч юм уу... за боллоо. Далай минь! Одоо ч бүр гялайх нь энэ! Өнөөдөр ядахдаа өнөө айхтар зэвхий амьтад маань биднийг хоргоох зав байхгүй өөрснөө бөөрөө гаргуулах гэж байгаа даг аа, хи хи! гэж үглэн гарахад нь нэгэн хүн

	— Хэн тэдний бөөрийг гаргах нь вэ, Лувсандулам гуай? гэж асуув. Чавганц гараа амандаа аваачиж шивгэнэн,

	— Бороон жанжин гэж сүрхий хүн гарч ирлээ гэнэ ээ, хүү минь! Дам сонсвол нэг л шар орос гэнэ лээ! Бүү мэд! Эднийг намнаад өгвөл ч сайн л юм. Тэгээд өөрснөө л бидний толгой дээр суучихгүй бол. Ер нь Монголыгоо монгол нь л аврахгүй бол... мэдэхгүй дээ хөөрхий... гэсээр Лувсандулам чавганц майжганан оджээ.

	— Мөн ч сүрхий чавганц шүү!

	— Ай даа! Цэргийн дарга л баймаар чавганц даа!

	— Тэр ч элбэг чадна шүү! Ийм хүн төрийн чуулганд байгууштай юм!

	— Яах вэ дээ зайлуул! Үнэн үгтэй, сэтгэл цагаан л амьтан байгаа юм!

	— Үнэн ч гэж дээ! Саяын ярьсан тэр бороон ч гэнэ үү, юү ч гэнэ вэ, түүнийг бол хэн мэдсэн юм бэ!

	— Лувсандулам гуайд, мэдэхгүй, дуулахгүй юм гэж ер байхгүй ээ!

	— Зовлонгийн ихийг үзсэн хүн байх даа, хөөрхий!

	— Ай, энэ ч юм юм л үз ээ л дээ! гэлцэж, тэнд байсан хүмүүс янз янзаар ярилцлаа.

	Жамбал тэндээс жаахан чихэр жимс, амт сайхан боов, давхар шанзтай еэвэн, бадаас, чавга, мөсөн шар чихэр, хавтгай алим, лийр, нанжин чавга, улаан чавга зэрэг юм юмнаас бага багахан авч, тахилаа чимэглэнэ, тавгаа чимнэ гэж сэтгэл хангалуун гараад «муу тарган шар эхнэртээ өгнө» гэж мөнгөн царын зоогой самнаа, таван салаа боов, Дүйнхорын хэрчээ хэмээх боов хэд хэдийг, бас гавжийн дугуй зэрэг боов аваад гурил авахаа мартсанаа санаж эргээд явжээ. Яг энэ үеэр буун дуу ширүүсэж, морьд пижигнэн, энд тэндгүй хөл үймээн дэгджээ. Ажиглавал бүхэл Хүрээ даяар үймээн сандралд орсон байлаа. Чухам юу гэгч болж байгааг ойлгоогүй Жамбал ямар ч гэсэн жаахан гурил, хоёр бутан архи аваад буцъя хэмээн яарч эхэллээ. Уг нь өнөөдөр эртхэн юм хүм авч орхиод таньдаг хэдэн айлаа эргэж, хэрэв тэднийг байвал аяга тагш гашуун юм ууж, даалуу тоглоод шөнө харих санаатай байсан ажээ.

	Гэтэл хэрэг бишдэж, айхтар үймээн дэгдэв бололтой буун дуу гэдэг тоймоо алдаж, хааяа үхэр буу нүргэлэн хөлдүү газар доргино. Жамбал пүүс рүү дөхөж, зээлийн гудмаар орох гэтэл бүх пүүс хаалттай, хүн амьтан бужигнаж, харсаар байтал нэг хүнийг буудаад өнхрүүлж орхих нь үзэгдэв. Лавлан харвал, буудуулж унасан нь гамин цэрэг, буудсан нь хачин хувцастай орос бололтой хүн байв.

	Жамбал, Хүрээнээс гарахын мөн болж сандран мордож баруун тийш эргэх гэтэл баруун талаар нь зөндөө гамин бужигнаж, цөм зүүн тийш (өөдөөс нь) буудаж эхэлсэнд зүүн тийш ум хумгүй зугтан давхижээ. Хажуугаар нь сум исгэрэн өнгөрч, Жамбал ч ухаан зулаггүй зүүн тийш давхисаар нэг мэдэхэд Маймаа хот хүрчээ. Хүрээнээс Маймаа хот хүртэл гамин цэрэг шоргоолж шиг бужигнаж, цөм буудаж гүйлдэж байх тул тэдний дундуур галзуу юм шиг давхиж хаашаа ч эргэх нөхцөлгүй явсаар Маймаа хот өнгөрөх дөхтөл гэнэт урдаас нь орос төмөр хувин шиг цагаан хар хурган малгайтай үй олон морьт цэрэг гарч ирээд баруун тийш үер шиг үргэлжлэн нэмж ирсээр байлаа.

	Жамбалын морь ч амаа өөрөө мэдэн эргэж, тэр олон цэрэгтэй цуг баруун тийш давхилаа. Морины амыг татан зогсож үлдье гэвч араас нь сэлэм далайсан олон цэрэг нэмэн нэмэн довтолж явах тул зогсож болохгүй цуг л давхисаар байлаа. Дахиад л Хүрээ өнгөрөх зам дээр алагдсан буюу шархадсан гамин энд тэндгүй хэвтэж, зарим дээгүүр нь Жамбалын морь харайн гарч явлаа.

	Нэг мэдэхэд Жамбал хэсэг морьт цэргийн хамт нэгэн гудамжинд зогсож байв.

	— Зай, шинэ сэрэгши? гэж нэг буриад цэрэг хурган малгайгаа гэдрэг болгон өгүүлж Жамбалын мөрийг алгадав.

	— Энэ чинь юу болж байна вэ? Би цэрэг биш шүү! гэж Жамбал сандран өгүүлтэл нэг өндөр орос, хэдэн үг хэлжээ.

	— Энэ манай ахлагч, чамайг цэрэг бол! гэж байна хэмээн нөгөө буриад хэлмэрчлэв.

	Хятад пүүсүүдийн хаалга цонх дэлгээстэй, олон олон хүн дураараа орж дуртай бараа юмаа аван гарцгааж байгаа харагдлаа.

	— Би цэрэгт явж чадахгүй ээ! Яаруу ажилтай яваа гээд Жамбал тэр пүүсийн зүг жолоогоо эргүүлтэл, нөгөө буриад Жамбалын морийг цулбуурдан авч,

	— Ажил гэнэ ээ? гэж хүйтнээр инээмсэглэн асууж, — Ажил гэвэл гаминг цөмийг хядах ажил байна. Монгол орныг гамингаас чөлөөлөх ажил байна. Хаан төрийг босгох ажил байна. Энэ ажилд цэрэг хэрэгтэй байна. Үүнээс зугтвал үг дуугүй буудан алнав! Үгүй бол дүүжилнэв! гэж сүртэйгээр өгүүлжээ.

	Жамбал гайхах айх зэрэгцэн үг дуугүй хэсэг зогсоод нөгөө пүүс рүү хартал түүний үүдэнд байгаа шонгоос нэг монгол хүнийг дүүжилж байлаа. Нэг орос, гартаа маузер буу барьж хашхичиж өгүүлснийг нэг хүн хэлмэрчилж байгаа бололтой, тэдний үг нь энд тэндгүй пижигнэх буун дуун дунд огт сонстохгүй байв.

	— Энэ яаж байгаа нь энэ вэ? гэж Жамбал нөгөө буриадаас асуусанд:

	— Дүүжилж байгаа нь энэ гээш! гэж огт тоомсоргүй хариулжээ.

	— Юунд дүүжлэ ээ вэ? гэвэл:

	— Цэрэгт явна үгүй байгаа зоныг дүүжлэхэб! Би Абдеев хэлж байна. Ойлгоо юу? гэв.

	Тэгэхэд нь Жамбал арга барагдан айж:

	— Еэ Богд минь! гэж залбиран, өмнө зүг Богд хааны, ордон өөд чиглэж аврал эрсэн мэт харлаа. 

	Гэтэл тэнд юу болж асныг тэр яаж мэдэх вэ.

	 

	* * *

	 

	Яг тэр өдөр Богд хааны ордныг чиглэж бүрэн зэр зэвсэг агссан тавиад морьтой хүн хар эрчээрээ давхин иржээ. Учрыг мэдэж амжаагүй байтал Богдын ордны гадна дотно давхар харуулдан манаж байсан гамин цэргүүдийг дор дор нь буудаж унагалаад хааны ордонд шууд нэвтрэн оржээ. Тэд: 

	― Богд Жавзандамба хаана байна? гэж маш ширүүхэн асуужээ.

	Урьд өмнө энэ мэт хатуу ширүүн байдалд тулгарч үзээгүй, юм л бол зусар бялдуучдын дотор хэзээд тэдэнд ихэрхэж сурчихсан ордныхон ийм айхтар сүртэй хүмүүсээс айн хэлмэгдэж дэмий л Богдын байгаа өргөөг заажээ. Тэр ирсэн хүмүүс төвөд, барга, цэргүүд бөгөөд тэднийг захирсан нэгэн төвөд дарга маш ширүүн дориун их яарч сандрах ажээ.

	Богдын заларч байгаа өргөөнөө хоёр төвөд шууд гүйн орж мөргөн сөгдөх ёс горим гүйцэтгэх ч үгүй даруй:

	― За таныг авч явна. Эх дагина, та бас бэлд! Бушуул! гэж шадар сойвонгууд руу зандрахад гайхан балмагдаж, амаа ангайн зогссон сойвонгууд цочиж, үсрэн унах дөхжээ.

	— Бушуул, хөдөл! Дулаан хувцас нь хаана байна?! Бушуу өмсгө! гэх сацуу бүснээсээ маузер буу суга татан авч: — Түргэн хөдөл! Цаана чинь аюул болж байна! гэсэнд айж сандарсан Богд болон шадар хүмүүс гар хөл нь чичрэн дээлийнхээ ханцуйг ч олохгүй салгалцгаажээ.

	Ингээд Богдыг Эх дагинын хамт авч явжээ.

	Зайсангийн амнаас хойд зүг харахад Хүрээний зүүн дэнж дүүрэн хүн язганаж, Гандангийн хойд энгэр Тасган овоо мөн дүүрэн хүнээр, газрын хөрс хөдлөх мэт бужигнаж, Хүрээ, тэр аяар хөдлөх шиг гудамж чөлөө дүүрэн хүн үймж, үхэр буу хааяа пүн! гэж хүнгэнэн бусад буу зогсоо чөлөөгүй пажигнаж, цагаан утаа маналзан аюул түгшүүр дэгджээ. Тэр түгшүүрт өдрийн зай завсаргүй пижигнэж байсан олон бууны олон мянган сум Богдын Хүрээг хэрхэн хөнөөж сүйдэлж байсныг төсөөлөн бодоход одоо ч ул мөр нь хэвээр байна.

	Богдын ногоон орд буюу эдүгээ Хааны музей байгаа ордны гадуур хашааны баруун зүүн ба ялангуяа хойд талд шигдэж орсон сумны нүхнүүд яг тэр хэвээрээ, шүүрэн шанага мэт цоохортжээ. Энэ бол Монгол орон, түүний нийслэл хот Богдын Хүрээ, харийн дайснуудын хэрүүл зодооны талбар болж хэчнээн хэлмэгдэж сүйдсэний ул мөр мөн.

	Богдыг тийнхүү жуузаар залж явах аргагүй хөдлөх бүр шигдэж хэсэг саатлаа. Хаанаас буудаад байгааг бүү мэд, бууны сум толгой дээгүүр исгэрэн өнгөрсөөр байлаа. Төвөдүүд улам яаруулан: 

	— Аль вэ! Морь унуул! гэж нэгэн ханхай эмээлтэй морин дээр Богдыг өргөж мордуулаад, өөр нэг морийг Эх дагинад авчирч өгвөөс харин Эх дагина хэзээний морь унаж сурсан монгол эмэгтэй болохоор өөрөө сурмаг аргагүй морджээ.

	Унасан морь нь урагш аяархан хөдлөхөд Богд гэдрэгээ золтой л унасангүй. Эндээс эхлэн Богдын хамаг сул тал нь илэрчээ. Түүнийг хоёр талаас нь хоёр хүн түшиж явахгүй бол хашаа ч хамаагүй унах гээд ерөөс явж үл чадна. Морины нуруунд хүрч үзээгүйн дээр цаг ямагт хүнээр асруулж бялдуучлуулж эдүгээ хүрсэн тул хатуу ширүүн байдалд гэнэт орон, буун дуунд балмагдаад, ухаантай ухаангүй хоёрын хооронд чичрэн салганаж явжээ.

	Зайсангийн амны эхэнд гарч, цааш уул өөд авиран, орой дээр нь арай чарай гармагц сая жаахан тайвширцгаажээ. Тэнд модны чөлөөнд барьсан гамингийн харуулын гэр, түүний эргэн тойронд ундуй сундуй алагдсан гамингууд хэвтэнэ. Тийнхүү гамин цэргийн бүх харуулыг Бароны хайгуул ангийнхан урьд шөнө цөмийг устгажээ. Сөнөсөн харуулын тэр байранд ирэхэд Богдын лагшин чилээрхэн чичирч, царай нь их л ядруу байх тул даарав гэж санацгаан, халуун цай уулгах гэж яарч Богдыг хөлөг мориноос өргөж буулган зогсоотол тэр «амьд бурхан», хазайсан зүг рүүгээ өнхрөн унав. Тэр даруй түшин босгож, нэгэн аятайхан газар суулгах гэсэнд ёолон бөгсөөрөө сууж эс чадсанд ажиглавал, эмээлд бөгсөө холгож гүйцжээ. Арай гэж аргацаан суулгаад цайн зоог өргөх гэтэл аяга авахаа мартсан тул нэгэн төвөдийн хагархай модон аяганд цай өгвөл гар нь салгалж, цайгаа цутгалаад ер барьж чадахгүй туламд нь барьж оочуулах гэв. Гэтэл толгой, эрүү ам нь чичирч салгалаад, бас нэг хүн толгойг нь барьж байхгүй бол ууж чадахгүй ажээ.

	Энэ үед нөгөө төвөд цэргүүд эзэнгүй болсон гамингийн гэрт гүйн ороод, гамингуудын хэрэглэж байсан хонины тарган махыг сэлмээрээ тасар цавчлан авцгааж, бэлэн хуурай модоор гал түлэн, үхсэн гаминг сандайлан сууж, бууны сүмбэд мах шорлон шарж идэцгээжээ. Түүнээсээ Богдод өргөвөөс Богд зооглож чадсангүй, зөвхөн мутраа наманчлан, мэлмийгээ аньжээ.

	«Амьд бурхан» хэмээгдсэн энэ хүн үнэхээр амьд хүн бус, бурхны дүрс мэт хөдлөх бүрд нь түшиж байхгүй бол, аль хазайсан зүг рүүгээ онхолдон унах гээд маш их түвэг удаж, нэн ч хөгтэй явцгаасан гэж тэр үед Богдын жууз ба морийг хөтөлж явсан, эдүгээ Улаанбаатарт амьдран суугаа соёо Дэлгэр хэмээх хүн хүүрнэдэг. Тэндээс хөдөлж уулын хяр дээгүүр, битүү модон дундуур алгуурхан явахдаа Баргын Ринчиндорж гэгч хүн өөрийн хэрэглэж явсан баавгайн арьсыг Богдын эрвээлж (эмээл) дээгүүр мааюузлан дэлгэж, Бор гэгч хүн хонины нэхий нэмэн зузаалаад, түүн дээр Богдыг унуулж, ард нь нэг хүн сундлан тэвэрч, хоёр талд нь нэжгээд хүн түшиж явжээ. Гэтэл Богд агсагадан өвдөж зовуурилан орилох тул хэдэн хүн өргөн дурдан бүсээрээ Богдын цээжийг баглан ороож өгчээ.

	Ийнхүү ядан цөхөн явж өвөр Зайсангийн эхэнд бас нэг удаа буудаллах болж, Богдыг буулгаж суулгатал Богд маань газрын уруу бөмбөрөөд явчихжээ. Шадар хүмүүс нь санд мэнд гүйж харайж түүнийг тогтоож аваад, нэг хүн өрөөсөн хөл дээрээ бөөцийлөн суулгаж, нөгөө хагархай модон аяганд цай барьсан аж. Энэ мэтээр явж шашин төрийг хослон баригч, оройн чандмань, Очирдарийн хувилгаан, наран гэрэлт, түмэн наст Богд эзэн хаан, Жавзандамба хутагт ламтан юугаан их л өрөвдөн хайрлаж бурхан сахиулс мэт тал талаас нь түшин тулж явсаар оройн бүрий баруйд Манзуширын хийд шахаж очжээ. Манзуширын хийдийн бүх лам жагсаж, бүрээ бишгүүр үлээж, ёслолын жууз угтан ирж Богдыг тэр жуузанд залж сая нэг юм амарцгаажээ.

	Богд хаан Хайрхан уулын урд энгэр, ус булаг ундарсан үзэсгэлэнтэй сайхан амны эхэн газрын өндөрт байгуулсан Манзуширын хийд, өвлийн цагт боловч өн дулаан, аятай зохистой ажээ. Хийдийн баруун хойд зах дахь Жасын аймагт тусгай ордон өргөө барьж Богд, Эх дагина хоёрыг залаад, хийдийг тойрон бүрэн зэвсэгтэй төвөд цэргүүд давхар манаж, Богдын байгаа гэрийг тойрч бас харуул манаа тавьжээ.

	 

	* * *

	 

	Ганган Жамбалын аврал эрж залбирсан Богд хаан иймэрхүү хөгтэй Манзуширын хийдэд арай гэж залагдан очсон тэр үед хүрээнд Жамбал маань хэдийн Бароны цэрэг болохоор аргагүйдэн зөвшөөрч, бас ч угаас эгээ хоосон биш жаахан хөөрүү танхай хүн тул буу сум хүлээж авмагц гэр орон, гэргий юүгээн бодон гуньхарч байсан сэтгэл нь дороо сэргээд, нөгөө буриадын хамт давхиж зэвсэггүй нэгэн хятад тохиолдсоныг буудахаар очлоо. 

	Гэтэл тэр хятад:

	— Чи муу үхэр монгол буудвал бууд! Чи эднийг дагаад сайнаа үзваа! Хүрээнд та нар дийлж байна, хөдөө манайхан дийлж байна гэж хашхиран, Жамбалын нүүр өөд нулимсан нулимс энгэр дээр нь унажээ. Жамбал түүнийг буудаж орхиод эргэхэд буриад:

	— За нэг! гэж өгүүлжээ.

	Жамбалын алсан нэг дэх хүн энэ боллоо. Тэгээд Жамбал, үнэхээр хөдөө эд дийлж байгаа юм болов уу! гэж бодоод хойд зүг рүү харлаа. Хойд зүгт Жавзмаагийн явчихсан тэр зүгт цав цагаан уулс дүнхийх бөгөөд цаана нь алсын алсад Сэлэнгэ мөрний сав нутаг бий гэж бодогдов.

	
2. УУЛ ХӨНДИЙ УЙЛЖ БАЙНА

	Аяа хайран үр хүүхэд!

	Алтанхан амь, настан хөөрхий! 

	Алтанхан энэ хорвоод ам бүл нэмсэн 

	Амраг хосууд та минь хөөрхий!

	Наслах насаа ч насалсангүй дээ 

	Намтар түүхээ ч гүйцээсэнгүй дээ 

	Намрын цэцэг шиг үгүй болоход тань 

	Наран саран харуусан хиртлээ л!

	 

	Өгүүлэх нь:

	Ийнхүү өдөр ирэх тутам гамингийн зэрлэг балмад явдал, хор хөнөөл нь Ерөө голын сав нутагт дээр доргүй хамран ихсэж байгааг Сүхбаатарын нууц даалгавраар Хүрээ - Хиагтын хооронд нааш цааш байнга явдгийн хувьд Дандар бусдаас түрүүн олж сонссоор явлаа. Гамингийн аюул тэр мэт заналхийлж байхад доогуур харц олныг улам бүр хатуу харгисаар заналхийлж, амь насанд нь халдах явдал ер эр эм, лам хар гэж ялгахгүй хавтгайрч эхэлснийг өгүүлбээс ийм буюу:

	Ерөө голын сав нутаг хэзээний амар тайван, уужим сайхан хөндий өвлийн богино өдрийн наранд цэв цэлийн гялтганана. Уул толгод амар энх цагийн үлгэр туульс чагнан суугаа цал буурал өвгөд өтгөс лүгээ адил анир чимээгүй дүнхийж байна. Нэгэн уулын өвөрт хоёр гэр, нэг өвөлжөө бараалан харагдаж байна. Зүүн талын нарийхан хөндийг уруудаж ирсэн нэгэн морьтой хүн тэр хоёр гэрийг чиглэж мориныхоо амыг эргүүлэн очлоо. Үзвээс, энэ хоёр гэр хүн бүл цөөтэй, амар жимэрхэн буйдуу аж төрдөг жирийн борог малчин айл бололтой. Зүүн талын гэрт ганц хөгшин тулганы зүүн зах тушаа эрт цагийн зурмал зураг мэт бүдэгхэн бөгөөд ур муутай бөгтийн суужээ. Ажиглаваас өөр хүнгүй бололтой. Баруун талын гэрт хүүхэд уйлах сонсогдмогц бүсгүй хүн уран дөлгөөхөн хоолойгоор:

	 

	Бүүвэй, бүүвэй, бүүвэй 

	Бүлтгэр хүү минь унт даа 

	Бүрийн дундуур бүүдгэнэн

	Бөжин туулай дэгдэнхэн 

	 

	Үрхэн борхон минь унтаарай 

	Үүргэлж зүүдлэн унтаарай 

	Үнэгэн нүдийг залгиахай минь 

	Бүүвэй, бүүвэй, бүүвэй

	 

	гэж сайхан аясаар бүүвэйлэн саатуулж сууна. Тэр бүсгүй хот орон газрын хүүхнүүд шиг нүүр амаа тордож додомдож, үс гэзгээ маяглан, хувцас чимэглэлээр гоёж маягтайхан аяг зан гаргаж сурсан сан бол тэр мэт зүйлд дуртай марзан завхай зарим нэгэн эрчүүлийн харааг аргагүй булаасан байх буй заа.

	Харин одоо харахад хөдөө нутгийн хар бор амьдрал дунд хөдсөнд боодолтой өссөн бүтэн зүстэй жирийн нэгэн бор хүүхэн байлаа. Хар үсээ санчиглан самнаж, хөмсөг, уруул ам нь угийнхаа байдгаар цөм эгэл болоод даруухан. Хувцас нь хуучин бөгөөд хямдхан, залуугийн цоглог сайхан нүд нь гаднын эр хүний нүдийг эгцэлж үл түвдэн ноомойхноор зовхи буулган суух нь хэдийгээр нүүр бор боловч сэтгэл цайлган бөгөөд хэдэн зуун үе удам дамжсан цэвэр ариун, бат журамтай монгол бүсгүй мөнөөс мөн гэлтэй.

	Түүний эр нөхөр намхан бор хүн хоймортоо тайвуухан налайтал сууж, энэ цас зуд хэр зэрэг удах бол? Хэдэн мал онд мэнд орох байгаа даа? Цагаан сар дөхлөө. Боов хийх гурил юу сан бил ээ? гэх зэргийг бодон байгаа бололтой. Түүний нүд онигордуу бөгөөд бүрэг томоотой, хамар нь охорхон болоод навчгар; уруул ам нь хүүхдийнх шиг жижигхэн, нүүр нь ерөнхийдөө махлагхан бөөрөнхий, хуруунууд нь ч бүдүүн богинохон тул нутагтаа «мухар тугал» гэж өхөөрдүүлж агаад сүүлдээ хоч нэр болж бүр сүүлдээ мухар Наваан гэж алдаршжээ. Мухар Наваан элдэв заль мэхгүй, худал хэлэх гэж үгүй, хүнтэй эвтэйхэн хэнд боловч найр тавьж, үгэнд оромтгой, хамгийн гэмгүй томоотой хүн билээ. Энэ даруу төвшин эр эм хоёр хэдхэн сарын өмнө хүүтэй болж, шинэ ам бүл нэмсэн гэж баяр хөөр бололцон байгаа ажээ. Жирийн нэгэн өдрийн амар амгалан цагаар тэр баруун урд хөндийгөөс мориныхоо амыг эдний өөд залсан нэгэн хүн гадаа нь ирэх чимээгээр хөгшин хар нохой залхуурсан дуугаар ганц нэгхэн хуцжээ.

	Наваан гэрээс гарч, нохой хоривоос нэгэн гамин цэрэг ажээ. Наваан тэр гаминг мөн л бусдыг хүндэлдгийн адил хүндэлж үүд өргөн оруулж, халуун цай тавагтай идээ тавин зочиллоо. Гамин гэж тун айхтар зэрлэг хүмүүс байдаг гэж сонссон боловч, «хаанаас л цөмөөрөө тийм байв гэж! Гэмгүй хүнийг юу гэж айлгав гэж!» хэмээн бодоод тайван байжээ. Ирсэн тэр гамин нь монгол хэлтэй, бодвоос Монголд өссөн буюу лав удсан бололтой.

	— Зүүн гэрт ямар улс байдаг юм бэ? гэж асууж гэнэ.

	— Энэ зүүн гэрт, ганц бие хөгшин байдаг юм аа гэж Наваан хариулахад, тэр гамин:

	— За бушуухан сайхан хоол хий! гэж тушаажээ.

	Наваан ч тэр дороо тогоо тулга угсарч гал түлэн сайхан хоол гэж хөдөө нутагт зөв чанасан тарган махыг хэлдэг тул гаднаас өвлийн идэшний махан дундаас аль өөдтэйг нь шилж үхрийн сээр, хавирга, цагаан мах авчран тогоондоо үйчхээд, галаа шавдан түлж суув. Хөлдүү мах мөстэй усанд хийсэн, бас зудтай жилийн нойтон түлээний илч муухан галд тийм амархан болж өгөхгүй тул Наваан ч дув дуугүй суусаар, галаа шавдан байлаа.

	— Хоол болов уу? гэж гамин яаран асууна. 

	Наваан тогооныхоо тагийг авч харвал, хөлдүү мах дөнгөж л сая буцлахыг завдан байгаа бололтой.

	— Болоогүй байна аа. Одоо юу удах вэ! гэж хариулан суулаа. 

	Жаахан байзнаад:

	— Одоо болов уу? гэж бас л асууна.

	— Арай болоогүй гэж Наваан инээмсэглэн, их л найрсгаар хариулж, дэмий гайхахдаа галаа хутгажээ. Гал дүрэлзэн ассаар тогоотой мах ч арай гэж нэг юм буцалсан болов.

	— Хай яасан удаан байна? Хоол хийж өг гэж би хэзээ хэлсэн бэ? Хоол хаана байна? гээд гамин босоод иржээ.

	— Одоо боллоо! Жаахан хүлээ гэж Наваан өгүүлэн галдаа гүлээ хийх зуур гамин:

	— Одоо, одоо гэнэ! гэж хятадаар хараагаад гэнэт маузер гарган, яах ийх завгүй Навааныг буудчихаад гарчээ.

	Бууны хатуу хахир дуунд эх үр хоёр цочин бархирч, хөөрхий Наваан тулганыхаа зүүн талд, гал голомт руугаа мөргөх мэт бөхийн унаад амьсгал тасарчээ. Эхнэр нь уйлан унжин босож гүйгээд, бархирч байгаа хүүгээ орон дээр талбин, Наваан руугаа ухасхийж, толгойг нь эвтэйхэн өргөж ирвэл хэзээ ч, хэнд ч гэм хийгээгүй сайхан хар нүдний нь гал бөхөж, хайрт эхнэрийнхээ царай дээр сүүлчийн нь харц тогтоод, хүүхэн хараа нь хаагдаж, өнгө нь эвэрч эхэлжээ. Яах ч аргаа олоогүй эхнэр Навааныгаа тэгшлэн хэвтүүлж, хүүгээ тэврэн гэрээс гүйж гартал саяын тэр гэнэт гарч ирсэн эрлэгийн элч аюулт яргачин тэртээ урд цагаан хөндийд цаашаа явж байлаа. Нялх хүүгээ элгэндээ тэвэрсэн залуухан эх гэрийнхээ үүдэнд зогсоод тал тал тийшээ харан, уул хөндийг цуурайлтал чанга цурхиран уйлжээ.

	Эндэх уул хөндий дундаас урган төрсөн хүний нэгэн үр амьдралынхаа хань ижлийг хэл буруутан дайсанд харсаар байж хөнөөлгөөд, эх болсон орон дэлхийгээс өршөөл аврал гуйх мэт дөрвөн зүг, найман зовхист хамаг байдаг хоолойгоороо мэгшин уйллаа. Гэрт түүний амьдралын ганц наран болсон хөөрхий томоотой мухар Навааны хүнд сайн санаж явсан ялдамхан царай нь энэ ертөнцийг огоорон мөнхөд нойрсож, нөгөөх тогоон дээр буцалж өгөлгүй гай болсон мах, байдгаараа бургилан буцалж байлаа. Хөөрхий Наваан зөвхөн үүний л улмаас амь нас эрсэдсэн ажээ. Гадаа цурхиран уйлж байгаа бүсгүйн дууг уул хөндий дамжуулан цуурайлж мөн уйлж байлаа.

	 

	* * *

	 

	Тийм ээ, уул хөндий тэр аяараа л уйлж байна. Уйлан байгаа уул хөндийнүүдийн доторх Ойн хэмээх уулын нэгэн өвөлжөөнд томхон хот айл байлаа. Тэднийхэн өвлийн жирийн нэгэн богино өдрийг өнгөрөөгөөд тус бүрдээ амар тайван нойрсжээ. Баруун хойд талын гэрт өвгөжөөр нэгэн эр хүн нямбайлан зассан орондоо орж, тухтайхан хурхиран унтлаа. Түүний амгалан царай, уужим магнай болон нүдний тогтуухан харцыг ажиглахад элдэв юмны учрыг таньж, тухайн эрдэм номд боловсорсон хүний намба төрх илэрхий. Тэр бол Түшээт хан аймгийн Эрдэнэ вангийн хүрээний Да лам Жадамба, садныдаа ирээд байгаа нь энэ билээ.

	Жадамба да лам бол арван аймаг, долоон дацан бүхий хоёр мянга шахам хуврагтай том хүрээний жинхэнэ да лам бөлгөө. Тэр амарлингуй их ламын зүүд нойрон дунд гэнэт жирийн амьдралын дуу чимээнээс ангид ямар нэгэн жигтэйхэн дуу сонсогджээ. Гэвч хүйтэн шөнө халуун орондоо тухлан хэвтэж амтат нойрон дунд сонин сайхан зүүд үзэж тавлаг нойрноос сэрж ядан нэгэн хэсэг байжээ. Гэтэл хахир зэвүүн дуу улам тод сонстож, зүүд нойрны алтан утсыг зэвтэй төмөр хайчаар тас огтлох мэт гэв гэнэт цочоон сэрээлээ.

	Сэрмэгц аймшигтай зэвүүн дуу зүрх рүү нь хатгах мэт нэвтрэхийг мэдэрч, айл хотод аюул тулгарсанд нь хирдхийв. 

	Хөхөө өвлийн гүн шөнөөр бүсгүй хүн,

	— Амь авар! гэж орилон чарлан хашхирах нь амар тайван хөдөө нутагт тун ч байхгүй зэвүүн явдал билээ.

	Чагнаваас хүний хөлийн чимээ сонстож, хятадаар ярих нь, төмөр зэвсгийн хахир чимээ харшиж нэгтээ юм нурааж ч байх шиг, бас нэгтээ юм эвдэлж ч байх шиг хачин эвгүй явдал болж байгаа бололтой.

	«За энэ чинь гамингууд ирсэн хэрэг байх нь ээ!» гэж Жадамбын дотор нь эвгүй сэрхийгээд явчихлаа. Очиж очиж, онцын ажлаар хоёр гуравхан хоног хөдөө гэр дээрээ гарч ирээд буцах гэж байх энэ үеийг заавал анаж байгаад тааруулсан юм шиг гамингууд ингэж тохиолддог нь юу билээ. Яасан муу ёр вэ гэж бодсоор тэр амарлингуй хүн орондоо нэгэнтээ хөлбөрөн тухалж хэвтээд, элдэв гай түйтгэрийг хөөн зайлуулах «Ширнэн» зэрэг тарни амандаа шивгэнэн уншлаа. Тийнхүү уншиж дуусаад, одоо энэ гай барцад, түүгээрээ өнгөрөх биз ээ хэмээн нүд анин, дахин унтъя хэмээтэл гэрийн нь хаалгыг гэнэт угзран балбаж, хятад хэлээр зандчин загнав.

	Хаалга балбан угзчих тэр хэрцгий балмад авирлалд жижигхэн гэр нэлдээ доргиж донслон, бурхан тахил ч сандчиж, Жадамба да дамын зүрх ч догдлон балмагджээ.

	Тэр бяцхан гэрт Жадамба да ламын хамт унтаж байсан тэр гэрийн хүмүүс цочин сэрж, юу болсны учрыг үл мэдэн гайхацгааж байтал хаалтыг эвдэн онгойлгож зэр зэвсэгтэй хэдэн гамин пижигнэлдэн, өвсөнд орж байгаа өлөн үхэр мал шиг хамаг юм дайрч өшиглөн харайлна. Тэр сацуу гэрэл гэгээ дөнгөж гаргамагц, газраар хэвтсэн бүсгүй хүнийг хучлагаас нь шалдан хэвээр суга татан гаргаж бархируулан ноцолдоод, бас түүний цаана хэвтсэн эр нөхрийг нь мөн адил хүчлэн барьж зодож занчиж эхэлсэнд чухам яах гэж байгаагаа ч үл мэдэн Да лам гэнэт хучлагаасаа нүцгэн сугаран гарч гамингуудын араар сэм бултан онгорхой орхисон хаалгаар годхийн гарч оджээ.

	Халуун хэвтрээс шөнийн жаварт гарах мөртөө өвлийн дөрвөн есийн хүйтэн үе тэр дундаа шөнө дүл болж байгааг мэдэж хэсэг зогсон гайхлаа. Гэрээс гармагц туулай шиг дэгдэж, өөрөө ч мэдэлгүй нэлээд хол очсоноо гайхан зогсоод эргэн харахад хамаг бие нь тогтож ядан бөмбөгнөж чичрэх боловч тэр хотод даарахаас ч илүү юм болж байгаа үзэгдлээ.

	Нүцгэн шалдан хүмүүсийг чирч гулдран, тэдний зүүн гэрт аваачиж хийх бөгөөд эмс охидын амь тэмцэн хашхирах дуу тов тодхон сонстном. Тэгсээр хот айлынхныг цөмийг тэр гэрт аваачиж хийгээд хаалгыг нь гаднаас нь түгжив бололтой. Гэтэл тэр дорхноо гал дүрэлзэн асаж, тэр гэр бүрмөсөн шатлаа. Дотор нь хүмүүс сандран бархиралдах нэн ч аймшигтай хэцүү сонстож, уйлан чарлах дуу, утаанд хахаж цацан цөөрсөөр ажээ.

	— Еэ бурхан Гончигсүм минь! гэж залбираад, Жадамба да лам энэхэн биеэ зуугийн тал насалтал амар амарлингуй явж, энэ мэт харгис бурангуй явдлыг нүдээр үзэх байтугай чихээр сонссон нь үгүй тул гэв гэнэт сэтгэл зүрх, оюун ухаан нь эвдрэн ухаалаг хүмүүний цэцэн цэлмэг байдлаас адгуус амьтны балай бөгөөд дорой хэр хэмжээнд орж, цасан дундуур гөрөөс мэт дэгдэн харайжээ.

	Хэр чинээнээсээ илүү айж цочирдсон ухаан нь нэгэнт нягтлан үзэх, ойлгон мэдэх чадвараа алдаж, зөвхөн элий балай мэдрэхүй төдий, үлдэж толгой хандсан зүгт л үсрэн дэгдэж, гагцхүү тэр аймшигт явдал болж байгаа газраас л алслан холдох бүдэгхэн эрмэлзэлд хөтлөгдөн, улам хурдлан дэгдэж гүйсээр байлаа. Хөлийн уланд хөр цас, хөлдүү газар, ирмэгт чулуу, үзүүрт мод юу л тохиолдохыг эс анзаарч, ул нь хага зүсэгдсэн хөлөөс шингэн улаан цус цасан дээр шунх мэт туяаран үлдэж байлаа. Ингэж гүйх байтугай дуган, гэр хоёрын хооронд үйлчлэх хүмүүн дагуулан өдөртөө хоёрхон удаа намбайтал сажилж явахаас өөр ширүүн хөдөлгөөн үзээгүй бие махбод нь цочирдож, хэдхэн хормын дотор мэдээ алджээ. Түүн дээр оюун ухаан солиорч эгц эрэг рүү харайж эргийн өөд сармагчин шиг үсрэн дүүлж, бут бургаснаас дүүжигнэж, газрын уруу дөрвөн хөллөж, годройтон багтарч унажээ.

	Өвлийн шөнийн хүйтэнд нүцгэн хүн тэсвэрлэшгүй тул бүх биеийн цусны хөөрөлт дарагдаж, багтраа нь дорхноо гарсан боловч өнөөх л шатаж байгаа гэр, түүн дотор амьдаараа түлэгдэж байгаа хөгшин, залуу, эрэгтэй эмэгтэй, хүүхэд багачууд зэрэг 40-өөд халуун амь, садан төрөл нь нүднээ тодрон үзэгдэж, дуу алдаж босон харайгаад цааш гүйнэ. Гэвч цуцаж хөшсөн бие санааны дураар хөдөлж өгөхгүй, эвгүйхэн харайгаад шурган унаж, дахин өндийгөөд дөрвөн хөллөж, мөн тэр даруй онхолдон, цасан дундуур төөлүүр хорхой мэт яваа шалдан хүнийг зөвхөн одон мичид л өрөвдөн хачирхах мэт анивчин ширтэх ажээ. Жадамба да ламын тийнхүү унан тусан яваа тэр газар бол хүүр оршуулдаг газар байлаа. Энгийн цагт бол сэжиглэж цээрлэн холуур тойрон гарах байсан энэ хүн, эдүгээ ухаан солиорч зориуд тэр үхээрийн газрыг чиглэн ирсэн ч байж магадгүй! Тэгээд хэд хоногийн урьдхан нутаглуулсан нэгэн хүний хүүрийг тэврэн авч уйлан суулаа. Тэгснээ гэнэт инээд алдан тачигнатал хөхрөн, тэр хүүрт нөмөргөн орхисон навтсыг авч нөмрөөд хахир муухай инээд хөдөөх үхээрийн газрыг цочоож цааш хөдөлжээ. Хэрвээ энэ навтас нөмөрсөн шалдан ламыг нүдээр үзэж, мөн энэ шөнийн харанхуй энэ газарт учран, зэвүүн муухай дуугаар тачигнатал инээд алдан хөхрөхийг нь сонссон бол хэн ч атугай ухаан алдтал айн цочих сон биз ээ.

	Хөөрхий тэр да лам өөрийн ухаамгүй болж, цааш хөр цасан дундуур нэлээд туучин явсан боловч угаас сул амар байж чадал чансаа дорой өтөлсөн бие цогцос нь тэр их хөдөлгөөн, тэр шөнийн хүйтний аль алийг нь даасангүй, Улиастайн давааны ар дээр шурган унажээ. Үхээрийн газраас олж нөмөрсөн навтас нь бие дулаацуулах нэмэр болсонгүй. Нэгэн хэсэг уйлан, инээн мөлхөөд, аажмаар сулран тунтайж хэвтэв.

	Хөөрхий тэр да лам Жадамба цаг төрийн үймээн самууны хөлд өчүүхэн нэгэн хорхой мэт ийнхүү гишгэгдлээ. Холгүй нэгэн ойд чоно улих нь түүний үхэхийг харсан мэт. Аягүй уйтгарт цуурай уул хөндий дамнав. Шөнийн бүрхэг харанхуйд уул хөндий уйлах мэт.

	 

	* * *

	 

	Тийм ээ! Уул хөндий уйлж байна. Энэхүү эмгэнэлт явдлын чимээ маргаашаас эхлэн энд тэндгүй тархлаа. Ерөөгийн Энх тал хэмээх газар өвөлжиж байгаа хориод өрх айл тус тусдаа энэ тухай ярилцан, гэр гэртээ, бурхан сахиулсандаа залбирч суусан нэгэн орой, тэр хотод бөөн гамин очлоо.

	— За манайхны ээлж ирлээ дээ! гэж тарган Банди хэмээх, цагаан цайлган зантай хүн шууд бодсоноо өгүүлэхэд, хөгшид хүүхнүүд ам амандаа «нүгэл» гэж зандарчээ.

	Ирсэн гамингууд гэр гэрт орж галд гар хөлөө ээж, даарч хөрсөн биеэ дулаацуулж, халуун цай оочлон, шим шүлттэй хоол хийлгэж идэж гол оржээ. Тэгээд анх ирсэн үхээнц дорой байдал нь арилж цагаан сар хэрэглэх гэж хөөрхий айлууд амь амьхандаа хадгалсан шимийн архийг авдар савнаас нь гарган ууцгааж төдий их удалгүй эхнэр хүүхнүүд рүү халдаж эхэлжээ.

	Энх амар, ариун шударга ёс горимтой амьдарч газар нутаг нь хүртэл Энх тал нэртэй болсон энэ монголчууд гаднын дайсны тэр ёсон бусын бузар булай явдлыг тэвчин харж байж чадсангүй. Эхнэр, охидоо өмөөрч тэмцсэн боловч, буу барьсан дайсны урдаас хэрхэн хариу хийж чадах билээ. Тэр дороо гамингууд тус хот айлын бүх эрэгтэй хүнийг хөгшин залуугүй барьж зодож нүдэн, нэгэн гэрт хийж түгжээд, сүүлд нь охид хүүхнүүдийг доромжилж ханаад мөн гэрт түгжиж, өвөлжөөний ард байсан өвснөөс авчран гэрийн гадна дотногүй асааж шатаажээ.

	Дүрэлзэн шатаж байгаа гэр дотроос уйлан бархирах 40 гаруй хүний аймшигт дуу цуурайлж, түүн дотор өлгийтэй хүүхдээ тэвэрсэн эх ч байлаа. Гэр оволзон шатаж, амь тэмцсэн олон хүн, дэлбэ дайран онгойлгосон боловч буутай гамингууд, гарч ирсэн бүхнийг нь буудаж, галд буцаан хаяж байжээ. Гэр дотроос арван тавтай хүү Цогтын Дулам, зургаан настай дүү охин Лхамсүрэнг дагуулан арай гэж гарч иржээ. Тийнхүү гарч ирсэн хоёр хүүхдийг нүүр лүү нь жадлан буцааж оруулах гэсэн боловч галаас айсан хөөрхий жаал жаднаас айсангүй. Гамин, түүний зүүн нүд рүү жадалжээ. Дулам ухаан алдан унаж, бяцхан дүү нь ах дээрээ уйлан сууж байхад гамингууд хөхрөлдөн тохуурхаж байснаа, шатаж байгаа гэрийн ар талаар хүн гарч ирсэнд түүн рүү гүйлдэн жадалж ноцолдоод, хоёр жаалыг анхаарахаа больжээ.

	Нүдээ жадлуулсан Дулам хүү удалгүй сэргэн босож, дүүгээ хөтлөн зайлжээ. Харин тэр шөнө тэр гэрт шатаалгасан 40 гаруй хүнээс нэг нь ч амьд үлдээгүй, зөвхөн эдний уйлан гашуудсан садан төрлийн дуу л хэзээ хойно болтол Ерөө орчмын уул хөндийд айл хот бүхнээс дуулдсаар байсан билээ.

	Олон арван хөвгүүн, олон олон чин журамт эх, олон балчир нялх үрсийнхээ хойноос уул хөндий өөрөө уйлан уйлан гашуудах мэт үзэгдэж асан тэр бэрх өвөл энэ уйлах дуу, эр зориг, их тэмцлийг хүн бүхнээс гуйн цуурайлж, тус нутагт дайсны эсрэг янз бүрийн тэмцэл эхлэв.

	
3. ШИНЭ ҮЙМЭЭН ҮҮДСЭН НЬ

	Салхины хүчинд шороо дэгддэг 

	Сандралын хажуугаар хэрүүл үүддэг 

	Сайн цагийн сайн өдрөөр 

	Муу хүний муу авир илэрдэг.

	 

	Өгүүлэх нь:

	Маргааш цагаан сарын шинийн нэгний өглөө эртлэн босож хүн бүхэн шинэлэх тул энэ өдөр хамаг муу муухай арилж, шинэ сайхан бүхэн эхлэх бэлгэ дэмбэрлийн өдөр гэлцэж монголчууд хэзээнээсээ их л сэтгэл догдлон ёсолдог заншилтай билээ. Жилийн жилд ганцхан тохиолддог энэ өдрийг хөдөө нутгийн малчин, хөвч тайгын анчин, уул хэцийн хулгайч, орон хотын гуйлгачин ядуус, шорон гяндангийн хоригдол, хэн ч гэсэн хэр хэрдээ угтаж дээр дор, их бага тушаалтан, тэнгэр язгууртан, эрэгтэй эмэгтэй гэлцэхгүй цөм хоёр гар зөрүүлэн золгодог билээ.

	Гагцхүү энэ өдөр төрийн сайд, хэцийн хулгайчтай ч, цуутай баян, нүцгэн гуйлгачинтай ч гар зөрүүлэн золгох өнө эртний уламжлалт ёсыг заавал гүйцэтгэнэ. Харин ийнхүү золгохдоо дүү хүмүүс нь ах насны хүмүүстээ, үүнчлэн аль эрэмбэ зэргээр арай доогуур бүхэн нь дээгүүр бүхэндээ өөрийн гарыг түүний гар доогуур дэвсэн зөрүүлж, шинэ жилийн амар мэндийг мэдэлцэн, үр хүүхэд ураг садан, жич ойр дотнын хүмүүсийг хацрыг нь үнсэнэ. Ийнхүү нийгмийн доторх байр суурь, чадал чинээ гэх мэт алаглан заагласан бүхнийг энэ өдөр умартан, гагцхүү хэн боловч адил эх хүнээс төрсөн, мах цусаар бүрэлдсэн бие цогцос бүхий нэгэн ижил амьтад гэдэг утга чанар дээр бие биедээ нэгэн нас нэмснийг баясан тэмдэглэж, ирэх онд аз жаргалтай сайн сайхан явахыг өөр хоорондоо ерөөцгөөнөм.

	Уул тал, хангай говийнх ялгаваргүй малчин олны энэхүү сонин сайхан уламжлалтай өдөр засаг төр нь хүртэл мөнхүү заншлыг даган ёсолдог байлаа. Цагаан сарын шинийн нэгний өдөр алив алба ажил зогсож, хүн бүхний баясах ёстой энэ өдөр, уруу царайлан явах ёсгүй бөгөөд ямар ч гай гамшиг тохиолдсон буюу бэлэвсрэл бүхий хүн боловч энэ өдөр ямар нэгэн хүнтэй шинэ жилийн ёслолыг амаар гүйцэтгэх болно. Харин бэлэвсэрсэн хүн манжаас нэвтэрсэн заншлаар малгайнхаа орой дээр цагаан даавуу хадаж, гашуудлын хоног гүйцээгүй бол гар зөрүүлэн золгодоггүй учиртай байлаа. Тэр гашуудлыг Эзэн хаан буюу эзэн харьяат, эцэг эх, лам багшийн нас барсан тухайд, түүний харьяат буюу шавь хэн боловч ёслон хүндэлж, золгохгүй байх учиртай байсан билээ.

	Цагаан сарын шинийн нэгэнд барагтай хэрэг түвэг гарахад хуулиар авч хэлэлцэхгүй бөгөөд алив нэгэн яам, тамгын газар ч бүх албан хэргээ хумьж хураадаг жамтай байлаа. Энэ өдөр элдэв муу муухай хэрэг гаргах, хэрүүл үүсгэх байтугай бэлгэ дэмбэрэлгүй үг хэлэхийг цээрлэн, дээр дор их багагүй, үндэснийхээ уламжлал бүхий энэ өдрийг үнэн голоосоо хүндэлж сурсан байв. Иймээс цагаан сарын шинийн нэгний өдөр гарсан хэрэг гэж урьдын цагт хот хөдөө хаана ч сонсоогүй нь онцгой буюу.

	Энэ түүхт өдрийн урьд өдрийг битүүн гэдэг. Битүүнд маргаашийн бүх бэлтгэлийг яв цав дуусгах бөгөөд тэр орой, айл бүхэн хамгийн эрхэм дээд, нарийн нандин хоолоо хийх тул монгол орны бүх айл өрх энэ орой урьд бэлтгэсэн монгол үндэсний аль сайн сайхан зүйл бүрийн хоолыг хийж гэр зуураа, айл аймгаараа хэсүүчлэн идэх уух зэргээр нийтээр наргидаг заншилтай билээ. Энэ үдшийн бүх хоол ундыг битүүлэг гэж нэрлэн, өнгөрч байгаа жилээ үддэг. Саахалтаараа хэсүүчлэн битүүлж энэ үдэш бие биедээ ордог хэсдэг ёстой. Гэхдээ энэ нь заавал айл бүхэнд орох бус, угаас ойр дотно ордог гардаг буюу ураг садан хийгээд бас ч тэр жил оръё гэж санасан айлдаа л орох бөгөөд эр айл, танихгүй ч байсан орж ирсэн зочныг битүүлгээрээ хүндлэн ёслох заншилтай.

	Ийм нэгэн битүүний оройг Ноён номун ханы хийд дээр урьд адил ёслон тэмдэглэж байлаа. Айл бүхэн баяр хөөр болж, зарим нь бие биедээ орж, битүүлгийн ууц таллан амсаж, гэр гэртээ банш бууз чануулан, зарим нь монгол шимийн архи дарс ууж их л хөгжиж байлаа. Тус хийдийн Цогчин жасын нэгэн байшинд арван хэдэн хятад мужаан сууж байв. Тэр мужаанууд бол Ноён номун ханы хийдэд он удаан сууж модны бүх ажлыг урласаар нутгийнхан, ялангуяа хийд дээр суудаг хүмүүс цөм андахгүй болсон танилууд билээ. Тэр дундаа Өндөр мужаан гэж нэршсэн нарийн өндөр хятадыг хүмүүс бүр ч андахгүй. Тэр хүн номхон даруу бөгөөд ааш зан сайхантай, хүнд тусч, тийм залуухан нэгэн хятад байж билээ. Энэ үдэш Ядамжав хаалгач гэгч хүн эдэн дээр битүүлэх гэж оржээ. Тэр мужаанууд ч түүнийг битүүлгээрээ дайлжээ.

	Гэвч тэд, урьдын адил ялдамхан найрсаг ая зан гаргасангүй элдэв битүү утгатай үг хэлж, ёгт асуулт тавьж хоорондоо хятадаар ярилцан инээж хөхрөхдөө хийдийнхнийг шоолон байгаа мэт үзэгдсэн тул Ядамжав хаалгач тэдэнд уурсаж сөргөцөлдсөөр эцэстээ хэрүүл гарчээ. Хэрүүл нь яваа яваандаа зодоон болж хувиран Ядамжавыг гадаа түлхэн гаргаж нүүр нүдгүй зоджээ. Ойр хавьд нь байсан чадал тамир доройхон хэдэн хүн ирж, Ядамжавыг өмөөрөн зодолдоод мужаануудад цөмөөрөө нэвширтэл зодуулжээ. Харин энэ хэрүүл зодооны үеэр Өндөр мужаан,

	— Ай юу хийнэ ээ. Олон жил эв найртай байсан. Бид энэ хийдийнхний буянд сайхан байна. Ингэж яаж болно гэж үглэн, цааш хятадаар бас нөхдөө ятган хориглож цөхөрсөн ажээ.

	Бусад нь Өндөр мужааны үгэнд орох байтугай буудсан ч хайхрах шинжгүй, уур омогтоо дийлдэн, энэхүү зодооныг туйлд нь хүргэжээ. 

	Хийдийнхэн үүнийг үзээд ам амандаа:

	— Яасан муухай явдал болов доо? Бодвол энэ жилийн гай барцад үүгээр арилж байгаа нь энэ юм байлгүй дээ гэлцэн, зарим нь:

	— Сар шинийн эхийг ингэж угтах ч эцэстээ сайнгүйн тэмдэг дээ. Энэ цагаагчин тахиа жил ч хатуухан жил гарах юм байх гэлцэж байжээ. 

	Тэгээд цөмөөрөө:

	— Ай хайрхан, чойжин номун сахиулс нэгийг мэдэж байгаа даа.

	Урьдах хойдох жилүүдийн явдлыг чойжин номун сахиулс Богд ламдаа л даатгая гэлцэн залбирлаа.

	 

	* * *

	 

	Тэр үед Богд гэгээн, Манзуширын хийд дээр төвөд цэргүүдээр мануулан амиа дөнгөж хадгалан суусан хэвээр цагаан сарыг ёсолжээ. Хүрээнээс Богдод Түшээт хан аймгийн Дархан чин ван тэргүүтэй олон ноёд бараалхан очжээ. Тэд Богдын заларч байгаа өргөөнд бараалхан сар шинийн ёслол гүйцэтгэлцэн суухад гаднаас төвөдүүд дахин дахин гарч ороод л завсраа шивнэлдэн нэг л хачин байжээ. Тэндээс Дархан чин ванг гармагц нэг төвөд түүнд буу тулган зогсоод бусад нь Дархан чин ванг баривчлан тусгай гэрт оруулан, бүх хувцсыг нь тайлж аваад хорьжээ. 

	Үүнийг Богд мэдээд:

	— Иш та минь, Дархан чин ванг минь юунд хорив? Тэр миний төрийн шадар зүтгэлтэн бил ээ! гэвэл:

	— Энэ ноён чинь манай их цэргийг зүүн Тэрэлжид байх үес өнгөрсөн намар гамингийн туршуулаар очиж байсан хүн! Одоо бид түүнийг цаазална! гэжээ. 

	Богд, Эх дагина хоёул Дархан чин вангийн амийг гуйж, суллан тавь хэмээн их л олон хоног гуйсан гэдэг.

	Гэвч төвөдүүд үл зөвшөөрөн, Дархан чин ванг ална гэсэн хэвээр бөгөөд хар гэрт хорьж, хоол ундгүй хадгалсаар байлаа. Манзуширын хийд дээр, тэр өвөл цагаан сарыг хэр хэмжээндээ овоо аятайхан гэхээр ёсолжээ. Цагаан сар өнгөрсний хойно Богдыг Хүрээ рүү залах гэж их хөл болов. Богдыг түрүүн Богд уулын Зайсангийн амаар давуулан уулан дээгүүр үйлээ үзэн залж аваачсан шадар бараа бологч хүмүүс дахин тэгж хөглөж явахаас зүрхшээтэл, ашгүй баруун замаар уул тойруулан залах болж, сэтгэл амарцгаан, сүйх тэрэг, эрмаа жууз бэлтгэжээ.

	Энэ үес Хүрээнд Барон цагаан цэрэг эзэгнэн байсан бөгөөд гамингуудыг хөөж гаргасан тул нэгэн хэсэг санаа амар болцгоожээ. Цагаан цэрэгт саяхан санамсаргүй дайчлагдсан ганган Жамбал, нэгэн хятадын пүүсийн том хашаанаа тохилог байшинд орос, буриад нийлсэн хэдэн цэргийн хамт сууж байлаа. Өнөө омголон буриад Авдеев түүний дэргэд цаг ямагт байх ажээ.

	Жамбал гэртээ харих нь байтугай аваачих гэж авсан нөгөө богцтой боов чихрээ цөмийг идэж дуусжээ. Гэнэтхэн ингэж цэрэг эр болчихсондоо Жамбал үе үе өөрийгөө гайхах бөгөөд саяхан гэр орондоо, тарган шар эхнэртэйгээ хоёулхан амар жимэр аж төрж байснаа «үнэн бил үү?» гэж бодно. Гэрийн мухарт аар саар элдэв юмаар хөөцөлдөн хэвтэж байх нь яасан их уйтгартай бил ээ? гэж бодохоос төрийн үйл хэргийн төлөө, их цэргийн дунд зэр зэвсэг агсан явж байх нь эр хүний жаргал ид хав мэт бодогдож, энэ хэвээр удах сан гэж хүсдэг болов. Хүрээнээс гамингууд хойшоо дүрвэн зугтаж, Тасганы овоо, Гандангийн хойд хяр, Сэлбийн ам зэргээр хар цоохортон бужигнаж байхад Хүрээний өндөр хог дээр Ярин баатрын догширч байхыг Жамбал нүдээрээ үзсэн билээ.

	Ярин хэмээх маш өндөр хөх хүн, хар тэнхээгээрээ хашхиран загнаж, хоёр завжаар нь цагаан хөөс сахран түүнээ ч арчих завгүй буу мөрлөн, хойд зүгт олон гамин руу буудаж, гамингууд энд тэндгүй гулдайн унаж байсан нь чухам Ярин баатрын оносон буюу эсвэл өөр газраас оносон алин болох нь мэдэгдэхгүй байв. Учир нь Хүрээний газар бүхнээс гаминг буудаж байжээ. Нэлээд хоног өнгөрөхөд Жамбал маань хэд хэдэн гамин алж буу зэвсэгтээ овоо дасжээ. Тэр, өчигдөр үдшийн бүрийд хотоос сэмхэн гарч гэрээрээ очиж хоноод, өглөө эрт ирдэг юм бил үү гэж бодоод явж байснаа Гандангийн хүр дор нүхэнд юм булж байсан гурван хятад дээр гэнэтхэн орж явчихжээ. Буу тулгаж тэднийг сүрдүүлэн, нүхэн дэх юмыг гаргуулж, том гулдайсан боодолтой юм байсныг дамжлуулан «лав хүн алаад булж байгаагаас зайлахгүй» гэж бодоод, Бароны суудаг байшинд тууж хүргэжээ. Бароны суудаг байшин Хүрээний их чөлөөний «Зүүн Сономдоржийн» хэмээх баян пүүсийн зүүн хамар, Номгоны хэмээх пүүсийн байшин бөгөөд одоогийн Цэргийн хэвлэх үйлдвэрийн баруунтай тэр хэвээрээ байгаа багахан хөх туйпуу байшин мөн. Тэнд аваачаад, гаднах харуулуудад илтгэж, өөрийн нэр овгийг сайтар хэлээд, хэдэн хятадыг туун оржээ.

	Байшинд орос хийцийн уран чамин суурьтай, хятад нарийн цагаан лаануудыг дөрөв дөрвөөр нь суулгаж асаасан гэрэл гэгээ ихтэй ажээ. Ямар саруулхан байшин бэ! хэмээн Жамбал их л гайхан сонирхож дээш хартал, байшингийн таазнаас унжсан. нарийхан утсанд элдэв гоё хээтэй алт мөнгөн чимэгтэй шилэн молцог гялалзахыг үзээд:

	«Энэ чинь юу байдаг сан бил ээ? Хийд дүүжилдэг бурхан шүтээн байдаг юм болов уу?» гэж бодтол, гэнэт түүнээс нүд сохлом их гэрэл туяа цацарсанд, айж цочихдоо золтой л унасангүй. Нүд дасаад ирэхэд, бүх лааг унтраасан бөгөөд байшин дотор зуны өдөр мэт их гэрэлтэй болжээ. Тэндээс зүүн хойно байгаа найман цонхтой давхар улаан байшинд буюу түүний залгаа улаан туйпуу байшинд ассан мотороор тэр хавьд гэрэл түгээж асаасан чийдэн байжээ. Тэр нь одоогийн Гал командын баруунтай, Цэргийн хэвлэлийн зүүн хойно буй хоёр давхар улаан дүнзэн байшинд манай анхны чийдэнгийн хороо байв.

	Жамбал чийдэн гэгч энэ шидэт зүйлд бүрэн сүсэглэн биширсэн билээ. Нэгэн том ширээн дээр урьд өмнө үзээгүй элдэв зураг хөрөг бололтой зүйл дэлгэж, дэргэд нь хэдэн орос дарга алтан саатай цацаг чимэг тэмдэгтэй гоёмсог хувцас өмсөж, аяганы амсрын хэр шахам алтан мөнгөн одон тэмдэг гялалзуулан, бужгар шар сахлаа имэрч сууцгаав. Түүний хажууд шар торгон монгол дээл өмсөж, мөрөн дээр нь тэмдэг хадаад, бажгар дурдан бүсэнд ширэн хуйтай маузер буу зүүсэн нэгэн шар орос байх нь Барон жанжин ажээ.

	Тэр хүн эрэглэсэн дөрвөлжин духтай, шингэхэн шар үсээ хажуу тийш нь хагалж самнан, дээд уруулын хөндлөн шар сахлынхаа нэгэн үзүүрийг амандаа зуужээ. Эрүүндээ сахалгүй дөрвөлжиндүү хэлбэрийн царай нь согтуу хүний галбиртай боловч огцом хөнхөр хөмсөгний доорх том ногоон нүд нь жигтэйхэн хурц хараагаар маш хүйтэн ширтэн байв. Хэлмэрчээр дамжуулан ямар учраас ирснийг асуухад, дуу нь нарийвтар боловч их царгиа, бяртай сонстном. 

	Жамбал учир явдлаа өгүүлсэнд Барон:

	— Та өөрөө тэнд юу хийж явсан бол? гэж тал нүүрээрээ мушилзан инээж асуув.

	— Би саяхан энд гамингууд байсан болохоор элдэв хэрэг дэгдээх юм нуугдаж байх болзошгүй гэж Хүрээний доторх эгзэгтэй газрыг андахгүй болохоор сэм тагнаж явсан юм гэж Жамбал угаас мөрийтэй тоглоомын ов заль ихтэй, хэрүүлд мөчөөгөө өгдөггүй авьяасаараа ажиг ч үгүй хариулжээ.

	— Томилсон харуулаас өөр цэрэг орой болсон хойно гадагш гарахыг хэн зөвшөөрсөн бэ? гэж Барон царайгаа хувьсхийлгэн асуув.

	Ажиглавал энэ шар царай өгүүлбэр бүхэндээ түүнийхээ утгыг даган хувирч чадах ажээ.

	— Би тэр ёс горимыг мэдэхгүй. Сая их цэрэг Хүрээнд орж ирэхэд тосож элссэн хүн гэж Жамбал өчив.

	— Аа та тэгвэл манай цэргийн дотоод дүрмийг мэдэх болно доо гэхэд нь:

	— Дүрэм гэж юу вэ? хэмээн асуусанд хэлмэрч буриад, өөрөө ч тэр үгээ монголоор мэдэхгүй тул,

	— Цэрэг хүн дарга юу хэлснийг дагана. Хэлээгүй бол өөрөө дураар хийж болохгүй. Хориглосон юмыг зөрчвөл толгой байхгүй. Энэ бүхнийг нийлүүлж хэлснийг дүрэм гээ юм биш үү дээ! гэж тайлбарлав.

	— Аа мөн мөн. Хэв журам, захиргаа гэсэн ухаантай үг байх нь гэж Жамбал аяархан өгүүлтэл тэр буриад:

	— Во, во, во! Журам, эмх зургаан гээш! гэж хуруугаа гозойлгон өгүүлэв.

	— За чи манай дүрмийг мэдэх хэрэгтэй гэж Барон Жамбалыг нэвт ширтэн өгүүлсэнд Жамбал:

	— Мэдээд түүний дагуу зүтгэх болно! гэв.

	— Зөв! гэж Барон суудлаасаа босон харайж, — Манайд ийм цэргүүд их хэрэгтэй. За энэ хятадууд юу нууж явсан бэ? Гарга гэв. 

	Тэнд хөшөө мэт зогсож байсан гурван хятад боодолтой юмаа задалж эхлэв.

	Даавуу таарыг задлахад дотроос нь шар эсгий гарав. Орос дарга нар сэжиглэн ярвайж харцгаана. Шар эсгийг задлахад маш олон давхар маажинтай даавуу гарав. Түүний дотуур мяндсан торго гарч? дотуур нь цаасаар боожээ. Цаасыг задалсаар байтал нөгөө боодолтой юм нь бага шиг хүний чинээ байснаа бүр ханцуйтай гарын чинээ боллоо. Дахиад маажинтай даавуу гарч, дотроос нь хөвөнгөөр жийрэглэж, модон хайрцагт хийсэн арван таван алтан ембүү гарчээ.

	— Оо! гэж дуу алдаад Барон тэр ембүүнүүдийг бушуухан шүүрч авч ширээн дээр тавиад эргүүлж тойруулж үзэв.

	«Ээ заяа чинь! Энийг нь мэдсэн бол би энэ гурвыг тэнд нь нидэрчхээд л үүнийг нь авдаг байж! Хэн мэдэх бил ээ дээ! Хайран олз! Юутай их хөрөнгө вэ!» гэж Жамбал дотроо их ч харуусан зогсов.

	— Танай хүн энэ боодол дотор ийм юм байгааг мэдсэн үү? гэж Барон Жамбалаас гэнэт асуув.

	— Мэдсээн! гэж Жамбал жишим ч үгүй дүр үзүүлэн гэмгүй царайлан хариуллаа. 

	Барон Жамбалын мөрийг алгадаж:

	— Суу, суу! гэж хоёр дахин хэлж. нөгөө нэгэн буланд байсан ширээ рүү дохив. Үүдний тэндээс хагас ханаар халхлагдсан тэр ширээг (сая л ажиглавал элдэв амттан ярайтал өрж, янз бүрийн архи тавьснаас гадна цаана нь Хараагийн Дар-Эх лам, Дэрэн чойжин хоёр сууж байлаа.

	Жамбал урьд нь Дар-Эх ламыг олон удаа зүс харсан тул таниад мөргөх гэсэн боловч оросуудаас зовоод мөргөсөнгүй. Гэтэл Барон, түүний санааг ойлгов бололтой:

	— Мөргө, мөргө! Манай цэрэг бурхантай байх ёстой. Энэ Дар-Эх лам, догшин хувилгаан манай их цэргийн ноён! гэв.

	Жамбалыг бөхийхөд Дар-Эх лам нэг том хэрчээ боовоор толгой руу нь тасхийтэл адис тавихад Жамбал арай л дуу алдан унасангүй. 

	Тэгээд Дар-Эх лам тэр боовыг Жамбалд өгөөд:

	— Идчих гэлээ.

	Байшинд байсан хүмүүсийн гурван хятадаас бусад нь цөм инээлджээ. Жамбалд том хундагатай хатуу дарс өгөв.

	 

	* * *

	 

	Манзуширын хийдээс Богд залран ирж байгаа энэ өдөр Жамбал өчигдрийнхөө явдлыг бодсоор байшингаас гарч гудамжинд бусад хэдтэйгээ зогсож байхад Барон дэргэдүүр нь өнгөрөхдөө:

	— Жамбуул гэж хашхиран толгой дохилоо.

	Жамбал ч инээмсэглэж мэхийн ёслоод нөхөд рүүгээ ихэмсгээр харсанд, цаадуул нь Бароны цэрэгт олон сар явсан боловч Баронтой ойр дотно болох байтугай зүсийг нь ч цөөн харсан болохоор их л атаархан гайхав. Жамбал тэдэнд, ялангуяа Авдеев буриадад арай эрэлхүү, дээрэлхүү байх бүрэн боломжийг олж авчээ.

	Тэр өдөр, Богдыг сүйх тэрэг буюу эрмаа жуузаар залж олон гоёмсог сүйх, жууз цувран, туг хиур барьсан хүмүүс мөнгөн бишгүүр, гуулин хөгжим бүхий торгон цэрэг, бараа болоочид дэс дараалан цувж, бишгүүр зэрэг үлээгүүр дуурьсаж гуулин хөгжим нижигнэн их л сүр жавхлантайяа Хүрээ рүү ирж явахад, Барон жанжин угтан ирж явна гэдэг хэл хүрч иржээ. Тэр даруй хааны ёслолын их цуваа Айцын даваан дээр очоод Богд, Эх дагина хоёр бараа бологсдын хамт жууз ба мориноос буун хүлээвэл, өмнөөс нь хэдэн морьтой хүн давхин ирж нэлээд зайтай бас зогсжээ.

	Тэдний дунд борлог морьтой хүн бусдаасаа ялгарч гаран, мориноос маш хөнгөхнөөр үсрэн буухыг үзвээс угаас цэргийн хүн гэлтэй.

	— Тэр хүн Барон жанжин мөн! гэж төвөд цэргүүд сэмхэн өгүүлэв.

	Барон морио бусдадаа өгөөд, Богдыг чиглэн хэлмэрчийн хамт явган ирлээ. Алхлах гишгэхийг нь үзвэл их л гавшгай, цовоо бөгөөд үстэй зах бүхий богинохон шар арьсан дээл өмсөж ярайсан сумтай дайз бүсэлсэн нь их л сүртэй. Мөрөн дээрх саа цацагтай пагоон, цав цагаан хурган малгай, алтан бариулт сэлэм, энгэртээ зүүсэн хэрээс одон, шулуухан хөлд нь яв цав таарсан эрээн эсгий гутал энэ бүхэн нь их л сүр оруулан зохицжээ.

	Дээгүүр лам, ноёд ба Богдын өмнө ирмэгц амар мэндийг айлтган сөгдөж, Богдын мутрыг барьж, түүнээс адис авч, дараа нь үнсээд:

	— Их хаан таныг чилээсэн түмэн буруугаа хүлээе. Би монголыг гамингаас салгаж өглөө. Одоо бүх юм амар амгалан болсон. Хаан эзэн та хэдэн хоног тохь алдсан боловч бид таны алтан гэгээн лагшныг хамгаалж байсан. Одоо таны жаргах цаг ирлээ гэснийг хэлмэрч дамжууллаа. Барон энэ хэдэн сайхан үгийг хаанд чин санаанаасаа бололтой өгүүлж итгүүлээд буцан явж мориндоо мордоод давхин одлоо.

	Цэргийн энэхүү жанжны сүр бараанд балмагдан сандарсан Богд хаан хэсэг зуур дуугүй зогссоноо, сая сэхээ авч сүйхэндээ суун ордондоо хүрчээ. Хэд хоносны хойно Баронд мэдэгдсэний ачаар Дархан чин ван муйхар төвөдийн гараас суллагдан ирсэн бөгөөд Богд хаан, гаминг аймшигтай их хүч хэмээн бодож байсан бол одоо түүнийг ялсан Бароныг бүр ч илүү, энэ ертөнцөд хосгүй их хүчит цэрэг, тэнгэрийн бошиг зарлигаар бууж ирсэн хувилгаантан хэмээн итгэн биширчээ.

	Тэгээд гамингуудыг чандруу гэж дуудаж бай! Гамин цэргийг хаа дайралдсан газар нь намнаж бай! гэдэг лүндэн17 буулгаж Бароныг тавдугаар богдын хувилгаан дүр хэмээн нийтэд цуурхуулан зарлажээ.

	Ийнхүү цагаагчин тахиа жил гарахын хамт, Богдын лүндэн бууж, хот хөдөөгүй тэр дорхноо тархан цуурайтсан ажээ.

	Тэр үед Богдын лүндэнг уншаагүй ам, сонсоогүй чих бараг үгүй болж, энэ лүндэн хамаг гай зовлонг арилгах ид чадалтай хэмээн биширцгээлээ. Энэ лүндэн нийт хүмүүст чухам юу авчрах бол доо!

	
4. ЛҮНДЭНГИЙН БАЛАГ

	Борооны түрүүнд шороо хийсдэг 

	Боохойн түрүүнд хэрээ нисдэг

	Болох болохгүй хэргийн түрүүнд 

	Болчимгүй хүмүүс хөөрч давхидаг!

	 

	Өгүүлэх нь:

	Өвлийн өдөр боловч салхи жавар тогтуухан, тэнгэр цэлмэг гял цал буусан сайхан өдөр байлаа. Хар шар олон хүн гадуур дотуур явж, өөр хоорондоо: 

	— Цагаан сар гарчихлаар цаанаа л нэг өөр болох юм даа. Одоо ч хавар болох дөхлөө дөө гэлцэж нутаг, тэр дундаа Нинждолби хийд дээр жигтэйхэн амгалан тайван байсан тул тэнд хэзээнээс нааш нийтээрээ тоглож дадлыг олж ирсэн лам банди нар олон цөөнөөрөө гудамж гудамжинд хушга харвах зэргээр наадан байв.

	Тэртээ өмнө цайдам хөндийн цаад захаар Сэлэнгэ мөрний болор тунгалаг мөсөн, наран доогуур үзэсгэлэнтэйеэ гялалзан харагдаж, урд ба зүүн баруун этгээдээр уул толгод сүүмэлзэж хийдийн гудамжны золбин ноход үүгээр түүгээр шиншлэх зэргээр тааваараа гүйж тус хийдийн цогчин дуганд нийтээр хурах ерөөл хуралд орох лам нар шар улаан өнгийн дээл, орхимж юугаан намируулан аажим дөлгөөн алхацгаана.

	Дуганы алтан ганжир сүр жавхаатай гялалзаж, алтан шармал хорол, хоёр талд нь хүзүү сунган хэвтээгээр дүрсэлсэн бодь гөрөөс, угалзлуулан урласан дөрвөн өнцгийн сүрлэг эвэр тэргүүтэн цөм өнгө булаалдан шаргалтаж, сэртгэр эврээс зүүсэн хонхнууд салхигүй тогтуунд эс хөдлөн, чив чимээгүй унжнам.

	Давхар дуганы цагаан мөнгөн толбот янз хүрээний дөрвөн өнцгийн дотор талд хурц шармал өнгийн жанцнууд алс холын бараа харах мэт зогсон, эргэн тойронд лам нарын босоо хатгасан жигдхэн сургааг хашаа, гоёмсог модон байшингууд, тохилог дулаалгатай пин бүхий том жижиг эсгий гэрүүд, морины модон уяа тэргүүтэн тэр хийдийн лам нарын ерийн амь зуулгын зүйлүүд энд тэндгүй нүднээ туснам.

	Ийм нэгэн эгэл жирийн сайхан өдөр арав гаруй морьтой хүн гэв гэнэт энэ хийд рүү баруун талаас нь цувралдан давхиж иржээ. Хөдөөгийн бөглүү нутагт байдаг хүмүүс сониуч тул тохиолдсон бүхэн энд тэндгүй бөөн бөөнөөр зогсон наранд гялбах цасны хурц өнгөнд нүдээ анивчин саравчилж хараад:

	— Юун улс юм бол доо?

	— Хэн мэдэх вэ, лав монгол хүмүүс биш дэг ээ!

	— Тэр мөртөө буу зэвсэг агссан улс байна шүү!

	— Түрүүнд яваа тэр мундаг орос чинь хэн бэ дээ? Мань Пидрүүшиг (Петрушк) шив дээ?

	— Ямар Петрушк?

	— Яагаа вэ. Зэлтэрийн тохойн древенгийн загасчин Петрушк!

	— Нээрэн тийм байна! Энэ маань одоо юу болоод ингэж цэргийн ноён шиг явдаг бил ээ?

	— Хай бүү мэд! Яамны араар улаан хашааны урдуур гараад Их жасын хашаа чиглээд очлоо шүү! гэлцэж, өөр хоорондоо ярилцан байлаа.

	Тэр морьтнууд Их жасын хашааны гадаа очиж манлайд нь явсан Петрушк гэж тэр нутагт нэршсэн гүжирмэг том биетэй сүрлэг орос, хашааны дотор орж,

	— Энэ байшинд байгаа хүмүүс гараад ирцгээ! гэж хашхирчээ.

	Цогчин жасын байшинд сууж, хэзээнээс энэ хийдийн мод урлалын зүйлийг хийсээр ирсэн тарган мужаан тэргүүтэй арваад хятад хүн, юу болов? хэмээн гайхаж сандран цөм гарч ирцгээсэнд олон морьтой орос хүн тус бүр буу гаргаж тулган зогсох тул яах ч учраа олсонгүй.

	Петрушк бол энэ хятадуудыг бас ч зүс таних бөгөөд монгол хэлэнд сайн, ерийн бүдүүлэг загасчин тул түүнээс хүмүүс тэгтлээ айсангүй. Харин их л гайхжээ. 

	Түүний өгүүлсэн нь:

	— За энэ хятадуудыг цөмийг нь барьж хүл! Байшин дотор хэрэгтэй зүйл юу байгааг сайтар нэгжиж үз! Алт мөнгө байвал хурааж ав! Богд хааны лүндэн тэр бил ээ! Манай их жанжин Барон Унгерний их цэргийг ирэхэд замыг нь бид цэвэрлэх гэж явна. Би энэ цэргийн ноён Петрушк! Хаана хятад байна, цөмийг устгана! Манай мэднэ гэв. 

	Энэ сүрхий үгсийг сонссон тэр хавийн хүмүүс цөм сүрдэн чив чимээгүй юу болохыг хүлээв.

	Нинждолби хийдийн Ядамжав хаалгач өөрөө зодуулсан боловч хятадуудыг өмгөөлөх санаатай очих үед бүгд хүлээстэй тэр хятад мужаануудыг Петрушк хэдэн этгээдийн хамт хийдийн зүүн Цацын голын мөсөн дээгүүр гарган, цааш явж зүүн хог руу тууж явлаа.

	— Ай! Петрушк минь, та яах нь вэ? Энэ хэдэн муу дотор хүн чинь огт гэм хийгээгүй, харин ч манай хийдэд тун их тус хүргэсэн сайн мужаан нар шүү! Амийг нь өршөөгөөрэй гэж гуйсанд Петрушк:

	— Надад хэлэх хэрэггүй. Богдын лүндэн байна. Тэр лүндэнд айлдахдаа муусайн хятадуудыг дор дор нь устга! Монгол нутагт шаахайн мөргүй болго гэсэн байна. Тэгэхэд чи хамгаална аа?! Чамайг битүүний шөнө энэ хятадууд зодож байсныг одоо танай хүн мартсаан? Яаж болно! Хариуг ингэж авдаг юм. Харж бай гээд сэлмээ суга татан авч зэрэгцүүлэн суулгасан хятадын хамгийн эхэнд байсан тэдний тэргүүлэгч тарган мужааны хүзүүг цавчив. 

	Яах ч учраа олохгүй болсон Ядамжав хаалгач ба бас түүний хойноос сонирхон гүйж ирсэн банди нарыг балмагдан зогссонд Петрушк хэзээний сэлэмдэх сургуультай цэрэг эр шиг давшлан байв...

	Петрушк бол энэ нутгаар загас барихаар үргэлжлэн явж бараг хүн бүхнийг таних болсон хүн. Түүний бие Зэлтэр голын Тохой хэмээх газрын үржил шимтэй хөрсөнд тариа тарьж, Сэлэнгэ мөрнөөс загас барьж, элдэв аахар шаахар арилжаа панз хийсээр хүн болгонтой том том дуугаар ярьж маг маг инээсэн нэг тийм орос байдгийг нутгийнхан андахгүй болсоор удсан билээ.

	Зуны цагт нүцгэн шахам явдаг жирийн борог загасчин оросыг гэв гэнэт ийнхүү Богдын лүндэн биелүүлж, хятадуудыг хүйс тэмтэрч явах аймшигт ноён болно гэж хэн мэдэх бил ээ дээ. Гэтэл Петрушк чухам ийм л ажил хийх ёстой хүн байсан юм шиг байв. Мөрөөрөө загас барьж, нутгийн олонтой эвлэг, нэр хүндтэй аж төрж суусан энэхүү эгэл тариачныг чухам юу хатгав? гэвэл Бароны цагаан цэргүүд нийслэл Хүрээг эзлэн, одоо Сэлэнгэ чиглэлд ирэх гэнэ гэдэг яриа л хатгажээ.

	Хуучин ёс хаант засгийн үе Христосын шашинд дур-

	 

	сүсэг бишрэлтэй хэдэн орос загасчин далимдуулан хөлжиж, хямдхан гавьяа олж авдаг цаг ирлээ хэмээлцэн, сайн дураараа нэгэн ийм бүлэг дээрмийн баг болж, толгойлогчоороо Петрушкийг тавьжээ.

	
5. МУУ ЭР ДАЙНД ХӨӨРНӨ

	Хамхих зодоонд оролцохгүй байж 

	Хамгийн түрүүнд худал хуцдаг 

	Хав яасан ичгүүртэй вэ! 

	Зудын шуурга даахгүй байж 

	Зуугийн түрүүнд гүйдэг 

	Зусаг ямаа юу ч бил ээ!

	 

	Өгүүлэх нь:

	Лүндэнгийн балаг ганц Петрушкт тусаж ааш занг нь эвдсэн бус Петрушкийн балагт явдал зарим нэгэн хөөрүү хүмүүст халдварлаж, «Эрийн муу дайнд хөөрдөг» хэмээсэн монголын эртний цэцэн үг маш үнэн болох нь илэрсэн мэр сэр үйл явдал тэр өвөл үүссэнийг үзсэн дуулсны хувьд энд дурдсугай. 

	Салхигүй дүнсгэр бүрхэг нэгэн өдөр ганц морьтой хүн Эрдэнэ вангийн хүрээ чигээс Хуурай хэмээх намхан ухаа дээгүүр сүүл хөдөлгөн шогшиж явав. Тэр хүн өөрийнхөө хэр хэмжээнд морины хамгийн дээд хурдаар явж байгаа нь энэ болов уу гэмээр, тун ч унхиагүй харагднам. Ажиглавал тэр хүн атигархан туранхай биетэй, цог золбоогүй хурчгар шар царайтай бөгөөд өрөөсөн нүд сохор ажээ. Энэ бол ар Тойлбын голоор нутагладаг Авид гэгч хүн билээ.

	Хүн бүхэн түүнийг анддаггүй, хүүхэд бүхэн түүнийг харж инээнэ. Нохой бүхэн түүнийг харж хуцна. Авид эцээхэн чанга ч дуугарч чаддаггүй, хонины амь тасалж ч үзээгүй «орой гарч, дорой төрсөн» эр байлаа. Намар цагт зарим цовоо эхнэр морины гүйхээр үнэг хөөж, шилбүүрдэн алдаг бөгөөтөл Авид үнэг хөөхөөсөө айдаг билээ. Аалз гүйж явахад харсан хүн бүхэн дэвсэж алдаг байхад Авид харин аалзнаас зугтнам. Ийм эр хүн тэр нутагт цорын ганц л байдгийг хэн эс андах билээ. Зудад зутарсан төлөг, бяруу босож хөдөлж чадахгүй байхыг хараад хөвгүүд залуус «Тойлбын Авид шиг» гэж инээлддэг сэн. Ийнхүү хэн бүхний андахгүй болсон номой Авид морины сүүл хөдөлгөн шогшсоор яваад Хуурай хөтөл дээр гарлаа.

	Гэтэл түүний өмнөөс нь сайвар хээр морьтой, эмээл дээрээ эвхийсэн бээвгэр хүн гарч ирсэн нь Мойлтын голоор нутагтай Өлзийт хэмээх өвгөн хятад ажээ. Энэ луухаан Эрдэнэ вангийн хүрээний сул зайсан тушаал бүхий томоохон донгио нэгэн хятад билээ. Нас дээр гарч тэнхээ тамир доройтсон луухаан Өлзийт бол монгол эхнэртэй, хэдэн хүүхэдтэй бөгөөд овоо юмтай, хүнд тусархуу гэм зэмгүй хүн билээ. Тэднийх Мойлт нуга гэдэг газраа он улиран нутаглаж тариа ногооны ажил эрхлэн суусаар иржээ. 

	Сүүлийн үес хятад хүнийг Петрушк хайр өршөөлгүй хядаж явна гэж сонсоод, эрхбиш амьд мэнд гарвал хэдэн хүүхдээ өсөж гүйцэхийг харах юу магад гээд, Эрдэнэ вангийн хүрээ орж, тэнд амь хоргодох санаатай шогшин яваа нь энэ ажээ.

	Ийнхүү Хуурай хэмээх ухаа хөтөл дээр үхлийн нь шороо пурхийж Тойлбын Авидтай тохиолджээ. Гэвч Авид бол хүнд гэм хийх чадалгүй тул Өлзийт санаанд ч орсонгүй мэнд мэджээ. Гэтэл Авид «мэндлэх нь ч яамай, Богдын лүндэн гараад байхад энэ муу луухаан яагаад энд явж байдаг билээ. Үүнийг алчхаад жороо хээр морь, бага сага юмыг нь авъя» гэсэн муу ёрын бодол гэнэтхэн ухаанд нь орж ирмэгц, барьж явсан ташуураараа Өлзийт луухааны толгой дундуур нэг сайн татаад авчээ. Байдаг тэнхээгээрээ байлгаж орхисон боловч өтөлсөн луухаан унасангүй. Унах байтугай тэгтлээ айхтар өвдсөн эсэхийг бүү мэд. Харин цагийн байдал түгшүүртэй тулд айж, юу юугүй зугтжээ.

	Авид түүний хойноос хөөж хөтлийн зүүн рүү хоёр хүн морио гуядацгаан давхисаар оржээ. Жирийн цагт ийм юм болж байхыг нутгийнхан харсан бол Өлзийт гуай, Тойлбын Авид хоёрын явж байгааг! Ээ хөөрхий дөө энэ хоёр хаана юм уугаа вэ? Аргагүй л согтож дээ гээд элгээ хөштөл инээх байсан биз. Гэтэл тэднийг харах ч хүн ойр хавьд байсангүй. Хоёул хашин морьтой нэг нь амь гарах гэж, нэг нь алах гэж улайран хөөж Өлзийт луухаан нэгэн хонхрын цасанд морьтойгоо ороод, морь нь цаснаас цовхрон гарах гэхэд ар тийшээ холбирон унажээ. Цасан дээр унаад сарваганаж байгаа Өлзийт луухаанаас Авидын морь бусгаж бяцхан бултсанд Авид тэнд өнхрөн унажээ. Гэвч Авид нь Өлзийтийг бодвол насаар залуувтар болохоор босон харайж Өлзийт луухааныг өндийж ядан байхад нь өшиглөж унагаад нүүр толгойгүй дэвсэлжээ.

	Түүхэнд бараг үзэгдэж дуулдаагүй ийм хачин будилуу хүн амины хэрэг эзгүй хээр гэв гэнэт ингэж үүсэж байхад хоёр номхон морь, ойрмогхон газар өвс хазлан зогсож байжээ. Ингээд Тойлбын Авид гэм зэмгүй хөөрхий Өлзийт луухааныг ямар нэгэн далдын юм хатгасан шиг гэнэт дэв нөхцөж улангасан алчхаад, дээл хувцсыг нь тайчиж аваад, эмээлтэй морийг нь хөтлөөд харьжээ. Тэртэй тэргүй үхэх гэж нас биеийн туйлд хүрч явсан хөөрхий өвгөнийг арай гэж алсан Авид хүн амины хэрэгт татагдах байтугай харин Богдын лүндэнг биелүүлж их үйлс бүтээсэн хэмээн өөрөө энэ явдлаа эхнэр хүүхдэд хөөр бах болгон ярьж явсан билээ.

	Үнэг хөөж үзээгүй Авид, амьд хүнийг алах гээд хөөж явсан гэхэд үнэмших хүн төдий л байхгүй боловч, нэгэнт уг хэрэг яах аргагүй болж өнгөрсөн бөгөөд нэг сайн дээл, эмээл хазаар бүхий морины олз олсон нь тэр. Авид цааш нь энэчлэн бэлэн олзолж болмоор юу сан билээ гэж сураглан битүүдээ их л эрж, өөрөө даахгүй шахам том яргай ташуур зориуд худалдан аваад явж байх болжээ. Гэвч түүнд алагдах гай нь ирсэн тийм луухаан Өлзийтөөс өөр байсангүй.

	 

	* * *

	 

	Санаа саванд оршгүй муухай явдал удаа дараалан сонстож эхлэхэд тэр хавьд нутаглан байсан хятад иргэн бүхний амар тайван байдал алдагдаж, дүрвэх нуугдах арга бодоцгоожээ. Олонд тустай, сайхан зантай энгийн даруухан тариачин Заяат гэгч хятад:

	— Ай тэр Авид яасан муу хүн байв аа! Өлзийт тэртэй тэргүй үхэх дөхсөн хүн. Авид ингэж байхад хэн ч хүн алж болно шүү. Би ууланд хэдэн хоног нуугдъя гэж эхнэр хүүхдэд учирлан яриад ойр зуурын хоол хүнс бэлтгэж, дулаан хувцас базааж аваад ууланд гарчээ.

	Заяат ууланд төдий л явж байгаагүй болохоор алс гүнд нь гарсангүй нэгэн их амны дунд хэрд дулаан хэвтэш засаж суугаад, хэн ч олж ирэхгүй хэмээн боджээ. Гэтэл гай газар дороос гэгчээр нэгэн өглөө түлээнд явж байсан хоёр хүн түүнийг олжээ. Тэр хоёрын нэг нь дүйнгэ Ням гэгч доожоогүй эр, бас мэг муу цахиур буутай явснаа буугаа шийрлэн Заяат луухаан руу чиглүүлжээ.

	Заяат луухаан урьдын таних бөгөөд цаг тайван байхад дүйнгэ Нямд гурил будаа гуйж ирэхэд нь өгч байсан ч удаатай болохоор түүнээ тоочиж «битгий буудаж үзээч, хэдэн хүүхэд минь хэцүү болно. Чи ч өөрөө үр хүүхэдтэй хүн шүү дээ» гэж учирлан мөргөж уйлжээ. Гэвч дүйнгэ Ням энэрэх сэтгэл огтгүй, харин эрт балар цагийн сэвтсэн чулуун хөшөө шиг царай гаргаж:

	— Богд дээрхийн лүндэнгээр явж байна аа, би. Тэгээгүй сэн бол юунд ийм явдалд орох билээ гээд буугаа шагайж замаг цахиурыг нь сойж ядан будилж байхад хөөрхий Заяат зориг шулуудан:

	— Одоо тэгвэл яая гэх вэ! Намайг ингэж тарчлааж юу хийнэ. Түргэн буудаад аль! гэжээ.

	Дүйнгэ Ням будилж будилж арай гэж сойлтоо мулталсанд замаг нь тавхийж буусан бөгөөд Заяат луухаан ч амь гол нь тасартлаа цочжээ. Гэтэл Нямын буу эзэнтэйгээ ойролцоо эд байсан бололтой, баараад авалцаж ассангүй. Үүнд Заяат арга учир тоочин амь гуйж уйлан хайлан байтал Нямтай цуг явсан хүн нь түлээний хар сүхээр хөөрхий луухааны толгойг хага цохин хөнөөжээ. Хэнд ч гэм хийгээгүй Заяат гэдэг нэгэн өвгөний амийг ийнхүү хөнөөсөн тухай явдлыг нутгийнхан сонсоод Нямд их л дургүйцсэн билээ.

	 

	БУУН ДУУН - 2

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1972 оны хэвлэлийн Хэвлэн нийтлэлийн мэдээлэл

	Ж. ДАМДИН

	 

	БУУН ДУУН

	(баримтат тууж)

	 

	УЛСЫН ХЭВЛЭЛИЙН ГАЗАР

	УЛААНБААТАР — 1972

	 

	Мон

	Д-27

	 

	
Заметки

		[←1]
	 Энэ гэнэтийн аймшигт их дуу, хүчит донсолгоон үүсгэсэн том тэсрэлт Монгол улсын олноо өргөгдсөний аравдугаар (1920) оны цагаан бичин жилийн намрын нэгэн сайхан өглөөгүүр Нийслэл хүрээний зүүн Сэлбийн хөвөөнөө болсон билээ




	[←2]
	 Энэ буман Аюушийн заримыг Хятадад, заримыг Польшийн Варшав хотноо бүтээлгэсэн билээ




	[←3]
	 Тэр үеийн «Арван тавны цагдаа» гэдэг бол журам горим чандлан сахиулах онц эрх дархтай хүмүүс билээ. «Арван тавны» гэдэг нь Хүрээнээс хааш хаашаа арван тавны газраас дотогших ёс дэглэм сахиулдаг эрх бүхий хүмүүс болохоор тэгж нэрлэж байжээ




	[←4]
	 Жанчхүүгээс урагш хоёр өртөө орчим газар Сюань-хуа гэж нэг хот байдаг. Түүнийг монголчууд Баян сүм гэдэг. Тэндээс буюу түүгээр дамжин ирсэн цэргийг тэр хотын нэрээр нэрийдсэн бололтой




	[←5]
	 Баргын аймаг гэдэг нь Их хүрээний гучин аймгийн нэгэн бөгөөд мянга шахам лам бүхий хамгийн баян аймаг билээ. 1651 он цагаагчин туулай жил анхдугаар Жавзандамба өөрийн үндэслэн байгуулсан Өргөө (Хүрээ)-г Андуу нарын аймаг, Жасын аймаг, Сангай аймаг, Зоогой аймаг, Хүүхэн ноёны аймаг, Дархан эмчийн аймаг, Өрлүүдийн аймаг гэж долоон аймаг болгон хувааж үүсгэснээс хойш яваандаа аймгууд нэмэгдэн, ямар нэгэн том лам, ноёдын нэрээр «Мэргэн хамбын аймаг», «Эрдэнэ хувилгааны аймаг» гэх зэргээр нэрлэж, эсвэл тэнд суусан ламын нэр, түүний уг нутгийн нэрээр Андуу нарын (буюу Төвөдөөс ирсэн лам нарын аймаг) гэх мэтээр нэрлэж, сүүлдээ гучин аймаг болжээ




	[←6]
	 Цагаан бурхан




	[←7]
	 Намын большевик, меньшевик хоёр хэсгийг ийн ярьж байсан бололтой. Ред.




	[←8]
	 Энд нийслэлийн төв дэлгүүр байсан бөгөөд сүүлд «Ард» кино театр болсон билээ




	[←9]
	 Баруун өргөө нь одоогийн Пионерын ордны баруун өмнө засмал замын урд, хуучин Шар ордны баруунаа, одоогийн хотын гэрэл зургийн конторын орчимд байсан билээ




	[←10]
	 Одоогийн тавын халуун ус байгаа буюу Д. Нацагдоржийн хөшөөнөөс зүүн урд руу 500 орчим метр газар




	[←11]
	 Хүн төрөлхтний түүхэнд өөр цаг, өөр үе эхэлсэн орчин үеийн хүүхдүүдэд тэр цагийн тийм сүржин үйл явдлыг уншихад галт зэвсэг агсаж, газрын холоос цэрэглэн ирсэн дайснууд эх орны маань нийслэлийг эзлээд байхад хүний нүүр будаж, ном уншиж, бүрээ бишгүүр дуугаргаснаар дайсныг няцаана гэж үзэж байсан нь тун ч инээдэмтэй санагдах биз ээ




	[←12]
	 Чингэлт уулын зүүн тийш хандсан, одоогийн Шадублингийн зуслан хэмээх аманд байв




	[←13]
	 Гончиг угаас шилдэг арван эртэй зодолдон ялдаг дадлага бүхий сайн эр тул ийнхүү хав харанхуй шөнийн цагт хавчиг нарийн гудамжинд өөрийгөө завсаргүй тойрсон урт буутай арван гаминг алмайран түвдэх зуур ганц ганц нударгалан цохиж алсан гэж хэлэлцдэг билээ




	[←14]
	 Ярин баатрын хэрэглэж явсан гар буу болон төмөр дөрөө, суран оосортой тэр жижиг төмөр гадас тэргүүтэн нь цөм одоо Улсын төв музейд хадгалагдаж байгаа билээ




	[←15]
	 Энэ Си Лин-бугийн яамыг баруун хойд хязгаарыг бодуулан шийтгэгч сайдын яам гэж байсан нь одоогийн Сэлбийн арслант гүүрний зүүн урд байгаа оюутны байрнуудаас урагш, Төмрийн заводоос баруун урагш Сэлбийн зүүн эрэг дээр байлаа




	[←16]
	 Одоогийн Богд хааны ордон музей




	[←17]
	 Төвөд үг, энэтхэгээр вягарди, монголоор бошиг үзүүлсэн, иш үзүүлсэн гэх утгыг хадгалжээ.
Шашны тэргүүн Богд нарын хэлсэн үгийг лүндэн гэнэ

